
	ЗААГ - 1

	Роман

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. АНАНЬЕВ

	 

	МЕЖА

	роман

	 

	Орчуулсан Ш. Цэгмэд

	
Нэгдүгээр бүлэг

	
I

	Дөрөвдүгээр давхраас харахад одоохондоо хоосон шахуу лангуунууд, цонх нь түгжээстэй байгаа цэнхэр банзан мухлаг, үхрийн гулууз буулгаж байгаа махны вандангууд хүүхэнд сайн харагдаж байлаа. Худалдан авагчдын түрүүч орж ирчихсэн зээлийн газар тэр аяараа сайн харагдавч Шура хүүхэн зээлийн талбайг яаралгүй хөндлөн гарч яваа Егор Ковалевыг л харж зогсоно. Шура өглөөний энэ мөчид түүнийг дандаа ингэж харж зогсдог бил ээ. Хүүхэн хувцсаа өмсөж ажилдаа явахад бэлэн болчхоод цонхны дэргэд хэсэг зогсож байснаа Егор явган хүний замаар явж өнгөрсөн өндөр саарал байшингийн булан тойрч далд орсон хойно л сая цүнхээ авч үүдээ яаруу түгжээд шөвх хоншоортой цэнхэр шаахайныхаа өсгийгөөр шат тогшин түргэн зуур гүйж буудаг байлаа. Хүүхэн мөн л есөн цагт ажилдаа амжиж очих, зээлийн талбайг мөн л хөндлөн огтолж гараад өндөр саарал байшингийн булан тойрч явах хэрэгтэй бил ээ. Тэр байшингийн хананд хоёрдугаар давхрын цонхны доохон талд «ЭМЭГТЭЙЧҮҮДИЙН ТАНХИМ» гэсэн томоос том зарлал гэрэлтэнэ. Энэ зарлалын гэрэл орой асахаасаа өглөө асах нь их ээ. Гэвч Шурад зөвхөн тэгж санагддаг байж болох юм. Яагаад гэвэл хүүхэн үдэш орой болоход гэртээ суух дургүй, тэр тусмаа гал тогооны өрөөний цонхны дэргэд очихдоо бүр ч дургүй бил ээ. Үсгээс цацарсан хөх туяат гэрлийг харахад хүүхний бие эвгүй, хүйт оргих шиг болдог бөгөөд хүмүүс зарлалын доогуур гарахдаа зурвас бороонд орсон юм шиг гүйж өнгөрч байгаа санагддаг байжээ. Ганцхан Егор л тэнгэр бороотой, цастай, шуургатай ямар ч байсан аанай тайван тогтуун явдаг шигээ олон яаруу хүний дунд ороод цувныхаа захыг ч босголгүй, бэгцийлгүй алхана. Одоо Егор махны вандангуудыг дөнгөж өнгөрлөө. Өнөөдөр тэр сэргийлэхийн офицерын цагаан погонтой бараан хувцас өмсөж дүрэм ёсоор бүрэн хувцаслажээ. Мундир өмсөхөөрөө Егор бүр ч гоолиг, нуруу өндөр харагддаг боловч энгийн хувцастай байхдаа Шурад илүү таалагддаг бил ээ. Хүүхэн Егортой анх уулзахад тэр энгийн хувцастай байсан юм. Энэ уулзалтаас хойш бараг хагас жил өнгөрсөн боловч тэр өглөө Егор хэлтсийн даргын өрөөнд орж ирснийг Шура мартаагүй. Хүүхэн эхний нь хуудсыг дэлгэсэн олон шинэхэн паспорт гарын үсэг зуруулахаар яг авчраад байсан бөгөөд сэргийлэхийн дэд хурандаа Богатенков хүний хуруу хүрээгүй байгаа ногоовтор хуудсан дээр гарынхаа үсгийг гаргац муутай зурж байлаа. Хүүхний санаанд бүх юм илхэн байлаа. Егор ширээний дэргэд очиж зогсоод Богатенковыг суу гэж урихад нь хариу юу ч дуугарсангүй, тасалгаа, хана, ширээ, тонгойн суугаа дэд хурандаагийн буурал толгойг дув дуугүй анхааралтай ажиглаж байв. Егор өөр лүү нь хэд дахин харсан бөгөөд царайнд нь гайхсан тэмдэг үзэгдэж бил ээ. Егор хар хувцастай, цагаан цамцтай, хар зангиа зүүсэн байлаа. Цагаан царай, хар үс, хар хөмсөг, хар нүд, чухамхүү цагаан, хар энэ хоёр эрс тэс өнгө, түүний эрс зааг Шурад гайхагдсан болохоор анх уулзсанаа онцгой санаж явдаг бил ээ. Ширээний дэргэд тийнхүү зогсож байсан хар, цагаан өнгийн хувцастай энэ залуу хүн сэргийлэхийн ангид мөрдөн байцаагчаар ажиллах болно, хүүхэн түүнтэй өдөр бүр албаны байшингийн хонгилд, үдийн завсарлагаагаар хүлэмж дэх хоолны давчуу өрөөнд хурал дээр дайралдаж байх болно, хожим нь түүнийг ойроос сайн харахад үс нь анх удаа нүдэнд туссантай адил тийм ч гялгар хар биш, хөмсөг нь хар боловч эр хүний нүүрэнд ч гэсэн хэтэрхий өргөн санагдаж анхандаа урам нь хугарах ч болно гэж тэгэхэд яахан мэдэх бил ээ. Зангиагаа ч тэр болгон өө сэвгүй зангидахгүй, заримдаа бүр зангиагүй хүрч ирдэг, гутлаа хааяа цэвэрлэдэггүйг нь Шура эмэгтэй хүний өөч зангаар гэнэт олж харна. Хүүхний гайхаж харсан, хар, цагаан өнгө хослуулсан хувцастай энэ гоолиг залуу хүү түүнд хамгийн хүсэлтэй хүн болж хувирна, түүний шулуун шийдэмгий үгийг чих тавин сонсдог, түүнтэй уулзахыг мөрөөддөг болчхоод түүнээс болж архивын газрын эрдэм шинжилгээний ахлах ажилтан, сайн санаатай тарган эрд эрс үгүй гэсэн хариу өгнө, тэр хүн Шурад таалагдаж байсан болохоор олон аятай үдшийг түүнтэй цуг өнгөрүүлсэн бөгөөд тэр театрт хорхойтой хүн тул сайхан дуурь олныг хамт сонссоноор барахгүй бүр ч дотночилж гэр бүл бололцохыг үнэнээсээ бодож байсан ба хуримынхаа өдрийг тогтооё гэж шаргуу нэхээд байсан тэр тарган хүнд хүртэл эрс үгүй гэж хэлээд гэртээ оруулахаа больж захиаг нь уншилгүй ураад байх болно гэж тэгэхэд сэргийлэхийн дэд хурандаа Богатенковын албан тасалгаанд байх зуураа хүүхэн огт бодсонгүй.

	Хүүхэн цонхны дэргэд зогсоод зээлийн талбайг ажиглан харна. Өнгөрснийгөө эргэж санах хүсэл байхгүй ч гэсэн албан тасалгаанд анх уулзсан, анх танилцсан, нэг удаа жижүүрээс буугаад хамт гарч Егортой анх удаа үдшийг хамт өнгөрүүлсэн нь санаанд нь ив илхэн байлаа.

	Тэр үдэш хоёулаа цэцэрлэг дотор тайранхай намхан агч модны сүүдэрт вандан дээр удтал сууж Егор ахуй амьдралаас олж харснаа, бодсоноо ярьж бил ээ. Түүний хэлсэн үг эрэгтэйчүүдээс сонсож дассан хайр дурлалын үгнээс хамаагүй хол байлаа. Тэр ч байтугай мөрдөн байцаагч хүний ажил хэргийн яриа, амьдрал, орчинд болж байгаа үйл явдлыг хэрхэн үздэгээ ярьсан яриа боловч эрэгтэй хүн ямар ч бай бодол санаагаа хуваалцан ярьж байгаа бол энэ нь хайр дурлалаа илчилсэн аливаа үгнээс хүчтэй гэдгийг Шура эмэгтэй хүний зөнгөөр мэдэж байжээ. Энэ ярианаас хойш хүүхэн, Егортой уулзах сан гэж бүр ч их улайрч, санамсаргүй дуугарчихсан үгийг нь хүртэл гээлгүй сонсдог болжээ. «Бидний аж төрж байгааг! Ажиллаж байгааг! Бид бие даан сэтгэж чадахгүй байна!» гэж Егорын хэлсэн нь шинэ үг, юу ч гэсэн үүнээс урьд хэзээ ч сонсоогүй үг шиг санагдаж «Улс оронд маань болж байгаа бүх юмыг бид нар, чухам бид нар л хариуцах ёстой!» гэж нотлоход нь Егор өөд шагшин хардаг болжээ.

	Харин саяхан Егор дорно дахины аль нэг улсад хүмүүс хотоосоо элдвийн тэнүүлчин, панзчин, архичин, янхнуудыг хөөж гаргасан тухай үнэн ч байж болох, өөрөө зохиосон ч байж болох түүх ярихад нь Шура айн цочиж залуу мөрдөн байцаагч маань үг хурцтайгаар барахгүй хатуу сэтгэлтэй хүн байх нь ээ гэж гэнэт боджээ. Егорын хатуу сэтгэлийг тайлбарлаж болох шалтгаантай, тэр шөнө ангийн хэмжээн дээр золгүй явдал болж захын нэг гудамжинд харуулынхаа үүргийг гүйцэтгэж байсан сэргийлэгч Андрейчиковыг танхайчуул алчихсан байлаа. Андрейчиковын шарилыг хүүрийн байшинд аваачаад байсан атал харуулын сэргийлэгч үхээгүй, эмнэлэгт байгаа гэнэ гэж паспортын хэлтсийнхэн ярилцсан тул Шура энэ явдлын тухай сонсоод айсангүй. Шура зөвхөн паспортын тасгийн ажилтан ч гэсэн сэргийлэхэд ажил хийх хугацаанд элдэв санамсаргүй явдалд дасжээ. Шоронгоос гарын хүлээстэй нь гаргаад хоёр талд нь хоёр сэргийлэгч дагаж яваа алуурчныг тэр өглөө хашаан дотуур явж өнгөрөн довжоо өөд гарах зуураа олж хараад айсангүй. Харин нэг хүүхдээ тэврээд нөгөөгөө хөтөлсөн Андрейчиковын эхнэр, уй гашуудалдаа дарагдан бөгтийчихсөн туранхай эмэгтэйг байшингийн гудамжаар яаруу явж өнгөрөөд дэд хурандаа Богатенковын өрөө рүү ороход түүнийг өрөвджээ. Егорын гар боолттой байхыг хараад Шурагийн сэтгэл сая түгшсэн бил ээ. Тэр шөнө Егор жижүүр хийж байсан бөгөөд алуурчныг барьж авахад оролцож яваад төмөр утас мөргөж гарынхаа алгыг цөм хатгуулжээ. Нойргүй хоносондоо царай нь цонхийж сэтгэл нь догдолсон Егор боодолтой гараа элгэндээ барьж мөрдөн байцаагч, гүйцэтгэх төлөөлөгч нарын дунд зогсон «Хагас хугас арга хэмжээ бол хүмүүжил биш ээ, бид нар өөрсдөө алуурчныг тэтгэж байна, танхайчуудыг нийгмээс арван тав хоногоор биш, бүтэн арван таван жилээр зайлуулж байх хэрэгтэй!» гэж эгдүүцэн ууртай гэгч ярьж байлаа. Чухам энд, жижүүрийн тасалгаанд Шура Егорын яриаг чагнан хэдэн эвгүй мөчийг туулж өнгөрүүлсэн бил ээ.

	Егор яриагаа дөнгөж эхлээд байсан яг тэр үед хүүхэн орж очжээ. Егорын дуу чанга бөгөөд тэр дуунд нь эгдүүцсэн өнгө сонстоно. Тэр хатуу сэтгэлээрээ илт бахархана. Орогнол, хар тамхины наймаачин, тэнүүлчин, танхайчууд, хулгайч нарын нэрс, янхны хаяг, нэр энэ бүхнийг урьдаас маш нарийн бэлтгээд баривчлах шөнө, бүр цагийг нь тогтоосон гэнэ гэж онцлон ярьж байлаа. Ачааны хэдэн зуун тэрэг баривчлагдсан хүмүүсийг шөнө туж хотоос хөлөг онгоцны зогсоол руу зөөжээ. Хулгайч нар, янхнуудыг бүгдийг нь ачааны завин дээр ачиж далайд хол аваачиж хөлгийн хитэг юм уу, хамар дээр зоосон пулемётоор буудан алаад тавцангаас хир буртаг, хэрэггүй хог новш шиг цэвэрлэн хаяжээ. Шура хана түшээд агдайн сонсож байлаа. Егорын ярьсан тэр аймшигт шөнийн дүр зураг сэтгэлд нь дүрслэгдэж мундир өмссөн хүмүүс байшин, орогносон газар луу дайран орж хүүхнүүдийг орноос нь суга татан авч, хар тамхичдын гараас гаансыг нь мулт цохиж байх шиг харагдаж, хурдалж яваа ачааны тэрэгний чимээ, хашхираан, орилоон, хараал зүхэл дуулдах шиг болов. Хулгайч, янхан тэр олон хүн, лав бүгдээрээ тийм хувь тавилантай байх ёсгүй, тэр улс дэнлүүний бүдэг гэрлээр гэрэлтүүлсэн тавцан дээгүүр далайн харанхуй ус, пулемётын оволзсон шаргал гал хоёрын хооронд нааш цааш гүйлдэн унаж бие нь таталдаж байна, тэгсний дараа тэдний цусанд хутгалдаж хөвсийсөн биеийг ус руу хаяж байгааг төсөөлөхөд хүүхний бие арзасхийжээ. Тийм дүр зургийг төсөөлөхөд аймаар байлаа. «Тэд нар чинь хүн шүү дээ, амьд хүн. Хүнийг тэгж яаж болох юм бэ?» гэж бодоод Егорын царай, нүдийг ажиглан харлаа. «Үгүй ээ, энэ маань хэтрүүлэн ярьж байна, уур нь хүрчихсэн болоод тэр. Андрейчиковыг булангийн цаанаас хутгалж алсан юм. Егор алуурчныг барилцсан юм. Энэ маань шархаджээ, гар нь боолттой байна шүү дээ...» гэж бодсоор байжээ. Егорын ярьсан тэр шөнийн аймшигтай дүр зураг хүүхний нүдэнд харагдсаар байхын хамт өөр нэг дүр зураг, Шура нэг үе өрөөг нь хөлслөн сууж байсан байрны эзэн авгай нохойн гөлөг голын усанд живүүлсэн явдал санаанд нь оржээ. Тэр авгай хэдэн гөлөг шуудайд хийж авчраад эрэг дээр гаргаж хаясан бил ээ. Нүд нь нээгдээгүй арчаагүй гөлөгнүүд өрөвдөм гасалж зөөлхөн тавхайгаа хөдөлгөн ногоон дээр ийш тийш мөлхөхөд нь авгай тэднийг өшиглөж ус руу хийж байлаа. «Эгч ээ! Эгч ээ! гэж нөгөө эргээс хэн нэг хүн хашхирсан бөгөөд тэр уриалан дуудсан, цөхрөнгүй дуу Шурагийн чихэнд одоо хүртэл хадаастай байдаг юм. Егорыг харж, яриаг нь сонсож зогсох тэвчээрээ алдаад «үгүй, энэ тийм хүн биш» гэж хүүхэн дотроо бодон сэтгэл нь үймэрсээр тасалгаанаас гарч явсан бөгөөд Егорын ярианаас төрсөн эвгүй сэтгэгдэл санаанаас нь удтал гарсангүй.

	 

	 

	Махны тасагт үхрийн гулууз буулгасаар байна.

	Шура цонхныхоо дэргэд зогсон зээлийн талбайг харна. Энэ өглөө тэнгэр муухай болохоор замын саарал цардмал, саарал лангуунууд, хоёрдугаар давхрын нь цонхны доод талд зарлал хадсан өндөр саарал байшин, орчны юм бүхэн зэгэл даагаад гунигтай, муухай харагдана. Зарлалын хөх туяатай гэрэл өнөөдөр бороо хурыг бүр ч их санагдуулна.

	Егор лангууны хоорондуур яаралгүй алхана. Шура дөрөвдүгээр давхар дахь гал тогооныхоо өрөөний цонхноос түүнийг сурамгай ажиглан зогсохдоо тэр одоо хаашаа эргэж юу хийх вэ гэдгийг дотроо тааварлаж байлаа. Егор заавал тамхины мухлагт очиж цаасан тамхи авдаг. Егор ямар тамхи татдагийг Шура мэднэ. Тэр «Казбек» гэдэг тамхи татдаг бөгөөд цаст оргил, давхиж яваа морьт хүний хар дүрстэй хатуу цаасан хайрцаг бүтэн өдрийн турш ширээн дээр нь бэхний хэрэгсэл, тамхины үнсний сав хоёрын дунд тавиастай байх болно. Ингэж төсөөлөхөд ядах юм алга, яагаад гэвэл хүүхэн Егорын албан тасалгаанд хэдэн арав дахин орсон бөгөөд (Егор автомат үзгээр бичдэг болохоор) магад хэдэн жил бэх хийгээгүй хүнд гантиг савтай бэхний хуучин том хэрэгсэл, хэзээд тамхины иш дүүрчихсэн байдаг үнсний мөн л хүнд том гантиг сав, тэр хоёрын хооронд хар морьтой хүний дүрстэй цэнхэр хайрцаг нүдэнд нь тусдаг байжээ. Өнөөдөр Егорын албан тасалгаанд орох аятайхан шалтаг бий гэдгийг санаад хүүхэн инээмсэглэв. Шура үйлдвэрчний хорооны гишүүн бөгөөд өвөл төмс авах хүсэлтэй хүмүүсийн жагсаалт гаргах даалгавартай бил ээ. Егор төмс авахгүй гэж хэлнэ гэдгийг хүүхэн лавтай мэдэж байсан боловч үйлдвэрчний хорооны санаачилгыг хайхрахгүй байж болохгүй гэдгийг зөрүүд байцаагчид сануулах болно. Өнөөдөр энэ нарийхан хүрэн бошинзоо өмссөн маань сайн болж гэж бас инээмсэглэн бодов. Егор түүнийг суу гэж урьсан ч, уриагүй ч тасалгаанд нь яасан ч суухгүй зогсоод байна, хараг! Одоо гал тогооныхоо өрөөний цонхны дэргэд зогсож байгаа шигээ зогсоод байна даа.

	Шураг энэ бүгдийг эргэцүүлэн бодож байх зуур Егор цаасан тамхи худалдаж авчхаад зээлийн дэлгээстэй хаалга хүрч явав. Яг хаалганы дэргэд саравчтай савхин малгайтай намхан хүн түүнийг зогсоолоо. Шура сайн ажиглаж харах гээд цонх руу ялихгүй ойртов. Савхин малгайтай хүн банзан мухлагийн зүг рүү толгой дохин заасныг хүүхэн агшин зуур олж харлаа. Цонхоор юм бүхэн Шурад илхэн харагдаж байсан болохоор мухлагийн цаана саарал сүлжмэл цамцтай тарган авгай урагшаа тонгойж хормойгоо жаахан сөхөөд оймсоо татаж байгаа юм уу, мөнгө нууж байгаа харагдав. Тэр хоёр хүний хооронд ямар нэг юм болсон бололтой. Тэгэхээр Егор одоо мухлагуудын тэнд хүрч очиж юу болсныг тогтоох ёстой. Ийм юм Егорт аягүй санагддаг бөгөөд гудамжинд хүн зогсооход дургүй гэдгийг Шура мэддэг учраас түүний өөрийн нь дургүй хүрч, харамссан болохоор мухлагийн ард зогсож байгаа авгайг сониучлах биш, харин ч эвгүйрхэн харлаа. «Нийгмийн хог шаарыг хол хаях ёстой» гэж Егорын нэг удаа хэлсэн үг хүүхний санаанд оржээ. Саарал сүлжмэл цамцтай авгай банзлаа засчхаад мухлагийн ард зогссоор байна. Тэр авгай юу ч болоогүй юм шиг дажгүй зогсоод өврөөсөө толь гарган тольдож байхыг харахад Шурагийн эгдүү бүр ч хүрчээ. Энэ авгай Егорыг дэргэдээ хүрч ирэхэд яаж зогтусах бол, тэгээд сэргийлэхийн ангид очихгүй гэж биеэ цагаатган хашхирна, чухамхүү хашхирна, яагаад гэвэл наймаачин авгай нар дуу чангатай, хашхирамтгай улсууд шүү дээ. Тэгээд улсууд тойрч цугларах болно гэж Шура төсөөлөн бодлоо. Хашхирч, гөжсөн авгайг сэргийлэхийн анги руу авч явах гэдэг доромжлолтой хэрэг шиг санагдана. Сэргийлэхийн хашаан дотор тийм юмыг нэг биш удаа үзсэн Шура хүртэл энэ тухай тайван бодож чаддаггүй юм. Егорын хувьд, олны хувьд, бүх хүмүүсийн хувьд, юуны өмнө мухлагийн цаана зогсож байгаа авгайн хувьд доромжлолтой юм. Егорыг хатуу сэтгэлтэй гэж зэмлэж байсан боловч энэ мөчид хүүхэнд өөрт нь тэр хатуу сэтгэл төрснийг Шура анзаарсангүй. «Нийгмийн хог шаарыг хол хаях ёстой». Хүүхэн зээлийн дэлгээстэй хаалга руу дахин харвал хаалганы дэргэд Егор ч байсангүй, савхин малгайтай хүн ч байсангүй. Тэр хоёр гудамж хөндлөн огтолж нөгөө талд гараад явган хүний гишгүүр, зарлалын хөх туяатай гэрэл туссан хөх цардмал дээгүүр явж харагдана. Егор түрүүнд нь ороод аанай л эргэж харалгүй шулуун алхана. Хойноос нь савхин малгайтай хүн өндгөнөсөн түргэн алхаагаар яаруу явна. Шура тэд нарыг булан тойрон тойртол нь дагуулж харж байгаад саарал байшингийн цаагуур далд ороход нь цонхноос холдож цүнх, түлхүүр хоёроо авав. Ханын цаг харахад есөн цагт таван минут дутуу байсан боловч хүүхэн толины өмнө бас хэдэн секунд саатан зогслоо. Шатаар доош гүйж буух зуураа өнөөдөр Егорын тасалгаанд орох шалтаг олдсон бөгөөд нарийхан хүрэн бошинзоо өмссөн маань тун сайн боллоо гэж дахин сэтгэл догдлон бодов.

	
II

	— За юу гээ вэ? Суу.

	Егор өндөр дуугаар огцом дуугарснаас ч тэр юм уу, Ипатин өвгөн эмээж орхиод сандлын эрмэг дээр болгоомжлон сандайлж гэнэтхэн илүү юм шиг болчихсон аварга том гар, саравчтай малгай хоёроо хийх газар эрж байна уу гэмээр ийш тийшээ удтал эвгүйрхэн харж суулаа. Тэгснээ малгайгаа өвдөг дээрээ тавьчхаад өргөн том алгаараа малгайныхаа тос даасан нугармааргүй янзтай саравчийг илэв. Тэр анх хэлэх үгээ арай ядан олж байгаа бололтой дуугүй суусаар байхад нь Егор түүнийг яаруулсан ч үгүй. Егор алба хаах хугацаандаа байцаагдан байгаа хүнийг хэзээ ч яаруулдаггүй зантай болсон бил ээ. Харин энэ удаа мэдэгдэх хуудсаар дуудагдаж ирээгүй, ямар нэгэн юм асууж мэдэх, тодруулахаар шийдэж ирсэн энгийн хүн өмнө нь сууж байсан бөгөөд өнөөдөр илтгэл, шүүмжлэлтэй өглөөний өргөтгөсөн шуурхай хуралтай өдөр учраас есөн цаг хагаст хойно ч үгүй, урьд ч үгүй (сэргийлэхийн Дэд хурандаа Богатенков цэргийн нарийн журамд дуртай хүн) дэд хурандаагийн тасалгаанд заавал орж очихын тулд яарах хэрэгтэй боловч Егор дадсан зангаа өөрчилсөнгүй. Ипатиныг туршингуй сайн ажиглаж эхлэв. Тасалгаа дотор чив чимээгүй тул өвгөний хуруу чичрэн савхин малгайн саравчийг тонших нь сонсогдох шиг санагдана. Тэр хуруу, нарны гэрэл рүү зориуд түрж гаргав уу гэмээр харагдах өргөн алгыг л Егор харж суулаа. Байцаагдагч хүний гарыг харж суудаг зан бас түүнд бий болсон юм. Зарим хүний хуруу толилзсон, заримынх хагарч эвэршсэн байдаг. Ипатин өвгөнийх эвэршсэн болхи буюу бүр ч мойногдуу бөгөөд мөн шар, хатуу, хавтгай, бас ялихгүй бөмбөгөр юм уу гэмээр хумстай юм. Цонхоор туссан хурц гэрэл барзгар гарын нь шороо шиг саарал цонхигор өнгийг дараагүй, харин ч, бүр тод болгож байлаа.

	Егор хатуу ширүүн зантай хүн болох гэж хэчнээн хичээвч, гэмт хэрэгтэй тэмцэхэд зоригтой шийдэмгий ажиллах тухай элдэв онол зохиож (ганц өөрийнхөө биш, нийтийн ашиг тусыг бодож) өөрийгөө хэчнээн ятгавч хэргийг хэзээд уйгагүй, нарийн мөрддөг бөгөөд ялангуяа цэврүүтсэн гартай хүнд ялын төлөвлөгөө бичих болсон цагт сэтгэл нь зовж эргэлздэг байжээ. Амьдралд дарагдан бөгтийчихсөн эцэнхий өвгөн Ипатиныг харж суухад нь олон удаа эргэцүүлэн бодсон өнөө л зовуурьтай бодол дахин орж ирж сэтгэлийг шаналгана. Хүмүүс яагаад гэмт хэрэг үйлддэг байна аа? Өдөр шөнөгүй амар заяа үзүүлэхгүй байгаа асуулт Егорын сэтгэлийг яагаад зовоож байх ёстой юм бэ? гэж тэр өөрөө өөрөөсөө асууна. Олон мянган хүн үйлдвэр, албан газарт ажилладаг агаад юманд эргэлзэж зовдоггүй, тэдэнд тийм асуудал төрдөггүй байна. Одоо цонхон доогуур явж өнгөрч байгаа улсууд дор дороо аж явдалтай, дор дороо шийдээгүй асуудалтай гэдгийг Егор мэдэх боловч тэр хүмүүс түүнд аз жаргалтай шиг санагдаж тэдний тайван амьдралд атаархана. Хүмүүс явган хүний замаар зорчин, дэлгүүрт орцгоож, трамвайны зогсоол дээр яарахгүй, ажилсаг янзтай зогсоцгоож театрын зарлал руу хойргошин харна. Тэд нар өнөө өглөө сэргийлэхийн дэслэгч Егортой цуг зээлийн талбайг огтлон, зарлалын хүйт даасан туяат гэрлийн доогуур бөгтийж гараад өндөр саарал байшингийн булан тойрч явсан юм даг. Тэд нар энэ гудамжнуудаар хориод, гучаад оны үед ч юу ч мэдэхгүй алхаж явсан, бас маргааш, нөгөөдөр, арав, хорин жилийн дараа сэргийлэхийн ажил төрлийн тухай юу ч мэдэхгүй, дор дорынхоо бодолд автагдан алхаж явах болно. Харин хэн нэг хүн тасалгаандаа Егортой адилхан яагаад? гэж удтал дуугүй шаналан бодож суух болно.

	 

	Бага насандаа улаан мөнгө олчхоод даавууны өөдсөнд боож пингийн ард газарт булаад, үгүй бол дээврийн хөндийд гаргаж байшингийн нуруу, дээврийн банз хоёрын завсар шургуулаад дараа нь тэр мөнгөө бүтэн байна уу гэж өдөртөө тав зургаа дахин хүний нүднээс нуугдан гэтсээр очиж үздэг мунгинуу, харамч бөгөөд юмаа хавчиж нуудаг орос хүмүүсийн нэг нь Ипатин өвгөн бил ээ. Тэд нар хожим нь нас гүйцэж хөдөө тосгонд архины пүүс нээчхээд юм дарамтгай, нарийн нямбайгаараа бахархан улаан мөнгө дээврийн хөндийд нуудгаа больчхоод мөнгөн төгрөгүүд ахин дахин тоолж авдар саванд хийж нуудаг болжээ. Тийм хүмүүс хувьсгалыг хүлээж авсангүй, тэд нар хамтралд орсонгүй, гэсэн ч зориг хүрээгүй учраас буу зэвсэг барьж боссонгүй. Тэд заримдаа ганц нэгээрээ, заримдаа гэр орноороо нутгаасаа хөдөлж үүрэг үүрч, боодолтой юм, зэс халуун тогоо аваад айж нам гүм болчихсон хүүхэд багачуудаа дагуулан, иргэний дайны үед хав дарж байснаа одоо дотуур бүсэндээ оёж нуусан өнөө мөнгөн төгрөгөө өвөртөлж сайн сайхныг эрж, шинэ амьдрал ямарваа нэг юмаараа хуучныхыг санагдуулахаар тийм бөглүү газар олдож магад гэж найдан оросын энхэл донхол замаар хөдөлцгөөсөн юм. Хүмүүс «Энэ миний юм!» гэж олон зуун жилээр ярьж сурсан болохоор сэтгэлд нь гүн шингэсэн зүйл санаанаас нь гэнэт дав даруй ангижирч чадсангүй. Тэд нар Сибирь лүү, хөвч ой руу явж, зам зуураа боодолтой юмаа гээж, худалдааны газарт төгрөгөө үлдээж, даарч, өлссөөр хамгийн алс хязгаар хүрч ямар нэг газарт суурьшин, аж ахуйтай болж байснаа дахин хөдөлж өөрсдийнхөө амьдрал, насанд хүрч яваа үр хүүхдийнхээ амьдралыг бусниулан юу хийж байгаагаа ухаж мэдэхгүй, мэдэхийг хүсэхгүй явдаг байв. Тэд дайныг давж, олзлогдож, лагерьд хоригдож явснаа эргэж ирээд «Энэ миний юм!» гэсэн амь бөхтэй бодлоо орхихгүй зөрүүд зангаа гаргасаар барилгачдын нэгдэл байгуулж урьдынхтай адил хувиараа байшин, ферм, агуулах барьж мөнгө, эд бараа ханатлаа олж байлаа. Дайны дараа хөдөө тосгодоор эрчүүд цөөхөн үлдсэн учраас барилгачид хүндтэй байсан болохоор олзондоо ханаж зориг орон увайгүйтэж алдсанаа нөхөж авах гэж яарцгаана. Барилгын ажил хийх нөхцөлгүй болоход том хот руу хөдөлж захаар нь тариачны намхан жижиг байшин, гахай, үнээний байр барьж ногооны газраа хашиж аваад зах зээл дээр сүү, ногоо аваачиж худалдаад, гүйлгээтэй эд бараа худалдан авч дамлаад дэлгүүрээр өдөр туж түлхэлцэж, худалдааны зах зээлээр танил талтай болж, гар ур, панз наймаа хийж байв. Тэднийг торгож, шийтгэж, эд хөрөнгийг нь хурааж байсан боловч хугацаагаа өнгөрүүлж, зөвхөн гаднаас харахад номхорсон царайтай, гэвч улам болгоомжтой болж энэ юм минийх гэсэн бодол санаагаа улам далд нуучихсан эргэж ирээд одоо хөгширч, ихэнхдээ ганц биеэрээ, тэнхээ тамир муутай, өрөвдөм байдалтай боловч эвлэрээгүй хэвээрээ өдрөө өнгөрөөж суухдаа хүн ард, дэлхий ертөнц, орон сууцны шинэ байшинг дөчин жилийн өмнөх шигээ үзэн ядсан мунхаг балай харцаар харна.

	Чухам ийм зовлонтой, гачигдалтай нүгэл нь барагдаагүй амьдралтай явсан хүн бол Ипатин юм. Саядаа үдэш болж гудамжны гэрэл асаад тасалгаа дотор бүдэг бадаг болж эд юм тодорхойгүй бараан өнгөтэй, балархай, тийм ч учраас шөнийн цаг, нам гүм байдалтай адил бишрэм сүртэй санагдахад Ипатин хөнжлөөр бүтээсэн хуучин диван дээр хажуулж пүршийг нь хяхтнуулна. Тэгээд гараа салаавчлан нүдээ хараад юмыг эргэцүүлэн бодож, дурсан санана. Гал тогоонд Настасья ширээгээ цэвэрлэн сав суулгаа угаах нь сонсогдож байснаа нам гүм болно. Настасья сүлжиж эхэлсэн нь энэ гэж Ипатин андахгүй. Тэр бол Настасьягийн өдөр бүрийн ажил юм, одоо шөнө туж ингэж хэвтсэн ч хэн ч саад болохгүй.

	Ипатин энэ байшинд таван жилийн өмнө савхин малгай, шинэ ширмэл хүрэм өмсөж цэрэг бүс бүсэлсээр ирсэн бил ээ. Одоо дээврийн хөндийд хэрэггүй мартаж орхисон юм шиг тоос, аалзны шүлсэнд дарагдаж орхисон авдарт бүх хуримтлуулсан баялгаа хийж авчраад хадгалж байгаа бил ээ. Эхлээд байр хөлслөн сууж байснаа нас дээр гарахад тохь хэрэгтэй болдог болохоор үр хүүхэдгүй ахимаг насны бэлэвсэн авгай Настасьягийн бараг дуугүй зөвшөөрснөөр түүнтэй ханилжээ. Тэр хоёр тус тусдаа унтдаг, хоорондоо үг дуугаралцах нь цөөн юм. Одоо өөрийн болсон тийм ч үглээ биш, тийм ч зөрүүд биш Настасьяд, эзэн нь гэж тооцогдох болсон байшинд Ипатин дасах гэж хэчнээн хичээвч энэ бүхэн түүнийх биш, бусдынх, тийм ч учраас баярлам юмгүй санагддаг байжээ. Ингэж бодоход гунигтай. Юм бүхнийг ойлгодог ойр дотно хэн нэг хүн дэргэд нь ирж дээрээс нь тонгойгоод санаа тавьж, бүтэлгүй хувь заяанд нь хамт гуньж суулцаасай гэж заримдаа хүсдэг байжээ. Зэмлүүлэх биш харин өөрийгөө болоод өөртэй нь адилхан гэмшээгүй, энхрийлүүлээгүй, уучлахгүй, уучлуулахгүй олон зуун хүнийг өрөвдүүлэх хүсэл төрдөг боловч энэ гуньхрал заримдаа өөр талаараа эргэхэд Ипатин өвгөн харанхуйд нүдээ ууртайяа онийлгон шүд зууж хөхрөн бүүдийх хананы цаана амьдралыг нь тас цохисон юм бүхэн нуугдаж байна уу гэмээр тэр хана руу муухай харна. Өв хөрөнгийг нь булааж аваад энэ юм минийх гэсэн ариун санаанд нь гар хүрсэн хүмүүсийг хэзээ ч уучилж чадахгүй гэдгээ тийм мөчид тодхон ухамсарладаг байжээ. Зангирч ирсэн, эвлэршгүй ширүүн хорслоо хэнд ч өвлөж үлдээлгүй үүрд авч одно гэдгийг бас ухамсарлаж байжээ. «Хүү! Хүү байсан бол доо!..»

	Ипатин чилсэн гараа эвтэйхэн тавихаар эргэхэд нь диваны зэвэрсэн пүрш шингэн дуугаар өрөвдөм хяхтнана. Тэр өнгөрсөн жилүүдийг хэдэн арав, зуу дахин санаад нүд анихгүй, унтаж чадахгүй.

	Хатгамал хээтэй босоо захтай хөх цамц өмсөж хар цэмбэн өмднийхөө шуумгийг гутлын түрий дотуур хийсэн тосгоны залуу хүү явах үе түүний санаанд орно. Баярын өдөр юм уу, ням гарагт сүмд очих үед ингэж хувцасладаг сан. Хонхны үл ялиг сэрэмжлэх аялгуут дуу, хонхны цамхаг дээр сууж байгаад үргэж гуагласан алагтуу, гоёчхоод сүмийн хаалга руу явцгааж байгаа тосгоныхон, энэ олны дунд өөрөө, германы дайнд нөхрөө алдаад одоо Петрушинод архины мухлаг гаргаад байгаа эхтэйгээ, хоёр эмэгтэй дүүтэйгээ явж байгаа энэ бүхэн өчигдөрхөн болсон юм шиг санагдана. Одоо энэ бүхэн Ипатины нүдэнд тов тодхон харагдсан тул сүмийн тоосгон хананаас дөч гаруй жилийн тэртээхтэй адил хүйт оргиж мөргөлчдийн шивгэнэх чимээ, хана дагуулан өлгөсөн, өрж тавьсан бурхны нэгэнтэй нь ч адилгүй халзан толгойтой, сахалтай, улаан хацартай Иннокентий ламын хүнгэнэсэн бүдүүн дуу сонсогдох шиг болсон бөгөөд сүмийн аварга том хүнхэр адрын тэртээ өндрөөс бууж ирж байна уу гэмээр тэр аргил дуу босоо захтай хөх цамц өмссөн жаал хүүг дарж чулуун шаланд наах шиг бодогдоно. Тохьгүй бээрмээр боловч Ипатин зориуд авч гарсан хуучин тохмын тасархайг хөрж байгаа өвдөг дороо тавихгүй, харин тосолчихсон бухаар гутлаа шалбалж гэмтээхгүйн тулд өлмий дор нь дэвсдэг байлаа. Тэг гэж ээж нь Петрушиногийн архины мухлагийн эзэн харамч авгай сургадаг бил ээ. Өтөлсөн Ипатин тэр үеэ бишрэлтэйеэ нандигнаж дурсан санадаг бил ээ. Одоо цагт хавчигдан нухлагдсан тэр харамч чанарт л тариачин хүний үнэн мөн орших ёстой гэж тэр боддог ажээ. Бас өтгөн давирхай түрхэж тосолсон, хайрлаж гамнадаг өнөө гутлаа өмсчхөөд муу буурал морио хөллөж хаврын шалбааг болсон замаар хөтлөн, ус шалбааг, шавар шавхай, сахлаг үстэй хүрмийн нь хормойг эргүүлэн дэрвэлзүүлсэн салхины алиныг ч анзаарахгүй алхаж явсан тэр өдөр тариачин хүний тэр үнэн, чухамдаа Ипатины өөрийн нь үнэн хавчигдан хяхагдсаныг байсхийгээд дурсан санадаг байлаа. Тэгэхэд тэргэн дээр айж сүрдээд дуугүй болчихсон эмэгтэй дүү нар, уйлж нүд нь хавдаад бас дуугүй болсон эх нь саарал ороолт ороогоод сууж явсан бил ээ. Нарийхан хусны дундуур төрөлх тосгон Петрушиногийн байшингийн дээврүүд тэртээ ард нь харагдсаар байвч Ипатин эргэж харсангүй морины жигд алхаатай өөрийн эрхгүй хөл нийлүүлэн толгойгоо гудайлган алхаж борооны ус шүршсэн салхи исгэрэх, дугуй хяхнах, морины туурай усанд шалчигнах дууг чагнаж явжээ. Одоо диван дээр эвтэйхэн хэвтэх гэж хөдлөхөд нь зэвэрсэн хуучин пүрш хяхтнахыг сонсоход тэр өдөр ачаатай тэрэгний нь дугуй яг ингэж сэтгэл түгшим, өрөвдөм дуугарч байсан шиг санагдана. Тийнхүү буурал морио хөтлөн явахдаа Сибирьд сал дээр ажил хийх болно, тусгай зориулж оёсон бүсэнд хийж шидээд ээж нь хадгалж явсан олзны төгрөгүүдээ бүх насаараа нуун далдлах болно, эхээ төмөр замын буудлын дэргэдэх оршуулах газарт гандаж хагссан хөрсөн дээр төмөр замчдын чулуун юм уу, сэвсгэр саарал шороон булшин дунд оршуулаад хөлд нь загалмай ч хийж хатгаж чадахгүй, зөвхөн нэр бичсэн муу гадас хатгачхаад хожим нь бөглүү хөвч ой руу галт тэргээр явах үедээ бүдэг бадаг гэрэлтэй вагонд дээд талын вандан дээр гарч сэгсрэгдэн хэвтэхдээ ээжийнхээ биеэс авсан өнөө төгрөг шидээстэй бүсийг эмээсэн маягтай байн байн тэмтрэн үзнэ, сүүлд нь айж эмээх явдал түүнийг цаг үргэлж шаналган зовоож байх болно гэж бодсонгүй.

	 

	 

	Егор, Ипатин өвгөн хоёулаа дуугүй суув. Егор өвгөнийг ажиглан харахаа больчхоод шүүгээ саваа онгичин өнөөдөр гүйцэтгэх гэсэн ажил хэргээ гаргаж ширээн дээр тавина. Хөх хавтас, дугаарлаж үдсэн элдэв цаасны дунд мөрдөн байцаалтын тогтоолын бөглөөгүй цэвэр маягтууд гарч ирсэн бөгөөд Егор тэдгээрийг ширээний зах руу зайлуулж дээрээс нь зузаан хавтас тавьсан боловч «МӨРДӨН БАЙЦААЛТЫН ТОГТООЛ» гэсэн том хар үсэгтэй гялгар цагаан хуудас байхыг Ипатин өвгөн харж амжаад үүнээс сэжиг авч айжээ. Бөглөж бичсэн тогтоолын хүч чадлыг тэр сайн мэднэ. Өчигдөр нэг нь районы зөвлөлийн депутат, нөгөө нь сэргийлэхийн ажилтан гэж өөрсдийгөө нэрлэсэн хоёр залууд хаалга тайлж өгөөд гэртээ оруулахад засаг төрийн тэр төлөөлөгчидтэй ярьсны дараахан (тэд нар энэ байшинг ямар хөрөнгөөр барьсан юм бэ гэдгийг тайлбарлаж бичээд батлах баримт бичгээ хавсарга гэсэн юм) сэтгэл нь түгшээд оройжин, шөнөжин Ипатиныг шаналган өглөө сэргийлэхийн анги заалгаж авах гэж дэслэгчийг зээлийн дэлгээстэй хаалганы дэргэд зогсоож байх үед ч гэсэн зовоосоор байсан бодол нь одоо тогтоолуудыг харахад дахин тодрон сэргэх шиг болж тэр үг ч дуугарч чадахгүй зөвхөн хуруу нь л савхин малгайн саравчийг улам хүчтэй тогшино. «Яагаад над дээр ирдэг бил ээ? Нэг сар, нэг жилийн өмнө биш, чухам одоо ирдгийн учир юу вэ?» гэж дотроо бодож яагаад чухам өөр дээр нь шалгахаар ирсэн юм бэ гэж өчигдрийнхтэйгөө адил гайхан тааж ядаж байлаа. Ипатин үүдний манаачаар ажиллаж байсан тэр оёдлын үйлдвэрт их юм хулгайд алдсан явдал илрээд түүнийг хамсаатан байж магадгүй гэж сэрдэж байсныг тэр мэдсэнгүй. «Энэ хүнд ярих хэрэгтэй шүү дээ, би юунд дуугүй суугаад байгаа бил ээ?» гэж Ипатин дотроо бодож Егор өөд харан өнөөдөр тайлбар өгөхөөр очих ёстой сэргийлэгчийн овгийг санах гэж хичээсэн боловч санаанд нь орж ирсэнгүй, харин өчигдрийн санамсаргүй, түүнийг сандраасан ярианы үг өгүүлбэр сэтгэлд нь эргэлдэнэ.

	«Байшин минийх биш!»

	«Зүгээр, зүгээр, өвгөн гуай, районы гүйцэтгэх хорооны шийдвэр...»

	«Үүнийг би бариагүй юм!»

	«Тэгээд л бичиж орхи».

	«Орон сууцны дэвтэр энэ байна».

	«Хэрэгтэй болоход нь шалгаж үзнэ, нарийвчлан тогтооно. Энэ бүгдийг тайлбартаа хавсаргаад сэргийлэхийн ангид нөхөр Го-д аваачиж өгөөрэй». Үүнээс цааших яриа Ипатины санаанд ер орж ирсэнгүй.

	Ипатин өчигдрийн ярианы тухай бодож сэргийлэхийн ажилтны овгийг санах гэж шаргуу хичээсэн ба чухам энэ нь гол зүйл бөгөөд түүний сэтгэлийг догдлуулан зовоож байна гэж бодогдсон боловч ганц ч үг дуугарч чадахгүйн гол шалтгаан нь ондоо бил ээ. Тэр бол ярихыг хүсэхгүй бөгөөд цухалдангуй сэтгэлийн нь гүнд хадгалагдаж байгаа болов уу гэмээр тийм бодол юм. Тэр үед Петрушино тосгонд хамтралжуулах төлөөлөгчийн өмнө ингэж сандарч суугаад «Үгүй, явахгүй» гэж хэлж байсан мөртөө дараа нь буурал морио хөтлөөд шалбааг болсон хээрийн замаар алхаж бил ээ. Эртний үйл явдал дахин давтагдах шиг санагдана. Анир чимээгүй албан тасалгаа, сэргийлэхийн мундир өмссөн мөрдөн байцаагчийг харахад, эвлэршгүй ширүүн дүр түүний сэтгэлийг бас зовоосон учраас тэгж бодож байжээ.

	Ипатин хавтсан дотор нуучихсан мөрдөн байцаалтын тогтоолын маягтууд, ширээн дээрх цаас, хавтас нааш цааш болгон янзалж байгаа мөрдөн байцаагчийн гарыг харж суухад нь ахуй амьдралаа, бүх юмаа эхнээс нь авхуулаад ярихаас аргагүй болно, тэгэхэд нь мөрдөн байцаагч цагаан маягт дээгүүр үзгээ гүйлгэн асуулт болно гэсэн бас нэг зовнил түрүүчийн бодол санаан дээр нь нэмэрлэжээ. Ипатин тэр асуултаас айж байсан болохоор:

	— За, ярь би таныг сонсож байна гэсэн Егорын одоо харин намуун боловч шаардангуй зоримог дуу нам гүм тасалгаа дунд дахин дуугарахад өвгөн цочиж малгайгаа газар унагаж орхив.

	Эхийн булш, эмэгтэй дүү нарын булш, чулуурхаг бөгөөд төмөр замын далан шиг нурамхай саарал шороо овоолсон загалмай ч үгүй, зөвхөн хөлд нь муу гадас хатгасан булшнууд бил ээ. Нэгдэх нь Белебейн өртөөний ачааны тэрэг зогсдог мухар замын цаахна талд, хоёр дахь, гурав дахь нь Красноярск, Чит хоёрын дэргэд байдаг. Тэр шинэхэн овоолсон шороо, хүүхдийн авсны таг дээр унаж буй шорооны шаржигнах дууг хэзээ ч мартахгүй. Тэр жил Ипатин үхэлтэй ойрхон танилцаад авсан бил ээ. Цасанд дарагдсан ой хөвчит Сибирь нутаг, хижиг өвчтөний эмнэлгийн муу байшин, цагаан даавуугүй ор дэвсгэр, халуурч, дэмийрсэн хүмүүс, халаад өмссөн ёололдож гүйлдсэн өрөвдөм шар царайтай сувилагч нар, бөглүү хананы дэргэд хэвтэж байгаа хэсэг эдгэрэгсэд, тэдний дунд Ипатин эцэж ядарчхаад өөрийнх гэмээргүй тамиргүй нарийхан гар гарган хэвтэж хөнжлөө ч татаж засах тэнхэлгүй байсан нь санаанд нь илхэн... Ипатин сульдаж ядарсандаа ганхан эмнэлгийн хашаанаас гараад амьдралын бүх юм устаж үгүй болжээ. Петрушино тосгоны сүрлэн дээвэртэй байшингууд, ногоон оройтой цамхаг, түүн дээрээс үргэж нисээд гуаглалдаж байгаа алагтуу, сүмийн цэцэрлэг, тосгоны ганц туйпуу барилга болж байсан ламын төмөр дээвэртэй байшин, төмрөөр биш ч гэсэн банзаар дээвэрлэсэн бөгөөд дээр үед хоёр хувааж нэг талыг нь орон сууц, нөгөө талыг нь архины пүүс болгосон өөрийн нь байшин, хөдөө тосгонд нар тогтуухан мандаж жаргаж байдаг байдал аль нь ч түүнд дахин үзэгдэхээ больсон гэдгийг ойлгожээ. Тэр дурсгалт гучин нэгэн онд Орос орныхон, хамтралд оролгүй, идээшсэн нутгаасаа хөөгдөж үүрэг үүрч, таар нөмрөн яваа ипатины Орос орныхон хижиг өвчтөний эмнэлэгт хэвтэж байсан хүмүүс шиг халууран дэмийрч ёолон атиралдан байгаа юм шиг түүнд санагдана. Тэр шинэ амьдралыг хүлээн аваагүй, авч чадахгүй байсан болохоор юм бүхэн тэгж төсөөлөгджээ. Ээж нь архины мухлаг гаргаж гэрт нь юм бүхэн элбэг дүүрэн, улс амьтан тэдэнтэй уулзахдаа малгай авч мэндэлдэг болоод байсан тэр өнгөрсөн үеийг мартах нөхцөл алга. «Хамаг юм баларчээ!» гэж Ипатин бодож байлаа. Өөрчлөлт болж байгаа нь Ипатинд мэдэгдсэн боловч хот тосгоны амьдрал энгийн үнэнч шударга хүмүүсийн хувьд яаж өөрчлөгдөж байгааг харахыг хүсэхгүй, харин санаа нэгтнийг эрж олоод тэднээсээ холдохгүй тэдэнтэйгээ нийлж шинэ юм бүхнийг муучлан зэмлэж байсан бил ээ. Тэр өөрөө өөрийгөө хэцүү бэрх хувь тавилантай болгож түүнийгээ ойлгохгүй, анзаарахгүй, зөвхөн хорсох, үзэн ядах сэтгэлээ дэвэргэж байжээ. Өртөөний газар түлхэлцсэн олон хүн, элсүүлгийн конторын үүдэнд жагссан улсыг сэрэмжлэн ажиглаж яаж амь зуух юм бэ? гэж дотроо боддог байжээ. Эргэн тойрон, хот тосгонд мянга мянган хүн амьдардагтай адил амьдарч болно, амьдрах ч ёстой гэдгийг сайн мэдэх боловч одоо ч гэсэн оёдлын үйлдвэрийн үүдний манаач бөгтөр буурал өвгөн болчихсон хэр нь өнөө л асуудлыг өөртөө тавьсаар байлаа.

	«Яаж амь зуух юм бэ?»

	Ипатин тэр жил өвчний дараа бүрэн тэнхэрч чадаагүй эцэж турчихсан явах үедээ Сымд сал урсгах ажилд орсноо сайн мэднэ ээ. Ачааны онгоцны хяхнасан тавцан, урд талд нь сэлүүрээрээ Енисей мөрний усыг хөөсрүүлэн чирч яваа бяцхан онгоц түүний санаанд илхэн байдаг. Номхроогүй, уур хилэн нь дарагдаагүй бөгөөд одоо Сибирь лүү олз хайхаар яваа (ертөнцөд олз олдох нь ховор, харин түүнийг олох зам төвөгтэй) хүмүүс, ялангуяа түүний дэргэд сууж явсан үү болсон нүүртэй ламыг мартаагүй бил ээ. Тэр лам нэг янзын нялуун дуугаар:

	«Залхаан цээрлүүлгийн энэ хязгаар нутаг, зовлонтны энэ нутаг одоо үнэн сүсэгтний нутаг болжээ. Одоогоос эхлээд Уралын тэртээд бурхны хилэгнэл, энд бол дээдэс тэнгэрийн соёрхсон жаргал байгаа юм» гэж ярьж байлаа.

	«Жаргал гэж үү дээ?»

	«Үнэнхүү жаргал».

	«Миний бодоход одоо хүнд орон болох газар алга». «Бурхнаа мартаад байна аа, бурхан аа!»

	«Хүн бүхэн өөрөө өөртөө бурхан шүү дээ!»

	Сүүлийн үгийг Ипатин хэлээгүй юм. Тэр үгийг хэлсэн хүн рүү Ипатин эргэж хараа ч үгүй юм даг. Яагаад гэвэл ламын үг марташгүй, утга төгөлдөр мэт санагдсан бөгөөд сүмийн албат настай хүний сэтгэл тайтгаруулсан тайван дууг сонсоход таатай байжээ. Харин одоо бол тэр үгийг өөрөө хэлсэн, тэгэхэд ачааны онгоцон дээр явж байхдаа «Хүн бүхэн өөрөө өөртөө бурхан шүү дээ!» гэж ламд тийм эрс шулуун дуугарсан юм шиг санагджээ. Тэр үгийг «Петрушинод байдаг шигээ хүссэн, дадаж заншсанаараа дураараа чөлөөтэй амьдрах ёстой» гэсэн утгатай гэж ойлгодог байжээ. Энэ бүхэн түүний хувьд ахуй амьдралыг хэмжих хэмжүүр, баримтлах чиг болсон бөгөөд хийж буй, хүсэж эрмэлзэж буй юм бүхэн дадаж заншсанаараа амьдарна гэсэн гурван үгэнд л багтах болжээ. Ипатин Ярцево тосгонд Сым голын бүр эрэг дээр байшин барьчхаад эхнэр авч айл гэр болжээ. Тэр байшингаа ажлаас хойш орой үдэш, амралтын өдрүүдэд барьсан юм. Дүнз цагаалж өнхрүүлэхэд хэцүү байжээ. Сүх, хөрөө барьсаар байгаад гар нь мэдээ алддаг боловч «Өөртөө хийж байгаа юм шүү!» гэж бодоход сэтгэл баясдаг болохоор ядрахаа мэдэхгүй өргөн том алгаа цэврүүтүүлсээр байсан бил ээ. Тэр үеийг бодоход Ипатинд тун аятайхан байдаг. Сүхний ирэн дороос цагаан зомгол цацран үсэрч, нарсны үнэр ханхлан Сым голын шавар эрэг доор ус булгилж дэнлүү салхинд ганхаж завсар заалхайгаар нь хөвд чихэж амжаагүй, урь салхинд идэгдээгүй, харлаж хагсраагүй шинэхэн хэвээрээ байгаа зүсмэл дүнз бүхий модон хашлага тэр анивчсан улаан гэрэл дунд сүндэрлэн боссоор байлаа. Энэ бүгдийг тов тодхон санахад дахин нуруугаа тэнийлгэж сүхээ хойш тавиад даавуу цамцныхаа ханцуйгаар духныхаа хөлсийг арчаад байшин босож байгаад баярлан хашлагыг нүдээ онийлгон тойруулж харж байгаа юм шиг санагдана. Тэр ажлыг өөртөө хийж байсан болохоор дуртай, тааламжтай байж бил ээ. Дараа нь зоргодсоо цуглуулчхаад дархны ширээн дээр гарч суугаад эхнэрийнхээ барьсан талхнаас том том хэсгийг тас хазан дуугүй идэж шуудхан хувингаас нь хүйтэн сүү уудаг байсан юм. Зоргодосны үнэр, гэрийн талхны үнэр, хөвч мод, гаа хоёр ханхалсан шинэхэн сүүний үнэр тэр үедээ жирийн, анзаарамгүй байсан бол одоо өнгөн Ипатины сэтгэлийг онцгой догдлуулна. Тэр өөрийгөө дахин эзэн хүн болсон шиг бодож өглөө модон хүрзээр хашааныхаа цасыг цэвэрлэн Дээд Сымын захаас худалдаж авсан үнээгээ хийдэг пин хүртэл зам гаргаж явсан тэр жилүүд, санаа сайн, амьдрал дүүрэн явсан тэр жилүүд нь сэтгэлд нь ургана. Үнээ нь улаан зүстэй, жижигхэн, үүлдэр муутай, сүү багатай боловч ногооны газрыг дагуулан гол хүртэл нарсан шургаагаар босгосон хашаа, хаалга, довжоотой дүнзэн байшин, довжоон дээр дамнуургаа хадаасанд өлгөж байгаа эхнэр Граня, Ярцевогийн «бузарлагдсан» (оргодол хэрэгтэнд бузарлагдсан) хүүхэн Гранятай адил өөрийн юм байж бил ээ. Граня үргүй болохоор Ипатин сэтгэл тавгүй байдаг сан. Анхандаа эвлэрч тун чаддаггүй, согтохдоо шөнө дунд, пин рүү сэрээ эрэхээр үсээ өрвийлгөн ухаан жолоогүй гүйж, ална гэж занадаг байжээ. Одоо өчнөөн жил өнгөрч юм бүхэн тэртээ ард хоцорч Сымын эрэг дээр гараа гарган барьсан байшин нь орой дээвэргүй, цонх хаалгагүй, хэнд ч хэрэггүй хаягдаад зөвхөн дайтаж тоглодог хүүхдүүдийн орон болчхоод бам өвчнөөр нас барсан Гранягийн нь бие цогцос Ярцевогийн хуучин оршуулгын газарт булагдаад Ипатин өөрөө дайн, олзлол, хорих газраар дамжин өнгөрсний дараа одоо Гранягийн тухай бодохдоо шөнө дүлээр сэрээ эрж пин рүү гүйдгээ санадаггүй, харин эхнэр нь баясгалантай мишээн толгойгоо духайлгаад эргэлдэн бүжиглэж өргөн банзал нь том хонх шиг цүлхийн хуйлран эргэлдээд хөл нь ил гарч дотуур банзлын нь цагаан саа харагддаг тэр мөч нүдэнд нь ил байдаг бил ээ. Бас баярлаж бахадсан сандран халамжилсан царай, шөнө дунд босож эсгүүр лүү гүйж очдог байдал нь мөн санаанд орно. Хөнжлөө шаржигнуулан сөхөх, нүцгэн хөлийн чимээ сонстож керосин дэнлүүнээс цацрах шар гэрэлд эсгүүрийн сав руу тонгойж байгаа том гэгч сүүдэр хананд тусаж харагддаг байлаа. Гэвч Ипатин явахад бэлэн болчхоод Ярцевогийн усан буудлын тийм ч өргөн биш банзан тавцан дээр зогсож байхад Граня нь түүнийг хүзүүдэн тэврээд нулимсаа асгаруулан «Хонгор минь» гэж шивгэнэн биеэ барьсан хэр нь эхэр татан уйлж байсныг дурсан санах нь олонтоо байсан юм. Одоо Гранягийн царай тэр үеийнх шиг ойрхон тов тодхон харагдаад ус гүйлгэнэсэн нүд, эхэр татан уйлахад нь чичирсхийсэн хөмсөг, хацрыг нь дагаж бөмбөрсөн нулимс нүдэнд нь харагдаад сэтгэл нь мөн тэр үеийнхтэй адилхан шимшрэн гуньхарчээ. Усан буудалд дэслэгчийн захирангуй тушаал цуурайтахад хожим олзлогдон хоригдож яваад бараг арван таван жилийн дараа Ярцевод сая эргэж ирэхэд нь Ярцевогийн оршуулах газарт түүнд зааж өгч байсан тэр булшинд эхнэрийг нь аваачиж хийхээр түүнээс салгасан юм шиг, түүнээс зууран тэвэрч аваад тавихгүй байсан Гранягийн гараас Ипатин өөрөө мултран гарсан биш харин Граняг түүнээс салгаж авсан мэт одоо санагдсан учраас «Петя! Пе-етя!» хэмээн байсан эхнэрийн нь дуу гай зовлон зөгнөсөн юм шиг чихэнд нь сонсогдоно.

	Дооглож «Загасчин» гэж нэрлээ юу гэмээр бяцхан хөлөг онгоц чичрэн доргиж сэлүүрээр ус алгадаад агшин зуур нам гүм болсон Ярцевогийн усан буудлаас хөдөлсөн тэр цагаас хойш болсон бүх юм гунигтай бил ээ. Төрөлх Петрушино тосгоноо орхиж буурал морио хөтлөөд гарсан тэр өдөр биш, харин чухамхүү энэ өдөр хувь заяа нь муугаар эргэсэн гэж Ипатин боддог болжээ. Фронт руу явж байснаа, галт тэрэг зогсоход цасанд дарагдсан тавцан дээр гарч танк, их буу ачсан олон цуваа тэрэг, цэрэг ногоон брезент дор дүрс нь тодхон ялгарч байгаа их бууны гол төмөр, задгай вагон дээр хөдлөхөө больчихсон юм шиг зогссон харуулыг олж харснаа, мөн окопт орчхоод байхад анхны мина толгой дээгүүр нь исгэрэн гарч анхны тэсрэлт тас хийн том том хэлтэрхийнүүд дош мөндөр шиг асгарахад юу бодсоноо эргүүлэн санадаггүй бил ээ. Тэгэхэд олзлогдсон ч хамаагүй, харин амьд үлдэх хэрэгтэй гэж шийдээд аятай шалтаг л харж байв. Олзлогдож хорих газарт сууж байгаад Штаргардын нэг өвгөний фермд ажил хийсэн энэ бүх явдал түүнээс эс шалтгаалах зүй ёсны зайлшгүй хэрэг шиг хожим л бодогджээ. «Би ганцаараа биш, бүгдээр л бууж өгч байсан, олон хүн бууж өгсөн» гэж Ипатин одоо өөрөө өөртөө хэлдэг, яаж байгаад олзлогдсон нь түүний буруу биш гэж боддог байв. Бүслэлтээс гарч явсан салаа цэрэг байрласан тосгон руу германчууд шөнө дайрч орсон юм санж. Ипатин эзэд нь хаяад явчихсан байшинд хоёр байлдагчтай хамт унтаж байгаад германчууд тосгонд орж ирээд сүмийн довжоон дээр байрлуулсан том хэмжээний пулемёт буугаар шөнийн гудамжийг гэрэлт сумаар нэвт буудаж эхлэх үед сая сэржээ. Ипатин байлдагчидтай цуг байшингаас гүйж гараад ногооны газар луу ухасхийсэн боловч хашааны мухар дахь халуун усны модон байшин хүрээд л ой тийш холдсоор байгаа тулалдааны чимээг дув дуугүй чагнан суусан бил ээ. Германчууд өглөө тосгоныг самнаж яваад тэднийг тэндээс нь барьж авчээ. Халуун усны тэр бяцхан байшин, шагайвар нүх шиг жижигхэн цонхоор туссан үүрийн туяа, ойртон айсуй герман цэргүүдийн хөлийн чимээ, хаалга хяхтнах дуу, автомат бууны замаг тачигнах «Халти» гэж хашхирах дуу болоод өөрөө винтовоо хаячхаад босож гараа өргөсөн — энэ бүхэн Ипатины дотор тодхон санагдана. Энэ явдал түүний санаанд тодхон боловч гол зүйл энэ биш шиг бодогдоно. Цэрэг хүний нэр төрийг юугаар ч бузарлаагүй бөгөөд санамсаргүй бүслэгдээгүй сэн бол өөртөө бахархаж ч болохоос гадна хөгширсөн хойноо үр хүүхэд, ач нартаа өөрийнхөө тухай гайхуулан ярьж болохоор санагдана. Гэвч түүнд үр хүүхэд, ач, бузарлагдаагүй нэр төр аль нь ч байсангүй, харин өөрийн нь үздэгээр түүнийг шударга бишээр цээрлүүлэн шийтгэсний улмаас сэтгэл шаналгасан зовлонгоос өөр юм үлдсэнгүй. Түүн шиг цэрэг яваад дараа нь хотын баяны ажилтан болсон улсууд, тосгоны ахлагч агсан элдэв янзын хүмүүс, харгис цагдаа нар, власовчуудыг ачааны тэргэнд ачиж дэргэд нь харуул тавиад хоригдол болгож Сибирь лүү Колыма руу цөлсөн бил ээ.

	Жил ч биш, сар ч биш, харин өдөр, цаг, мөч чухамдаа мөч л санаанд үлддэг ажээ. Ипатин цонхонд барьж хадсан сараалжин төмөр чимээ гарах шиг болоход одоо ч гэсэн өглөөгүүр давхийн сэрэх нь олон. Өвгөн босон харайдаг боловч үүрийн бүдэг бадагт хана, авдар, бяцхан хивс, зуухны дэргэд тавиастай ор, түүн дээр Настасья хөнжлөөр биеэ ороогоод юу ч харахгүй, юу ч сонсохгүй унтаж байгаа л харагдаж вагон доторх ханз, түүний дээхэн талд сараалж төмөр барьж хадсан цонхыг санагдуулах юм өрөөн дотор огт байхгүй байдаг байлаа.

	Ипатины сэтгэлд өөр бас нэг явдал бүр ч тод орж иржээ. Хорих газарт өргөст торны цаана орчхоод байхад түүнийг байцаахаар мөрдөн байцаагч дуудаж аваачаад бүр анхны байцаалт дээр Ипатин чи биеэ цагаатгах гэсний хэрэг алга, чи германчуудад ажил хийж өгч байсан учраас Эх орноосоо урвагч мөн, санаа ариун гэж нотлохыг оролдох явдалгүй, тэрслэгч хүний санаа ариун байдаггүй юм гэж хэлж бил ээ. Тогтоолын маягт, мөрдөн байцаагчийн харц, гол нь «Эх орноосоо урвагч, тэрслэгч» гэж хэлсэн үг энэ бүхнийг одоо санахад Ипатины бүх бие хүйт оргиж чичрэх шиг болдог юм. Ямар ч гэмтэй, муу юм үйлдээгүй гэж түүнд одоо бүүр ч баттай бодогддог болжээ. «Би хэнд ч тэрслээгүй, байцаан дунд хэвтэж байсан тэр хүнийг ч барьж өгөөгүй, харин үхэж үрэгдэхгүйн тулд ажил хийж, өглөөнөөс авхуулаад шөнө болтол ажилд дарагдаж байсан юм!» Түүний хэргийн талаар мөрдөн байцаалт бас л үргэлжилсээр байгаа юм шиг, энэ үг нь мөрдөн байцаагчийн сэтгэлийг зөөлрүүлэн уяруулж, түүнийг ятгаж чадах юм шиг ингэж бодож байлаа. Зөвхөн нэг удаа, Ярцевогийн хуучин оршуулгын газарт Гранягийн булшны дэргэд зогсож авцалдаа муутай, зовлон зүдүүрт амьдралдаа гутаж гуньхрах сэтгэл тун тэсвэрлэшгүй болоход гэмшил төрөөд олзлогдохгүй, ногооны газарт халуун усны муу модон байшинд хоргодож суухгүй, буудалцаж байгаад салааныхаа хойноос гүйцэн очиж бусадтайгаа цуг ой руу ухарч болох байсан юм, бусад хүмүүс татгалзаж байсантай адил баяныд ажил хийхээс татгалзаж болох байсан юм, тэгсэн бол (гэвч тэгсэн бол юу болохыг хэн мэдэх вэ) амьд үлдэх юм уу эсвэл дайнд амь үрэгдэгсдийг оршуулдагчлан цэргийн булшинд авс ч үгүй, гутал ч үгүй хэвтэж байх юм уу, үгүй бол Германы нутагт фермийн эзний газар дээр байцаан дунд Ипатины олж харсан боловч барьж өгөөгүй, тэгэхдээ тэргэн дээр боолттой талх өөх байсан хэр нь юу ч өгч туслаагүй, тэр хорих газраас оргосон эцэнхий, хөхөрчихсөн польш юм уу, франц хүнтэй адил үхлийн лагерьд цаазаар авахыг хүлээн сууж байх сан бил ээ. Ипатины өөрийн нь хувь тавилан, мөн одоогийн нь үймэх сэтгэл аймаар боловч хэд хоногийн дараа замын хажуу дахь шуудуун дотор үхчхээд хэвтсэн өнөө польш юм уу, франц хүний хувь тавилан бүр ч аймаар санагдана. Суудалтай хүрмэн дээр нь хоригдлын пайз зүүлттэй тэр хүн хажуу тийш хараад хөөж ялзраад хэвтэж байсан бөгөөд гитлерюгендын хүрэн хүрэм өмссөн ягаарсан хацартай тарган тарган залуучууд дооглон инээлдэж тэр хүүрийг чулуу шидэн булж бил ээ.

	«Яаж амь зуух юм бил ээ» гэж Ипатин дахин дахин бодно. Гэвч ертөнц дээр түүнд өөрийн нь амь нас л хамгийн эрхэм учраас юм бүхэн давтагдлаа гэхэд тэр үнэндээ юуг ч өөрчилж өөрөөр хийхгүй гэдгээ сайн мэдэж байсан юм.

	Утсаар ярьсан яриа бараг арван минут үргэлжлээгүй сэн бол Егор Ипатиныг ямар учиртай ирснийг мэдэж болох биз гэвч Егор цаасаар оролдохоо больж малгайгаа унагачихсан Ипатин өөд хараад «Яриач дээ, эхлээч!» гэж гурав дахь удаа хэлэхээр завдтал гэнэтхэн утас дуугарчээ.

	Их сургуульд хамт сурч байгаад одоо хотын прокурорын газарт мөрдөн байцаагчаар ажиллаж байгаа Лаврушин утасдсан юм санж. Бямба гарагт шинэ байрны зөвшөөрөл бичиг авч тэр өдөртөө нүүж орсон болохоор энэ бүхнээ Егорт тэсэн ядаж баяртайяа ярьж шинэ байранд орсны баярт урих сан гээд утасдсан нь тэр ажээ. Байр шинэ, Лаврушины хэлдгээр маш сайхан бөгөөд гал тогооны нь хана гялгар чулуугаар өнгөлөөстэй ба халуун усны өрөөтэй, тэгээд халуун ус бүр залгачхаад байгаа, өрөө хоёрхонтой ч гэсэн дамждаг биш энэ бүхэн сайн хэрэг тул Егор Лаврушинд чин үнэнээсээ баяр хүргэсэн боловч пүрэв гарагт жижүүртэй харин дэд хурандаа Богатенковоос чөлөө гуйх дургүй байсан учраас байрны баярт очиж чадахгүй гэв. Гэвч Лаврушин шалаад байсан болохоор энэ яриа төгсгөлгүй үргэлжлэх нь ээ гэдгийг мэдээд Егор «үгүй» гэж шийдэмгий хэлчхээд харилцуураа тавьж орхив.

	Өрөвдөх сэтгэл улам бүр төрүүлж байсан бөгөөд Лаврушинтай ярих зуур ч санаанаас гараагүй энэ дуугүй бөгтийж суугаа өвгөнтэй одоо л нэг ярилцъя гэж Егор боджээ. Одоо харилцуураа нэгэнт тавьчихсан болохоор суудлаасаа босон ширээний цаанаас гарч Ипатинд ойртоод эелдэг тааламжтай ямар нэг үг хэлж өвгөнийг зоригжуулан яриагаа эхэлж болохоор болсон хэр нь Егор даруй тэгж чадсангүй. Жил хагасын өмнө диплом хамгаалахын өмнөхөн хуулийн салбар төгсгөгчдийг ажилд хуваарилахаар комисст дуудахад Егор Ковалёвын дараагаар орох ёстой Лаврушин түрүүлж ороод хотын прокурорын газарт ажиллах томилолт авсныг Егор тохиромжгүй үед санажээ. Тэгэхэд хаана ажилласан ч хамаагүй санагдаж байсан болохоор Егор юу ч хэлсэнгүй, зөвхөн дотроо инээмсэглээд өнгөрсөн бол тэр үед ч гэсэн, ялангуяа сэргийлэхэд алба хааж эхэлсэн анхны саруудад азтай Лаврушинд атаархаж байсан нь одоо санаанд орсон бил ээ. Тэгж атаархах сэтгэл одоо дахин төрсөн боловч тэгснээ хүлээхгүй, Лаврушины тухай бодохгүйг хичээвч чухам түүний тухай бодож байгаа болохоор Ипатинтай түрүүний бодсонтойгоо адил эелдэг зөөлнөөр ярьж чадахгүй болсныг мэдсэн хэр нь тийнхүү ярихыг хичээж суудлаасаа босон өнөө л бөгтийсөн хэвээрээ суугаа өвгөнд ойртон очиж бөхийгөөд галгүй болсон нүд рүү нь хараад аль болох зөөлнөөр:

	— За, өвгөн гуай, та юу гээ вэ? гэж асуулаа.

	Ипатины царай цонхигор, гар нь чичгэнэхийг Егор харсан боловч өвгөн юунаас болж цонхигор царайтай гар нь яагаад чичирч байгааг Егор мэдсэнгүй, хөгширсөн болохоор цонхигор царайтай юм хөгшин хүний бие суларснаас гар нь чичирсэн биз гэж таагаад энэ тухай дахин бодсонгүй, харин Лаврушины тухай эргэцүүлж байгаад паспорт болон элдэв баталгаа дотор нь хийж хоёр нугалсан орон сууцны дэвтрийг Ипатины гараас авав. Паспорт нь хамгийн дээд талд, авахад амархан байснаас гадна мэргэжлийн дадсан заншлаараа (эхлээд паспортыг нь үзэж хэн болохыг нь мэдээд дараа нь сэргийлэхийн дэд хурандаа Богатенковын сургаснаар байцаалтад орох хэрэгтэй шүү дээ) Егор орон сууцны дэвтрийг дэлгэлгүй дотроос нь паспортыг нь авч, тэнд ондоо ямар ч бичиг баримт байгааг огтхон ч сонирхсонгүй, паспортыг авч үлдээгээд орон сууцны дэвтрийг Ипатинд тэр даруй эргүүлэн өгч:

	— Май, ав гэж бараг үл дуулдам хэлэв.

	«Энэ хүн бичиг баримт үзэх бас дургүй байна аа!» гэж Ипатин бодоод энэ бодлоосоо айж бие нь хүйт оргижээ. Ипатин албан тасалгаанд байх хугацаандаа мөрдөн байцаагчид юу ч хэлсэнгүй, зөвхөн юу хэлэх гэсэн бил ээ гэж хүчлэн бодож суусан боловч одоо юуны төлөө энд ирснээ бүрэн ярьчихсан, мөрдөн байцаагч бүх юмыг мэдэж авсан, тэгээд мэдэж авсан хэр нь орон сууцны дэвтрийг нь харахгүй эргүүлж өглөө гэж боджээ. Хэнд ч юу ч нотлон хэлж чадахгүй боллоо гэж гэнэтхэн бодогдсон тул одоо элэгдсэн хүрмийнхээ хажуугийн халаасанд орон сууцныхаа дэвтрийг хийж нуруугаа цэхлээд паспортыг нь яаралгүй ажиглан харсаар суугаа мөрдөн байцаагч өөд мэгдсэн биш, харин эгдүүцэж үзэн ядсан харцаар харав.

	Энэ үед Егорын хувьд биш, харин Ипатины хувьд үүд гэнэт санамсаргүй нээгдэж хэн нэгэн хүн тасалгаа руу шагайлгүй:

	— Шуурхай хуралд ороорой! гэж өндөр дуугаар хашхирлаа.

	— За тэр дээ гэж Егор Ипатин руу эргэсэн боловч түүнд хандахаасаа өөрөө өөртөө хандаж дуугараад паспортыг нь хааж өвгөнд өгөв. Тэгээд одоо ярилцаж болохгүйд гомдсон маягтайгаар, — За тэр дээ гэж өөр аялгуугаар давтан хэлснээ өвгөнийг гомдоохгүйг бодож түүнийг мөн л өрөвдсөн хэвээрээ.

	— Петр Евдокимович аа, би таныг хурлын дараахан хүлээж аваад ярилцан аа. Одоохондоо хашаан дотор асар, суух вандан бий, тэнд оч гэж яаруу нэмж хэлээд гадагш гарахаар дуугүй алхсан Ипатинд үүдээ нээж өгөв.

	
III

	Егор нээлттэй үүдэн дээр зогсоод Ипатиныг дэргэдүүрээ өнгөрөөхдөө өвгөн мэгдсэн янзгүй, харин ч бүр ууртай, дүнсгэр байхыг олж харжээ. Гэвч өглөөний хуралд яарч байсан болохоор өвгөнд дургүйцэх үндэс алга, хурал гэдэг бол албаны хэрэг учраас юу ч өөрчлөх нөхцөлгүй гэж бодоод зөвхөн дал мөрөө гайхангуй хавчисхийв. Одоо сэргийлэхийн ангийн дарга дэд хурандаа Богатенковын албан тасалгаанд орж ирээд байхад дэд хурандаа харандаагаар ширээгээ дадамгай тогшиж «Эхэлье, нөхөд өө» гэж хэлээд эрүүгийн мөрдөн байцаах тасгийн дарга хошууч Тепловыг мэдэгдэл хийнэ гэж зарлав. Хошууч хавтсаа дэлгэж хэдэн цаас эргүүлэн сөхөж нэгийг нь шагайж хараад «Энэ долоо хоногт, нөхөд өө...» гэж чангаа дуугарч цааш нь зогсолтгүй хэчнээн гэмт хэрэг гарсан, хэдийг илрүүлснийг тоочиход Егорын санаанд Ипатин өвгөн гэнэт оржээ. Үүдэн дээр өвгөнийг дэргэдүүрээ өнгөрүүлсэн тэр мөч л чухамхүү санагджээ. Өвгөн гарах зуураа түүн рүү ямар сүрхий үзэн ядсан харцаар харсан гээч! Үгүй энэ чинь жирийн нэг гомдол биш, түүнээс их юм байгаа. Юу ч гэсэн Егорт тэгж бодогдсон учраас өнөө өглөөний бүх үйл явдлыг эргүүлэн санаж Ипатин юунд уурласан юм бол гэдгийг ойлгохыг хичээлээ. Өвгөн зээлийн дэлгээстэй хаалганы дэргэд ч албан тасалгаанд орж ирээд сууж байхдаа ч сэтгэл нь догдолж мэгдсэнээс ондоо юмгүй байсан нь Егорын санаанд тодхон байв.

	«Хачин өвгөн байна даа».

	Гомдол нь ялихгүй жаахан мөртөө бүх дэлхий ертөнц түүний өмнө буруутай, хүн бүхэн түүнд өртэй, өглөгтэй юм шиг дүр үзүүлдэг улс байдаг. Егор тийм улстай нүүр учирч явсан, тэдэнд дургүй байдаг. «Энэ өвгөн тийм улсын нэг биш байгаа даа?» гэж бодоод тэгж бодсоноос болж Ипатин түүнд тусгүй хүн шиг санагдав.

	«Гэвч юу гэж ирсэн юм бол?»

	«Үргэлж дуугүй суугаад байсан».

	«Гайхалтай юм».

	Хошууч Тепловын ярьсныг Егор анхандаа огт ухаж мэдэхгүй, зөвхөн л «ажиглагдсан...», «ажиглагдсан...» гэсэн ганц нэг үг л олж сонсож байлаа. Гэвч тэр үг байн байн давтагдаад байсан бөгөөд Егорын хувьд тусгай утгатай болохоор хошуучийн дууг анхааралтайхан чагнаж эхлэхэд Ипатины тухай бодол улам бүр холдож тавигдав. «Хоёр дахь удаа ажиглагдсан» гэсэн холбоос үг Егорын анхаарлыг онцгой татсан тул ёжтойхон инээмсэглээд хурал дуустал инээмсэглэсэн хэвээр байв. Тэр үгний урьд хошууч юу хэлснийг Егор мэдээгүй, зөвхөн дараачийн нь үгийг олж сонсоод юуны тухай яриа болж байгааг барагцаалан төсөөлж, «Хоёр дахь удаагаа ажигласан, хоёрдохоо мөртөө бас баривчлагдаагүй байна шүү, эвлэрэнгүй үзэлтнүүд, маанагууд, бид нар өөрсдөө танхайчуул, алуурчдыг өсгөн бойжуулж байна!» гэж бодов. Ийм үгс санаанд нь оронгуутаа төөнөөд авах шиг боллоо. Егор өөрөө хянуур болгоомжтой яваагүйгээр барахгүй ертөнцөд тийм зүйлс байдгийг хүлээн зөвшөөрөөгүй, зөвшөөрөхийг хүсээгүй юм уу гэмээр байлаа. Зоригтой, шийдэмгий ганц цохилтоор л гэмт хэргийг устгах явдал энэ хуралд сууж байгаа ажилтан хүн нэг бүрийн, юуны өмнө Егорын өөрийн нь үүрэг байх ёстой юм шиг түүнд санагдана. Сэтгэл нь Андрейчиковын алагдсан тэр ердийнх шиг хэтэрхий догдолж уур нь хүрээд байгаагаа Егор ажаагүй боловч хамаг юм энгийн, тодорхой санагдан үүнийг ганцхан бүгдээрээ ойлгож аваад ажиллаад л байвал болох юм шиг санагддаг энэ үе нь өөрт нь аятай бодогдоно. Егор одоо хошуучийг ширтэж суухад тэр нь дэлгээстэй хавтсан дахь цаасыг өнөө л яаралгүй маягаараа эргүүлж түүнийгээ хальт хараад «хоёр дахь удаа ажиглагдсан» хүмүүсийн овог нэрийг тогтуун тайван дурдаж байгаа нь болоод гол нь хошуучийн мэдэгдлийг дэд хурандаа Богатенков бүр ч их тайван бөгөөд тааламжтай царай гарган толгойгоо үе үе зөвшөөрөнгүй дохиж «Мөн, мөн...» гэж дуугаран, түүгээрээ хошуучийн «болгоомжлол» түүнд таалагдаж, эрүүгийн хэргийг мөрдөх газрын даргын хянамгай байдал, ажиллагаанд сэтгэл хангамжтай байгаагаа илэрхий харуулж буй нь Егорын сэтгэлд эсэргүүцлийг төрүүлэв. Хошууч Теплов, дэд хурандаа Богатенковын аль нь ч дагаж мөрдөж буй хууль дүрмийн юуг ч өөрчилж чадахгүй нь лав боловч тэр хоёр хоёулаа ажилдаа зохих ёсоор хатуу шийдэмгий байгаагүйгээр барахгүй харин хүчин төгөлдөр хуулиас зөөлөн (Егорт санагдсан) бөгөөд тэгж зөөлөн байдгийн учрыг ер олсонгүй. Тэдний өөдөөс эсэргүүцэж өөрт нь ил тодорхойгоос гадна энд суугаа олонх хүнд ч бас ил тодорхой байгаа болов уу гэмээр юмыг тэдэнд илчлэн харуулмаар санагдсан боловч Егор одоохондоо хүслээ юугаар ч илчилсэнгүй, зөвхөн итгэхгүй царай гарган жуумалзаж хөдлөлгүй дуугүй суусаар байлаа. Тэгээд Богатенков өөд харснаа шийдэмгий, хатуу байх тухай Андрейчиковыг алагдахаас өмнө дэд хурандаатай ярьснаа санажээ. Тэгэхдээ тэр гүйцээгээгүй яриаг давтаагүй, харин цааш нь үргэлжлүүлэх шиг болжээ.

	«Шийдэмгий байх, яарах гэдэг хоёр өөр юм шүү. Егор Тимофеевич аа, хонгор минь, та үүнийг сайн мэдэж авах хэрэгтэй» гэж дэд хурандаа хэлээд албан тасалгаа дотуур алхаагаа хэмжиж байна уу гэмээр яаралгүй явж доошоо, гутлынхаа хамар луу голдуу шагайж, зөвхөн хааяа зогсохдоо л «Хонгор минь» гэж дуугарчхаад Егор луу халз харж байлаа. Энэ нь Егорын санаанд сайн хадагдсан бөгөөд дэд хурандаа хошууч Тепловын зүг байн байн зөвшөөрөнгүй толгой дохин ширээний ард тайван суугаа боловч түүнийг тасалгаа дотуур чухамхүү тэгж алгуур алхаж яваа байдлаар дотроо төсөөлж байв. «Бид нар хүмүүстэй ажиллаж байна, янз бүрийн хүмүүстэй. Энэ тухай хэзээд санаж явах хэрэгтэй».

	«Би тэр тухай яриагүй!»

	«Манай хууль дүрмийн хүнлэг чанар...» «Би гэмт хэрэгтний тухай ярьж байна!» «Долоо дахин хэмжиж, нэг удаа огтол!»

	«Би гэмт хэрэгтний тухай ярьж байна шүү дээ, хонгор дэд хурандаа минь, Егор дэд хурандааг «хонгор» гэж шууд хэлж зүрхлэхгүй л дээ, гэвч энэ бол санаанд нь болж буй, сэтгэн бодож буй яриа учраас одоо энэ үгийг ичиж зоволгүй давтав. Гэмт хэрэгтний тухай ярьж байна би, хонгор дэд хурандаа минь. Жишээ болгож нөгөө Илья Брагыг аваад үзье л дээ».

	«Тэгээд?»

	«Анх удаа дээрэм хийж, манаачийг хутгалж шархдуулсанд түүнд ямар шийтгэл оногдуулсан бил ээ? Арван хоёр жил. Гэтэл хэдэн жил хоригдсон бэ? Дөрвөн жил. Дөрөвхөн жил болоод хорих газарт шалгарч, ухамсарлаж, засарсан гээд л суллагдаж орхисон. Сайхан санаатай улс тэр даруй гараад ирсэн... «Тан шиг улс, хонгор дэд хурандаа минь» гэж Егор хэлэх гэсэн боловч сэтгэн бодож байгаа хэр нь тийм үг хэлэхийг зүрхэлсэнгүй. Манай хошууч шиг улс. Хугацааг нь даруй найман жилээр сааж орхисон гээч гэж шал ондоо үг дуугарчээ».

	«Хүнийг итгэх ёстой...»

	«Би гэмт хэрэгтний тухай ярьж байна, хонгор дэд хурандаа минь. Брага суллагдсан мөртөө ажил хийхгүй, харин ажиглагдсан, хоёр дахь удаагаа ажиглагдсан байна. Гэтэл бид түүнд хэрэг үүсгэхийг ч бодохгүй байх юм. Үр дүнд нь юу болов? — Ингэж хэлэхэд дэд хурандаа зовчхоод хариу юу ч дуугарахгүй харин эсэргүүцэх онц шалтгаангүй болохоор зүгээр дал мөрөө хавчисхийх юм уу, гараа алдлах болно гэж Егорт бодогдов. Үр дүнд нь дахин хүн амины хэрэг гарлаа, Андрейчиков алагдлаа».

	Егор сүүлийн хэдэн үгийг зөвхөн дотроо сэтгэсэн боловч яриа сэтгэл санаанд нь биш, харин үнэн бодитой болж байгаа бөгөөд өөрөө сууж байгаа биш, харин зовж мэгдсэн дэд хурандаагийн урдаас харж зогсоод ялалтдаа бахархан омог бадрангуй хэлэв. Тэглээ ч гэсэн ялалтдаа бахархахын зэрэгцээгээр тэр ялалт нь бүрэн биш юм шиг санагдана. Яагаад тэр вэ гэвэл энэ сэтгэн бодож буй ярианд, мөн Андрейчиковын алагдахаас өмнөх ярианы үед Егор өөрөө болоод ялангуяа дэд хурандаа нэг юм дутуу хэлсэн юм шиг сэтгэгдэл үлджээ. Гэвч юуг дутуу хэлэв ээ? Егор зөвхөн гэмт хэрэгтний тухай ярьсныг дэд хурандаа ойлгосонгүй гэж Егор анхандаа боджээ. «Би гэмт хэрэгтний тухай ярьж байна аа! Гэмт хэрэгтний тухай шүү дээ!» гэж онцгойлон давтаж хэлсэн бөгөөд энэ үг итгэмээр сонсогдох шиг болсон ба юм бүхний учрыг ойлгоход хангалттай болов уу гэж бодогджээ. Тэгэхэд дэд хурандаа уцаарлаагүй, харин тайван, бүр ч сайхан ааштай байж бил ээ. Бас царайны нь өнгө санагдсан тул дэд хурандаа бүх юмны учрыг сайн мэдэж байсан хэр нь мэдэхгүй, юуг ч зааглан ялгаж салгахыг хүсэхгүй дүр үзүүлсэн нь гэнэтхэн санаанд нь тов тодхон буужээ. Энэ бол хариу олохыг шаардсан шинэ асуудал бөгөөд Егор дэд хурандаагийн бодлын явцыг нарийн мэдэж чадахгүй болохоор түүнд хариулж чадахгүй санагдана. Тэгэвч ямар ч байлаа гэсэн дэд хурандаа Богатенков, хошууч Теплов хоёрын аль аль нь эвлэрэнгүй үзэлтэн, маанагууд хэвээрээ байгаа юм шиг санагдана. Брагыг тухайн үед нь баривчилсан бол, эсвэл бүр үнэнийг яривал түүний шийтгэлийн хугацааг хорогдуулаагүй бол Андрейчиковын амины хэрэг болоод бусад хэд хэдэн гэмт хэргээс урьдчилан сэргийлж болох сон гэдэг гол санаагаа орхиж чадсангүй.

	«Засарсан, бэлэн болсон, суллаж гарга! гэдэгт л бидний буруу бас байна. Тэгтэл тэр хүн суллагдаж гараад өнөө л ажлаа үргэлжлүүлдэг. Бөгтөр хүнийг булш л засдаг юм даа! Андрейчиковт ямар гай учирлаа даа!» гэж бодоход тэр шөнө болсон явдал санаанд нь орж ирлээ. Брагатай холбоотой болов уу гэмээр хоёр залуу ажиж авснаа хошууч Теплов яг энэ үед ярьсан тул гэмт хэрэгтний нэрийг сонсоод Егор улам догдлонгуй дүрсэлж бодлоо.

	 

	 

	Тэр үдэш Егор жижүүр хийж байлаа.

	Ширээний ард тамхи татаад сууж байхад нь газар доор шахам байдаг бөгөөд хүний хувцас, хөлсний үнэр нэвт шингэсэн жижүүрийн чийгтэй байрны нөгөө хэсэгт нь болж байгаа юм бүхэн завсраар нь харагдмаар хийчихсэн намхан хашлаганы цаана сэргийлэхийн ангид саяхан хүргэгдэж ирээд байсан хөлчүү хүүхнүүд, Богатенковын нэрлэдгээр «эмзэгхэн хүүхнүүд» будаггүй урт вандан дээр сууж байлаа (жижүүрийн өрөөнд тамхи татахыг тэдэнд хориглосон учраас тамхи л татаагүй байв). Тэд нар сэргийлэхийн ангид ирсэндээ гутарсан шинжгүй, харин ч хүүхнүүдийг байцааж тогтоол бөглөж суугаа, Шевченкогийн сахал шиг сахалтай ахимаг насны түрүүч догшин байдлаараа тэднийг сүрдүүлэх байтугай бүр хөгжөөж байна уу гэмээр харагдана. Тийм ч учраас тэд нар ширээний дэргэд дараа дараагаар хүрч очиж түрүүчийн зааж өгсөн мухар сандал дээр сандайлахдаа нүүр царай, мөр, цээжээ харагдахаар төдийгүй хөл, богинохон банзалд тушигдсан гуя, ялангуяа тэр бяцхан банзлын хормойн дороос ил гарсан цагаахан өвдгөө харагдахаар суухыг хичээнэ. Хүүхнүүд инээд алдан нүд ирмэх бөгөөд энэ бүхэн нь тун ёс бусын харагдаж аягүй санагдсан тул Егор тэр үдшийн жижүүрээс бүр төвөгшөөж байв. Егор хашаа руу гарч, бүрээсийг нь авчхаад явахад бэлэн болсон мотоциклуудын дэргэд тамхи татан хоорондоо ярилцаж суугаа сэргийлэгч нарын хажуугаар явж өнгөрөөд өнөөдөр өглөөний хурлын өмнө Ипатин өвгөнийг очиж суу гэж явуулсан өнөө асарт ороод вандан дээр сандайлав.

	Чийггүй дулаахан байлаа. Чийггүй дулаахан байсныг Егор сайн санадаг юм, хашаан дотор зогсож байгаа сэргийлэгч нар бүгдээрээ цувтай байхыг хараад бас гайхаж байсан юм даг. Сэргийлэгчдийн нөмөрсөн цув нь цэргийн майхан цувтай төстэй харагдсан учраас л Егор гайхсан бил ээ. Тэгээд одоо тэр үдшийг дурсан бодоход сэргийлэгч нар чухамхүү тэр цуваа нөмрөөд зогсож байгаа нь нүдэнд нь харагдана. Бас бүтээлгийг нь авчихсан мотоциклуудын дүрс, хашааг гэрэлтүүлсэн цорын ганц ёлтгор чийдэн өндөр модны оройд байгаа нь харагдана. Энэ бүхэн нарийн ширийн зүйл Егорын санаанд байсхийгээд ордог байжээ. Яагаад гэвэл тэр зүйл онцгой бөгөөд бодол санаанд гүн хоногшсоноос биш, харин нэг сонин, хачирхалтай бодол тэр үед төрснөөс юм санж. Уг бодол «эмзэг хүүхнүүдээс» болж бас үүссэн юм. «Эмзэг хүүхнүүд» гэсэн үгэнд дургүй учраас Богатенковтой санаа нийлэхгүй болгондоо түүнийг өөрийг нь «эмзэг хүүхэн» гэж нэрлэдэг байв. Тэгэхдээ зөвхөн сэтгэлээ тэжээхийн тулд л бодол санаандаа тэгж нэрлэдгээс биш хаана ч хэзээ ч ил хэлээгүй юм. Бас бүтээлгийг нь авчихсан мотоциклууд тавиастай хашааны байдал, цэргийн майхан цувтай төстэй цув нөмрөөд, байлдааны даалгавар авсан салаа байлдагчид шиг зогсож байгаа хүмүүс, тэр үдэш нүдэнд харагдаагүй боловч «Хэрэг явдал гараагүй, тайван байна!» гэсэн товч тодорхой мэдээ өгч сургаа гаргасан, эсвэл түгшүүртэй яаруу дуудлага ирүүлж мотоциклтой харуулынхныг хэрэг явдал гарсан газар луу яаруу давхиулсан хэсгийн буюу постын сэргийлэгчдээс болж ч мөн тэр бодол төрсөн юм. Тэр оройн хийсэн жижүүр, Егорын мөрдөн байцаасан бүх хэрэг, сэргийлэхийн ангид хааж байгаа алба ч гэсэн бас энэ хачирхалтай ер бусын бодолд хүргэсэн бил ээ. Энэ юун бодол вэ гэвэл: хүний үйл ажиллагааны бүх талыг, амьдралыг бүхлээр нь багтаасан гол ертөнц, мэргэжлийн хүрээгээр хязгаарлагдсан бөгөөд бүхэл бүтэн юмны хэсэг болсон дагавар ертөнц, гэсэн хоёр ертөнц байдаг ба хамгийн чухал нь дагавар ертөнцийг (энэ үг өөрийн нь санаа бодлын мөн чанарыг хэр зөв илэрхийлж буйг бодсонгүй, зөвхөн их юм багтаасан аятай юм шиг л санагджээ) гол ертөнц гэж бодоод, түүнээс болж тухайлсан, хувийн, нийгмийн, төрийн чанартай алдаатай дүгнэлт хийдгийг хүмүүс яагаад эргэцүүлж боддоггүй юм бэ? гэсэн бодол юм. «Миний хувьд гол ертөнц бол миний хийдэг мөрдөн байцаагчийн ажил. Гэвч энэ нь ерөөсөө гол зүйл үү, эсвэл гол зүйлийн нэг хэсэг болсон дагавар зүйл үү? Би гэмт хэрэг илрүүлдэг, гэмт хэрэгтэнтэй цаг үргэлж харьцаж байдаг болохоор ертөнцөд тэд нар хэтэрхий олон юм шиг надад санагдаж байна. Гэвч энэ дүгнэлт зөв үү? Үгүй. Буруу гэдгийг би өөрөө ч ойлгож байна. Хэдий тийм боловч гэмт хэрэг байна, бараг өдөр бүр гарч байна». Хоорондох заагийг олж харж байгаа боловч дагавар ертөнц нь төсөөлж боддогоос илүү өргөн, үлэмж зүйл гэдгийг ухаарч байв.

	Ингэж сэтгэснээрээ ямар нэгэн шинэ юм нээж байгаа биш гэж үү гэж Егорт бодогдоно. Гэтэл Егор зөвхөн амьдралын учрыг ухаж мэдье, аливаа нэг хүнтэй адил өөрийн бодолтой болъё гэж оролдсоноос цаашгүй бил ээ. Дээд сургуульд олж авсан мэдлэг Егорт бүрэн биш, дутуу дулим санагддаг учраас амьдралын олон янзын үзэгдэл, баримтад тайлбар олохыг эрмэлздэг байлаа.

	 

	 

	Дэд хурандаа Богатенков хошуучийн үгийг тасалж ажиглаж авсан залуучууд тань Брагатай холбоотой гэж хэлж байгаа хэрэг үү та? гэж асуув.

	— Энэ бол одоохондоо бидний таавар, нотлох баримт байхгүй.

	— Хараахан байхгүй гэж дэд хурандаа давтаж хэлээд харандаа гаргаж хуудас цэвэр цаас биедээ ойртуулан, эхлээд «нэг» гэсэн тоо яаралгүй тавьж, дараа нь «Нотлох баримт байхгүй» гэж бичээд түүнийхээ доогуур дарж зурав.

	 

	 

	«Юу болов оо?»

	«Водопроводная гудамжинд хүн амины хэрэг гарчээ».

	«Юу?»

	«Хүн амины хэрэг гарчээ».

	Айж сандран амьсгаадсаар асар луу гүйж ирсэн түрүүчээс хэргийг нарийвчлан асууж, онцгой том хэрэг явдал гарвал өдөр шөнийн аль ч цагт даруй мэдэгдэж бай гэж ангийн дарга хэзээд шаарддаг учраас жижүүрийн байр луу очиж дэд хурандаа Богатенковт утасдаж, бас хошууч надад мэдэгдэж байгаарай гэж гуйсан бөгөөд том хэрэг явдал гарсан газар луу өөрөө хүрч очих дуртай учраас Тепловт мэдэгдсэн тэр цаг мөч санаанд орж ирэхээ больжээ. Түрүүчтэй ярьсан яриа нь хоёр асуулт, хоёр хариулт төдий тийм товч тодорхой болсон санагдана. Гэвч энэ яриа ч гэсэн Егорын санаанд бүтнээрээ орж ирсэнгүй, зөвхөн «Хүн амины хэрэг! Хүн амины хэрэг!» гэсэн ганцхан үг давтагдан сэтгэл нь улам бүр түгшинэ. Тэр үдшийн бүх явдал одоо мөн ондоогоор төсөөлөгдсөн. Юу гэвэл, шөнийн эл хуль болсон гудамжаар хурдлан давхиагүй, мотоциклын чийдэнгийн шаргал гэрэл цардмал замаар гулсаж тойрох үед байшингийн булан, үзэсгэлэнгийн цонх, хувцас өлгөн хатааж буй тагт, замын хөвөө, явган хүний зам, оройтсон зорчигчдын хөлийг гэрэлтүүлж байгаагүй юм шиг санагдах буюу сэргийлэхийн ангиас Водопроводная гудамж хүрэх бүх зам эгшигт ганцхан нот шиг бодогдох бөгөөд тэр нот нь Егор мотоциклоо эргүүлж замын хөвөөг гэрэлтүүлээд Андрейчиковыг газар хэвтэж байгааг олж харах тэр үед тасарсан бил ээ. Эхний агшинд Андрейчиков амьд байна, зөвхөн замын хөвөөгөөр мөлхөж явснаа чийдэнгийн хурц гэрэлд гялбан хоромхон зуур зогсов уу гэж Егорт бодогджээ. Гэтэл ойртож очоод, Андрейчиковын хөл нь атийчихсан, гар нь мөлхөж яваа хүнийх шиг урагшаа сарвайсныг, гол нь эцэнхий цонхигор, хар бараан өвсний дээр бүр цагаан гэмээр царай, гөлийгөөд тогтчихсон нүдийг нь хараад, бас тэр нүд нь зэвүүн гялтганаж, үхдэлийн харц өөр дээр нь тусах шиг болсон ба хар нүдэнд нь наалдчихсан бяцхан махир шар өвсийг олж хараад түүнийг авч хаяхаар шийдээд хацарт нь алгаа хүргэтэл хацар нь хүйтэн бөгөөд Андрейчиковын бүх бие царцан хөшчихсөнийг мэдээд Егор өөрийн нь бие эвгүйцэн чичрэх шиг болсон бил ээ. Өрөвдөх, айх, өөрөө буруутай гэж санагдах (Андрейчиковыг өнөөдөр Водопроводная гудамж руу Егор явуулжээ) энэ бүх бодол Егорыг давлагаа мэт нөмрөн авсан учраас тэр хэдэн мөчийн турш юу ч сонссонгүй, зөвхөн амь алдсан хүний гөлөрчихсөн, томоос том хүйтэн нүд л өмнө нь харагдахаас цаашгүй байв. Тэгээд хүрч ирсэн машин, түүнээс буусан дэд хурандаа, хошууч Теплов хоёрыг ч ажсангүй, тоормосолсон дугуй чахрах, машины үүд нь тас хийн дуугарсан дэд хурандаа харуулын сэргийлэгчид хандаж үнэндээ намуухан дуугаар «Юугаар вэ?» гэж асуусан, «хутгаар» гэж мөн л нам дуугаар яаралгүй хариулсан хариу сонсогдоогүй юм шиг байлаа. Егор хүүр лүү тонгойж Андрейчиковын дал мөр, нуруун дээрх хутгалуулсан шархыг өнөө л багтарсан байдалтай хэвээрээ ажиглан харсаар байв.

	«Дэслэгч, та ямар тайлбар өгөх вэ?»

	Егор цочоод эргэж харсан бил ээ. Ийм хэрэг явдлын үед заавал асуудаг боловч энэ удаа гэнэт цочмог асуусан тэр асуулт бараг чихэн дээр нь дуулдсаныг санаад Егор одоо ч гэсэн цочдог ажээ.

	Тэр асуудлыг дэд хурандаа Богатенков асуусан юм санж.

	Дэд хурандаа замын хөвөөн дээр хэвтэж байгаа хүүрийг олж хараад гэмт хэргийг илрүүлэх хэрэгтэй гэж юуны өмнө бодсон болохоор түүний хувьд уг асуулт үнэхээр жирийн нэг асуулт бил ээ. Харин Егор болсон явдлын учрыг нарийн ухамсарлаагүй, зөвхөн таамаглан мэдэрсэн тул түүний хувьд асуулт жирийн биш байжээ. Егорт үхэл гэдэг утгагүй зүйл санагдсан бөгөөд энэ бол аймшигтай гол зүйл юм гэж бодогджээ.

	Шөнийн өнөө зам, замын хөвөө, өвсөн дээр хэвтэж байгаа Андрейчиковын цогцос, түүний дээрээс өөрөө тонгойж байснаа одоо сэргээж бодоход тэр үед сонссон шиг санагдах араас нь ойртон ирж явсан дэд хурандаагийн хөлийн чимээ, Богатенков хүнд гараа мөрөн дээр нь тавиад «Та үүнд ямар тайлбар өгөх вэ?» гэж асууна даа гэсэн зөн совин Егорт тун аягүй байлаа. Хэн нь тайлбар өгсөн юм бэ дэд хурандаа Богатенков уу, хошууч Теплов уу гэдэг Егорын санаанд байсангүй, тэгээд ч энэ түүнд чухал биш байлаа. Мотоциклоо эргүүлж замын хөвөөг гэрэлтүүлэхэд алаглаад газар хэвтэж буй Андрейчиковыг анх олж харсан тэр агшин Егорын дотор хадагдаад үлдсэн юм шиг байсан бөгөөд Андрейчиковын дээрээс дахин тонгойж гөлөрчихсөн нүд, хард нь наалдчихсан өвс харагдан тэр өвсийг авч хаяхаар гараа хараахан сунгаагүй, алагдсан хүний хацарт хараахан хүрээгүй мөртөө хацар нь хүйтэн гэдгийг мэдсэн юм шиг санагдаж байв.

	«Та үүнд ямар тайлбар өгөх вэ?..»

	«Одоо тайлбараар яах юм бэ?»

	«Хүн үхчхээд байхад тайлбар ямар хэрэгтэй юм бэ?»

	«Хүн амины хэргийн тайлбар биш, гэмт санааны тайлбар л хэрэгтэй шүү дээ!»

	Хошууч Теплов сонсголоо тавьж дуусаад хэн рүү ч харахгүй, хэний ч үг сонсохгүй (юу ч гэсэн Егорт л тэгж санагдаж) толгойгоо гудайлган дуугүй сууна. Паспортын тасгийн дарга, хэд хэдэн хэлтсийн ажилтан үг хэлчхээд, одоо дэд хурандаа Богатенков ширээнийхээ цаанаас гарч ирж «Нотлох баримт байхгүй!» гэж бичээд доогуур нь зурсан өнөө хуудсаа гартаа барьж өнөөдрийн хэлэх үгний нь хураангуй тэнд үнэхээр бичигдсэн юм шиг тэр лүүгээ байн байн шагайж байгаад ярилаа. Егор сайн сонсох гэж ялихгүй урагшаа түрж ч сууж үзлээ. Хүн амины хэргийн тухай дурсан бодсон нь түүнд анхаарлаа төвлөрүүлэхэд саад болоогүйгээр барахгүй дэд хурандаагийн хэлсэн үг бүрийг улам анхааралтай чагнаж ярьсан зүйл нь эсвэл үнэн зүйл, өөрийн нь бодол  санааны баталгаа гэж анхан үеийнх шигээ шавдуу хүлээн авч, эсвэл голж орхиод суудлаасаа босож дэд хурандаагийн урдаас эсэргүүцмээр санагдаж байжээ. Гэвч Егор тэртэй тэргүй эсэргүүцэж чадахгүй гэдгээ мэдээд Богатенков өөд тайван ширтэж суулаа. Дэд хурандаа болгоомжтой, хянамгай байх тухай ярьж эхлээд «Нотлох баримт байхгүй!» гэж цаасан дээр бичсэнээ хошууч Теплов магтаал өргөж байгаа юм шиг уншчихаад хошуучийн ажиллагааг бүрэн дэмжинэ, Брагатай ямар нэгэн холбоотой юм уу гэмээр бөгөөд хулгайд сэрдэгдэж буй өнөө хоёр залууг бурууг нь тогтоотол баривчлах хэрэггүй гэж хэлэхэд нь Егор тэссэнгүй урагшаа өндөсхийгээд дэд хурандааг сонсог гэж хүссэн хэр нь дэд хурандаа сонсчхоод сануулга өгөх вий гэж зовсон байртайгаар бараг шивгэнэх шахам дуугаар аяархан:

	— Өөрсдөө алуурчдыг өсгөж бойжуулж байна шүү гэж хэлж орхив.

	Гэтэл Егорыг ингэж хэлэх яг тэр үед дэргэд нь сууж байсан мөрдөн тагнах газрын ажилтан түүний тохойноос атгаж аваад өөр лүүгээ шаргуу татаж «Хараач, хараач» гэж шивгэнэн цонх руу заалаа. Гудамжны нөгөө талын хашаанд хадаастай зарлалын том самбар дээр шинэ зарлал наасан байв. Егор тэр самбарыг бүгдийг нь тойруулан ажиглаж чухам юуг олж харж унших ёстойг яаруу эрж, саяхан наасан шинэхэн зүйл нь хөл бөмбөгийн зарлал гэдгийг тааварлан, том улаан үсгээр «Хөл бөмбөгийн их тоглолт» гэж хөндлөн бичсэнийг уншаад тоглолт хэзээ, аль цэнгэлдэх хүрээлэнд болохыг харж дараа нь бахдан инээмсэглэсээр суугаа өнөө ажилтан руу эргэж хөл бөмбөгийг ярив уу гэж асуугаад тэр нь толгойгоо баяртайяа дохиход Егорын эвгүйрхэж зовсон байдал арилжээ. Хэлсэн үгийг нь дэд хурандаа сонссон эсэхийг ч Егор мэдсэнгүй бөгөөд сонсоогүй байх, харамсалтайяа гэж бодоод бодол санааг нь тусган харуулсан юм шиг түүнд санагдсан өнөө үгээ давтан хэлэхээр завдав. Гэвч хурал дуусах хүртэл дахин юу ч хэлж чадсангүй. Үүдэнд хамгийн ойр сууж байсан болохоор хурал дуусангуут албан тасалгаанаас түрүүлж гарчээ. Гэвч хонгилоор хэдхэн алхтал араас нь,

	— Ковалев аа, дэд хурандаа дээр гэж хэлэх сонсогдов.

	Егор гарч яваа ажилтнуудад зам тавьж хажуугаараа өнгөрүүлээд ангийн дарга дээр орохдоо хэзээний сэрэмжлэн явдаг шигээ сэрэмжилсээр Богатенковын тасалгаанд оров. Богатенков ямар нэгэн шинэ даалгавар өгөх гэсэн байж магадгүй, яагаад гэвэл яаралтай нарийн хэргийг чухамхүү надад л бусдаас олонтоо өгдөг юм гэж Егор боджээ. Гэвч тасалгаанд ортол дэд хурандаа «Нотлох баримт байхгүй» гэж бичиж доогуур нь зурсан өнөө л хуудсаа бариад ширээнийхээ дэргэд зогссон хэвээрээ байсан бөгөөд түүнтэй харц тулгарахад Богатенковын харц тийм ч ширүүн биш харагдсан ч гэсэн дэд хурандаагийн хэзээд ялихгүй онийсхийж явдаг ядрангуй нүдэнд болоод тайван, сэтгэл татам царайд нь түүний бодол санааны тогтуун явцыг тусгасан урьдын танил тайван байдал байсангүй. Түүний царай. түгшингүй, хөдөлгөөнгүй, ондоо бөгөөд гөлөрчихсөн юм уу гэмээр нүд нь ч гэсэн аягүй харцтай, түгшингүй байртай байлаа. Егор дэд хурандаагийн харцтай тулгарч түүнээс далдирсан толгойгоо гудайлгаад, тэгснээрээ «дэслэгч Ковалев таны дуудсан ёсоор ирлээ» гэж дуугүй илтгэх янзтай урагшаа ширээ рүү алхсанаа тэр даруй зогсов. Богатенков шинэ даалгавар өгөх гэж түүнийг дуудаагүй нь лав боллоо. Харин Егор одоохондоо олж мэдээгүй боловч түүнд сэрэмжлэх сэтгэл тэр даруй төрүүлсэн ямар нэгэн өөр зүйл байх шиг бололтой. Егор хурал дээр үг дуугарчихсанаа санахад түүнийг нь Богатенков сонссон болов уу? (өнөөх л бодол түүнийг дахин эзэмджээ). Егор доошоо, дэд хурандаагийн гутал руу ширтэхийн хамт түүний туршингуй харц өөр дээр нь тусаад байгааг сайн мэдэж байсан тул дэд хурандаа Богатенков яг тэр тухай л яриа үүсгэх биз гэж боджээ.

	«Манай хууль дүрмийн хүнлэг чанар...»

	«Би гэмт хэрэгтнүүдийн тухай ярьж байна шүү!» «Хүнд итгэх...»

	«Би гэмт хэрэгтнүүдийн тухай ярьж байна шүү дээ, хонгор дэд хурандаа минь!»

	Егор хурлын үед сэтгэсэн тэр бүх яриаг дотроо бараг үгчлэн давтахдаа чухамхүү тийм үг сонсоно гэж таамаглан чухам түүнд л хариу хэлэхээр бэлтгэж байсан бөгөөд өөрийн нь нотолгоо тийм ч итгэмээр биш санагдсан боловч чухамдаа дэд хурандаагийн биш, харин Егорын зөв юм шиг бодогдоно. Тэр асуулт хүлээн тасалгаа дунд зогссоор байлаа.

	— Ковалев таны «үнэртний хэрэг» чинь хэр зэрэг урагш ахиж байна? Та наашаа ирээд суу.

	Егор зааж өгсөн зөөлөн сандал дээр яаралгүй очиж сандайлаад эсрэг талд суучхаад цаасан тамхиа тайван имэрч байсан дэд хурандааг зэрвэс харан:

	— Арай дуусаагүй байна, хэцүү, будилаантай хэрэг байна бил ээ гэж нухацтай хариулав.

	— Дарга нь холбогдсон байна уу?

	— Холбогдсон байна.

	— Хаацайлаад байж уу?

	— Толгойлж байжээ гэж Егор товчхон хариулав. Энэ бол ярианы зөвхөн оршил юм, жинхэнэ яриа эхлээгүй, тэгээд ч «үнэртний хэргийн» тухай яриа лав биш биз гэж тэр боджээ.

	Гэвч дэд хурандаа Богатенков өнөө л «үнэртний хэргийн» тухай бас хэд хэдэн ялихгүй асуулт асуучхаад гэнэтхэн босож цаасан тамхиа унтрааж цонхноос ширээ хүртэл алхсанаа зөөлөн сандал дээрээс дагалдан боссон Егорын урд ирж зогсоод түүн рүү ядрангуй харцаар харж:

	— Мөрдөн байцаалтаа битгий сунжруулаарай, Ковалев аа. Битгий сунжруулаарай. За яв гэв.

	Егор гайхаш нь тасарч юу болж байгаагийн учрыг олохгүй үүд рүү чиглэв. Тэр шалгалтдаа унаж орхисон оюутан шиг л байлаа.

	Тэгээд албан тасалгаанаас гараад Ипатиныг санаж хашаан доторх асар тийш алхав.

	
IV

	«Бүртгэл...»

	«Ажилд авсан...»

	«Иргэн ...-тэй гэр бүл болж бүртгүүлсэн...»

	Хүүхдийн тухай бол:

	«Эзэмшигчийн паспортод бичигдэх хүмүүс» гэсэн байдаг.

	Хүснэгт бүрийг Шура цээжээр сайн мэдэх бөгөөд одоо өмнө нь ширээн дээр хураалгаастай байгаа бөглөгдөөгүй, хэвлэлийн будаг ханхалсан шинэхэн паспортыг харж азтай азгүй, чинээлэг ядуу амьдарсан ямар нэг хүний амьдралыг тэр хэдэн хүснэгт үнэхээр амархан багтаачхаж болох учраас паспортуудыг хүний хувь заяатай адилтгаж, бөглөөгүй паспортууд бол хүний ирээдүйн хувь заяа юм гэж бодож тэрхүү хувь заяа нь ямар байж болохыг эмэгтэй хүн аз жаргалыг зовнин гунин мөрөөддөг тэр л янзаар Шура өөрөө сүүлийн хэдэн өдөр, ялангуяа одоо Егорын тасалгаанд орохоор завдан өнөөдрийн энэ уулзалтаас түүний өөрийн нь хувь заяаны нэлээд юм шийдэгдэнэ гэдгийг ухаарч байсан энэ үед гуньхрах тэр сэтгэлээрээ итгэл муутай, зовсхийн төсөөлж суухдаа паспортуудын ногоовтор хуудасны хүснэгтүүдийг дотроо дахин давтаж байв. Ингэж давтан уншсаны учир бол өнгөрсөн долоо хоногийн бямба гарагт яг ажил тарахын өмнөхөн, ирэгсэд цуглардаг өндөр шилэн хаалтын цаана хэн ч үлдээгүй бөгөөд хүлээн авах цонхнуудыг түгжчихээд байхад тасалгаанд Егор гэнэт орж ирснийг хүүхэн энэ мөчид тун тодорхой санасан бил ээ. Егор дарга дээр орж түүнтэй ярьсан боловч эргэж гарахдаа Шурагийн дэргэдүүр өнгөрч яваад гэнэт зогсож «Бүртгэв» гэсэн бичигтэй тамга ширээн дээрээс авч цэвэр хуудсан дээр дарчхаад тамгыг хуучин байранд нь эргүүлэн тавьж:

	— Мянган янзын хувь заяа, мянган янзын орон сууц байдаг байтал «бүртгэв» гэсэн ганцхан тэгшитгэсэн мөр байх юм даа! гэж бил ээ.

	«Тийм бий!»

	Паспортын тасгийн дарга тасалгаанаас гарч яваа Егорын хойноос дагуулан харж нүдний шилээ бүр дух өөдөө болгоход даргын нь гайхаж хоцорсон царай Шурад тодхон харагджээ. Тэр үгийг Егор юуны тухай ямар учраас хэлснийг анхны мөчид ойлгоогүй болохоор Шура өөрөө ч гэсэн Егор луу гайхаж харсан бил ээ. Тэр үгэнд ямар нэгэн чимэг л байгаа төдий шиг түүнд санагджээ. Хүүхэн, Егорын ярьсан юм бүгдийг давтан хэлж утгыг нь нягтлан бодох дуртай тул саяны үгийг давтаж хэлээд санамсаргүй явуут дуугарчихсан болов уу гэмээр (өөрт нь бол санамсаргүй биш, харин түүнд зориулж тусгайлан хэлсэн байх гэж бодогдсон) тэр үгэнд санаснаас илүү утга байх шиг гэнэт бодогдож Шураг ажлынхаа тухай өөрөөр бодоход хүргэх шиг болжээ. Дасал болсон бөгөөд бүртгэх, бүртгэлээс хасах, паспортыг бөглөх зэргээр өдөр бүр хийдэг жирийн, залхуу хүрмээр, уйтгартай юм шиг санагддаг ажил огт ондоо, санамсаргүй шинэ талаараа эргэж харагдлаа. Шура албаныхаа бяцхан ертөнцийг шинэ тутам нээж таних шиг болжээ. Хүүхэн бямба гарагийн оройжин гэртээ суусан бөгөөд юмны учрыг сая нээж оллоо гэсэн баяртай сэтгэл түүнээс нэг ч мөч холдсонгүй. Одоо ширээнийхээ ард очиж суулгүй дэргэд нь зогсоод бөглөж бичих ёстой паспортуудыг харж байх зуураа Егорын тухай санахад нь тэр сэтгэл дахин төржээ. «Мянган янзын орон сууц...» гэнэ шүү. Өндөр шилэн хаалтын цаана өнөөдөр мөн л хүн байхгүй, хүлээн авах цонх дэгээгээр түгжээстэй байлаа. Даваа гарагт паспортын тасгийн орох хаалган дээр «Хүлээн авахгүй өдөр» гэсэн пайз өлгөдөг болохоор хэзээд нам гүм байдаг. Өнөөдөр хүлээн авах өдөр биш, цонх түгжээстэй бөгөөд түүгээр бичиг барьсан хүмүүсийн гар орж ирэхгүй байгаа боловч эрэгтэй эмэгтэй хүний дуу, гартаа атгасан паспорт, маягтууд, бичээс болсон, тамга дарж эрээлүүлсэн орон сууцны дэвтэр, тэр дэвтрүүдийг барьж сарвайсан гар энэ бүхнийг Шура ядахгүй төсөөллөө. Тэр гарууд нэг нэгэнтэйгээ адилгүй гэдгийг хүүхэн үүнээс ч урьд харж байсан боловч түүнд сэтгэл нь зовдоггүй байжээ. Одоо тэр ялгааг бодож Шура бүр гайхаж орхиход цонхоор сарвайсан гар, шохой, цементээс ч айхаа больчихсон хуурай, ширүүн хуруунууд, эвэр болсон алга харагдах шиг болжээ. Саяны гар, түүний хойноос мөн л барзгар, бүдүүн хадуун дараачийн гар, дахиад хэд хэдэн гар, тэгээд чигчий хурууныхаа хумсыг ургуулчихсан цагаан гар харагдана... Хамт ажилладаг улсуудын хэн нэг нь энэ үед Шура руу гайхан харж, түүний сонирхсон байрын харц өөрт нь тусахыг мэдсэнээс ч тэр юм уу, эсвэл тэгж санагдсанаас тэр юм уу, юу ч болсон Шура ширээнийхээ шүүгээг яаруу татаж паспорт солиулах тухай бичиг баримттай хавтас гаргаж ирээд байрандаа сууж тэр бичгүүдийг судалж эхэлжээ. Гэвч тэгж харж суухдаа өнөө л бодлоо бодсоор. Шохой, цементийн аль алинаас ч айхаа больж холцруутсан хуурай гар цонхоор сарвайж байгааг дахин төсөөлснийхөө дараа өндөр шилэн хаалтын цаана өөрөө гарлаа гэж бодоход нь цонхонд наалдан зогссон хүн бүтнээрээ, түүний бөгтийсөн нуруу, өргөн, тэвхгэр мөрийг бүрхсэн ажлын хувцас нүдэнд нь харагдсан бөгөөд тэр ажлын хувцас, малгай, ялангуяа гуталд тоосгоны улаавтар тоос нэвт шингэсэн юм шиг санагдана. Шура байрандаа буцаж суугаад цонх руу харлаа гэж бодоход нь тэр хүний нүүр, ялангуяа нүдэн дээрээс нь сэглийж унжсан ганданги хөмсөг өнөө л тоосгоны улаавтар тоосонд дарагдсан юм шиг байна. Тэгтэл санаанд нь өөр юм дүрслэгдэж тэр хүн хаана яаж амьдардаг вэ гэсэн бодол төрөөд түүнийг хаашаа явахыг сэтгэн ажиглаж эхлэв. Ингэж Шура тэр хүнийг хажуугаас нь ажиглаж байна гэж хэдийгээр сэтгэвч түүнийг саяхан болтол өөрөө сууж байсан (аравдугаар анги төгсөж хүүхэд хүмүүжүүлэх газраас гарч бие даан амьдрах болохдоо хотын захад байр хөлсөлж байжээ) бөгөөд өнгөрсөн зууны үлдэгдэл болж хоцорсон бяцхан байшингуудтай тэр захаар, саяхан болтол өөрийн нь явж байсан чулуу дэвсээгүй нарийн гудамжаар дагуулж өөрөө харайж гарч байсан шуудуун дээгүүр алхуулж, харайлгаж өөрийн нь сууж байсан бөгөөд бяцхан хашаа руу харсан цонхтой намхан давчуу тасалгаанд оруулаад хөлсөө дандаа урьдчилан нэхдэг эзэн авгайтай нүүр учрууллаа.

	Чигчий хурууныхаа хумсыг ургуулсан цэвэрхэн цагаан гартай өөр нэг хүнийг Шура үүнтэй бараг нэгэн зэрэг ажиглаж эхэллээ. Саяхан энд ирж паспортоо солиулсан морин хийлчийн тухай Шура бодоод түүнийг явган хүний цардмал зам дээгүүр дагуулан аль байшин, аль орцод оруулах бил ээ гэж сэтгэлдээ сонгож байснаа, тун саяхан хүртэл өөрөө ажилдаа есөн цагт хүрэх гэж дэргэдүүр нь явж байсан бүх орцын хажуугаар дагуулж явсаар театрын талбайд, аль эртнээс жүжигчид суудаг юм гэж нэг хүний ярьж байсан тэр байшингийн дэргэд аваачин байранд нь оруулсан бөгөөд өрөө тасалгааны байдал, тавил нь жүжигчин хүнийх шиг (кинонд үзсэнчлэн) байх ёстой гэж хүүхэнд бодогдоно. Энэ бүхнийг төсөөлж бодоход гайхалтай байв. Яагаад тэр вэ гэвэл бүртгэв гэсэн ганцхан үг л үүний эх ундраа нь болсон шүү дээ.

	— Шуурхай хуралд ороорой!

	Энэ дуу танихгүй хүний дуу шиг санагдсан болохоор үүд онгойлгосон тэр хүнийг олж харах гэж Шура эргэсэн боловч үүд хаагдчихсан учраас хэнийг ч олж харсангүй. Тэгэхлээр нь паспортын тасгийн даргын зүг заншсан ёсоор харвал шуурхай хуралд ор гэж түүнийг дуудсан боловч тэр «Очлоо, очлоо!» гэж хашхирсан хэр нь нүдний шилээ авч гартаа атгачхаад нэг юм яаралтай бичиж дуусгахаар цаасан дээрээ тонгойж суусан тул Шурад түүний нүүр царай харагдсангүй, зөвхөн зууван шөвгөр халзан толгой л харагдав. Даргын энэ зууван халзан толгойг харахад заавал инээд хүрдэг болохоор Шура инээмсэглэв. Гэвч хүүхний сэтгэл шинэ маягаар хачин догдолж санаандаа дүрсэлсэн юмс нь сэтгэлээс нь гарахгүй байсан тул «Шуурхай хуралд ороорой» гэсэн дуу, даргын өндөр дуугаар өгсөн хариу аль аль нь түүний бодлыг тасалсангүй зөвхөн түр саатуулсан билээ. Паспортын тасгийн дарга цаг харснаа «Ай, чөтгөр» гэж хэлчхээд хавтсаа сугавчлан тасалгаанаас гарахад Шура түүний хойноос үүд хүртэл дагуулан зэрвэс хартал Шурагийи ард өнөө л шилэн хаалтын хажууд, дэгээгээр түгжсэн хүлээн авах цонхны дэргэд жижиг ширээний ард сууж байсан ажилтан эмэгтэй (тэр бол нөхөрт гараагүй, ахимаг насны боловч залуурхдаг хэвээрээ байгаа эмэгтэй бөгөөд «Намайг зүгээр Ася л гэж дуудаж байгаарай» гэж хүн болгонд үргэлж ярьдаг боловч хүн бүхэн, Шура ч гэсэн түүнийг заавал нэр овгоор нь Анастасия Михайловна гэж дууддаг ажээ), Анастасия Михайловна санаа алдаж суниангуутаа «Ёох» гэж нарийхан дуугаар уянгалуулан дуугараад суудлаасаа босож Шурагийн дэргэд ирж саяхан тасгийн даргын гараад явчихсан үүд рүү толгой дохиж «За яамай даа» гэж шивгэнэсхийн хэлснээ цүнхнээсээ бяцхан толь гаргаж түүнд тольдон үсээ засаад, өнөө өглөө троллейбусанд хуучин танилтайгаа тааралдсан чинь тэр намайг танихгүй өнгөрчихлөө гэж хэнээс ч айж ичихгүй чанга дуугаар ярьж эхлэхэд түүнийг яриагаа дуусгахаас нааш бодсоноо дахин эргүүлж бодох нөхцөлгүй болсон нь Шурад мэдэгдэв.

	Анастасия Михайловна гэнэтхэн яриагаа таслаад Шураг ажиглан харж:

	— Шура, чиний царай өнөөдөр их сайхан байх чив гэлээ.

	— За яршиг даа!

	— Битгий эсэргүүц, би мэдэж байна аа. Чи бошинзынхоо өнгөнд хүзүүний зүүлтээ тааруулан олж чаддаг шүү дээ гэж нэмж хэлээд Шурагийн зүүлтийг барьж үзлээ.

	Түүний ингэж хэлснээр бол бошинзынхоо өнгөнд зүүлт тааруулах чадвар эмэгтэй хүний гол чанар, Шура тэгж чаддаг л учраас хэзээд царай зүс нь сайхан харагддаг харин Анастасия Михайловна өөрөө бол тэгж чаддаггүй болохоор дандаа зүс царай муутай харагддаг юм шиг болж байлаа.

	— Үс чинь ч гэсэн тэр! Би өглөөний туж чамайг хараад суулаа...

	— Онцын юу байгаа юм бэ...

	— Хаанаас даа!... Чи одоо хаашаа ч явах гээгүй биз? Цаадах чинь тэнд байгаа дээр гэж Анастасия Михайловна хэлээд «цаадах чинь» гэхдээ үүд рүү толгой дохин, — Би хувцасны газар луу гүйж очоод ирье. Би түргэн ирнэ. Тэд наанадаж нэг цаг хуралдана биз, би амжина. Шура, чи миний ширээг харж байгаарай, юу ч цааш нь хийхээ больё, бүх юм байгаагаараа л байг гэж хэлээд ширээнийхээ дэргэд очиж ширээгээ бүр ч ажлын байдалтай болгохын тулд дахин хэд хэдэн хавтас дэлгэж орхив. Тэгээд «За, одоо...» гэчхээд Шура руу эргэн харж: «Би явлаа!» гэж хэлээд тасалгаанаас гарч явав.

	Шура ганцаараа хоцроод цонхны дэргэд очиж шилэнд нь нүүрээ харж болохоор хатавчийг нь онгойлгож үсээ харав. Урмыг нь хугалмаар юм юу ч ажиглагдсангүй, харин ч үсний самнаас тэгшхэн, хавчаар сайн хавчигдсан, юунд ч санаа зовох хэрэггүй гэдгээ мэдээд ширээ рүүгээ эргэж очив. Гэвч Анастасия Михайловна түүний үсний тухай ярингуут төрсөн эвгүйрхэх сэтгэл суудлаасаа босож цонхны дэргэд очсон тэр үед ч, одоо ширээний ард ирж суугаад ээлжит паспортыг бичихээр завдан ногоовтор хуудсыг нь алгаараа тэнийлгэн илж байхад ч гэсэн ер дарагдсангүй. Анастасия Михайловнагийн хэлсэн юм таагүй санагдсан юм биш, харин тэр авгай өглөөний туж Шурагийн шилэн хүзүүг ажиглаад байсан бөгөөд ер нь түүний ард суудаг болохоороо Шураг өглөө болгон ажиглан хардаг нь таагүй байв. Шура хэд хэдэн удаа эргэж харж байж түүний тэр байдлыг мэдсэн бил ээ. Хүүхэн гэрэл өөд харж цонхонд ойр суухаар ширээгээ өөр газар тавих гэж аль хэдийнээс бодсон боловч сая л тэгэхээр шийджээ. Тэгээд бичиг баримттай олон хавтсаа шалан дээр овоолж, ширээг эвтэй байранд түлхэн тавьж, дээр нь цагаан цаас дэвсээд сая ажиллахаар суув. Ийнхүү ширээгээ зассан нь аятай санагдсан тул Шура шинэ паспортуудад хүмүүсийн нэр овгийг гоё сайхнаар бичиж анхаарлаа төвлөрүүлэхийг хичээвч хүмүүсийн хувь заяа, тэгшитгэсэн ганц үгийн тухай сая болтол бодсон зүйл сэтгэлд нь алгуур орж ирээд эзэмджээ. Тэр үзгээ байн байн тавьж дэгээдэн түгжсэн хөдөлгөөнгүй бяцхан цонх руу улам бүр бодлогошрон харж суулаа. Гэвч санаанд нь орж ирсэн дүр зураг сэтгэлийг нь догдлуулаагүй, харин тийм дүр зургийг төсөөлж чадаж байгаадаа сэтгэл нь хөөрч байжээ. Өмнө нь нээгдэн дэлгэгдэж буй бүх юмыг сайн ухамсарлаагүй, харин нээлтдээ баярлахын хамт Егорыг хэзээ хэзээнээс илүү ойлгож, түүнтэй адил сэтгэх болсноо ухаарч, тэгсэндээ зүрх нь пал хийх шиг болжээ.

	Шура, өвөл төмс худалдан авъя гэсэн ажилтан нарын жагсаалтыг ширээнийхээ нүднээс гаргаж арван найм гэсэн тооны хажууд гоё үсгээр «Ковалев Е.» гэж бичээд, тэр жагсаалтыг ширээн дээр зүүн гар талдаа тавьж хавтсаар дутуухан таглав. Шура тэр жагсаалт руу байсхийгээд харж байснаа Егортой ярих яриагаа хойшлуулахаа больё, шуурхай хурал дуусангуут түүний өрөөнд оръё гэж шийдээд Егорын албан тасалгаанд яаж орох, үүдийг нь онгойлгож босгыг нь алхаад «Болох уу?» гэж яаж дуугарахаа гэнэт сэтгэл догдлон, тэсэн ядсан янзтай төсөөлөн бодоод тэр мөч болоогүй байхад түүнийг сэтгэл санаандаа бодож байгаа биш, харин үнэн бодитой болж байгаа юм шиг санажээ. Хүүхний сэтгэл чухамхүү ингэж гэнэт догдлоод, шуурхай хурал тарахыг хүлээж суусан бил ээ. Байшингийн хонгилоос гарсан чимээ бүрийг Шура чих тавин сонсож, хэн нэгэн хүний хөлийн чимээ гарангуут дэд хурандаа Богатенковын өрөөнөөс ажилтнууд гарч байна уу гэж бодогдох боловч хөлийн чимээ холдож тасалгаа дотор дахин нам гүм болоход гар доор нь цаасан дээгүүр гүйж байгаа үзгийн чахрах дуу л Шурад сонсогдоно.

	«Үйлдвэрчний Хорооны гишүүний хувьд би...»

	«Ямар арга хэмжээ вэ?»

	«Өвөл төмс...»

	«Үгүй, бэлтгэдэггүй...»

	«Өвөл шүү дээ!»

	«Үгүй!»

	Яриа иймэрхүү л болно гэж Шура дотроо бодовч бүх юм ондоогоор эргэж, Шура «төмс худалдан авах уу» гэж нэр бичихээр ирсэн биш гэдгийг Егор мэдэж ойлгоно гэж найдахын хамт одоогийн нь сэтгэлийн байдал юу ч болсон ажиглагдах биз гэж түүнд санагдана. Амьдралын хаалгыг анх удаа нээж, үүнээс өмнө «хайртай» гэдэг үг, бас «хонгор минь», «хайрт минь», гэх мэт бусад үг огт сонсож яваагүй хүн шиг сэтгэгдэл түүнд төрсөн боловч тэр үгийг Егороос одоо сонсоно гэж бодоогүй юм. Гэвч сэтгэлд дулаахан тэр үгс түүн рүү харах Егорын харцанд ялихгүй бага, үл мэдэг ч гэсэн шингэсэн байгаасай гэж хүсэж байлаа. Өөрийг нь хэн ч, хэзээ ч тэврээгүй, эрэгтэй хүний ширүүн гар биед нь хэзээ ч хүрч байгаагүй юм шиг сэтгэгдэл төрсөн бөгөөд дотор нь дэгжин өссөөр байгаа бодол санаа урьд өмнө орж ирээгүй цоо шинэ бил ээ. Егор түүнтэй огцомхон товч ярилаа ч гэсэн түүнийг нь уучлахаар байсан бөгөөд Егор «Үгүй» гэж хэлэхдээ ердийн шийдэмгий ширүүн дуугаар биш, талархсан янзтай зөөлөн дуугараасай гэсэн ганцхан л хүсэл түүнд байжээ. Шура дотоод сэтгэлдээ хамаг анхаарлаа хандуулсан тул шуурхай хурал дуусаад хонгилоор тарж яваа ажилтнуудын ярилцах дуу, хөлийн чимээ гарахыг сонссонгүй. Паспортын тасгийн дарга тасалгаанд орж ирж: «Засал өөрчлөгдсөн байна гээч!» гэж гайхасхийн хэлээд ширээнийхээ ард суусны дараа Анастасия Михайловна хайчаа вэ, хувцасны газар луу явчихсан юм биш биз дээ гэж асуухад Шура хариуд нь юу ч дуугарсангүй, зөвхөн дал мөрөө хавчисхийв.

	Тэгээд нэг мөчийн дараа суудлаасаа босож үүд рүү зүглэн:

	— Би үйлдвэрчний хорооны ажлаар гараад ирье гэв.

	Ипатиныг асарт байсангүйд Егор гайхсангүй. Яагаад гэвэл шуурхай хурал удааширсан учраас тэр өвгөн хүлээж чадалгүй явчихсан байж болох юм. Гэвч хаалганы дэргэд зогсож байсан харуулын хүн Ипатиныг савхин малгайтай бөгтөр өвгөн гэж нэрлээд, тэр хүн асарт ороогүй, харин хашаан дотор минут хэртэй саатаж зогссоноо бүр гараад явчихсан гэж хэлэхэд өвгөний гайхалтай зан авирын тухай Егор дахин боджээ. Ипатин түүнийг зээлийн дэлгээстэй хаалган дээр яаж зогсоосон, дараа нь албан тасалгаанд орж ирж хир даасан, нугардаггүй хатуу саравчтай том гэгчийн савхин малгайгаа өвдөг дээрээ тавиад яаж дуугүй сууж байсан, дараа нь орон сууцны дэвтэр гаргаж ирээд яагаад юм өгч байсан тэгээд тасалгаанаас гарахдаа ёозгүй муухай харсан энэ бүхэн Егорын санаанд орж ирсэн бил ээ. Ипатинтай яаж харьцсанаа сайн ухамсарлаагүй боловч тэр харьцаанд ямар нэг эвгүй юм байсан шиг санагдах тул Егор: «Тусгүй юм боллоо» гэж дотроо боджээ. Тэгээд одоо хэр мартаагүй дээрээ тэр хүний овог нэр, хаягийг нь бичиж авъя гэж шийдээд ширээний хуанлиас нэг хуудас таслан авч «Ипатин, Кордонная гудамж» гэж бичив. Гэвч тэгэхэд «Кордонная» гэсэн үг жигтэй санагдсан болохоор гудамжны нэрийг тогтоосонтой адил байшингийн дугаарыг тогтоосонгүй. Эхлээд арван зургаа гэсэн тоо тавьснаа дарж «хорин зургаа» гэж бичиж дэргэд нь хаалт дотор «Гучин зургаа» гэсэн бас нэг тоо тавьчхаад бичсэнээ дахин уншиж ширээ рүүгээ хийчхэв. Тэгээд ширээнийхээ шургуулгыг хаангуут өвгөний хувьд засаж залруулж болох бүхнийг хийж орхилоо. Түүний тухай бодох юм одоо алга, өөр ажилд орох цаг боллоо гэж бодлоо. Төв хангамжийн баазын ажилтан хоёр эмэгтэйг өнөөдөр нэг цагт ир гэж дуудуулсан болохоор одоо урьдах байцаалтын зарим нэг тогтоолыг дахин уншиж ярианд бэлтгэх хэрэгтэй байлаа. Гэвч Егор «Үнэртний хэрэг» гэсэн бичигтэй хавтас руу гараа сунгасангүй, харин гантиг чулуугаар хийсэн бэхийн хүнд сав, мөн үнсний тийм хүнд гантиг сав хоёрын хооронд тавиастай «Казбек» тамхины хайрцаг руу гараа явуулж нэг цаасан тамхи гаргаж авч асаагаад «Тийм ээ, бид өөрсдөө алуурчдыг өсгөн бойжуулж байна...» гэж намуун дуугаар хэлэв. Зөвхөн шийдэмгий арга хэмжээ авч гэмээ нь гэмт хэрэгтэй амжилттай тэмцэж болно гэдгийг хошууч Теплов болоод гол нь, ярьсныг нь өөрөө зөвшөөрдөггүй ч гэсэн хүндэлдэг дэд хурандаа Богатенков нар яагаад одоо болтол ойлгодоггүй юм бэ гэдэгт гайхахдаа л энэ үгийг өдсөн янзтай биш, харин тайван дуугарчээ. Мөрдөн байцаагчийн ч тэр, харуулын хүний ч тэр эрх мэдэл дуусах зааг байдаг юм, тэр заагийг хүн бүхэн мэдэж байх хэрэгтэй гэж Богатенков нэг шуурхай хурал дээр хэлсэн бил ээ. Тийм зааг бий бөгөөд түүнийг ямагт мэдэж явах хэрэгтэй гэдгийг Егор тэгэхэд ч, одоо ч зөвшөөрдөг боловч тэр зааг тэнгэрийн хаяаны тэнд алсад байх ёстой атал түүнийг дэд хурандаа бараг хөлийн дэргэд, тун ойрхон татаж байх шиг санагддаг ажээ. Егор үзгээ авч, ширээн дээр өмнө нь тавиастай тогтоолын цэвэрхэн маягт дээр зураас алгуур татсанаа тэр маягтыг хумхиж сагс руу хаяж орхив. «Үнэртний хэргийг» хойшлуулалгүй даруй судлах ёстой байтал анхаарлаа төвлөрүүлж чадахгүй байгаагаа мэдэж түүндээ эгдүүцэж байлаа. Анхаарлаа ингэж төвлөрүүлж чадахгүй байгаагийн учир шуурхай хуралд сууж байх үед төрсөн бодол одоо ч сэтгэлийг нь догдлуулсаар байгаад биш өөр шалтгаантай юм. Энэ бол бодоход таагүй боловч бодохгүй байж болохгүй зүйл бил ээ. Егор өөрийнхөө нотолгоог итгэлтэй биш, зөрөөтэй гэдгийг шуурхай хурал дээр Богатенковын хэлснийг чагнаж суух тэр мөчийнхөөс илүү хурцаар мэдсэн учраас тэр итгэлтэй биш, зөрөөтэй чанар юунд байгаагийн учрыг одоо даруйхан олох сон гэж хүсжээ.

	Тэгээд хэлсэн үгээ яаралгүй ийн эргэцүүлэн бодов: «Мөрдөн байцаагч хүн хэрэг судалж эхлэхдээ хүн гэм буруугүй гэдгийг эх үндэс болгох ёстой».

	«Тийм гэж үү?»

	«Тийм ээ. Энэ бол хэзээд энгийн үнэн зүйл».

	«Жишээлж ярихад тухайн хүн гэмт хэрэгтэн гэж эсрэг гэрчлэх баримт бий гэдгийг би мэдэж байгаа боловч мөрдөн байцаалт эхлэхдээ би үүнийг гэмт хэрэгтэн гэж тооцож чадахгүй. Би урьдаас тааварлахгүйгээр бүх юмны учрыг олох ёстой».

	«Тийм ээ, юм бүхэн нийцэж байна».

	«Бүх юм зөв!»

	«Ингэхлээр гэмт хэрэг гарахаас өмнө ч тэр, гэмт хэрэг үйлдсэний дараа ч тэр үнэн бол надад хууль байх ёстой».

	«Тийм ээ, бүх юм зөв».

	«Юм бүхэн нийцэж байна!»

	«Гэвч мөрдөн байцаагчаас гадна би юуны өмнө хүн учраас гэмт хэрэгтний царайг харж, түүнийг гэмт хэрэгтэн мөн гэдгийг мэдэж байгаа хэр нь мөрдөн байцаалт эхлэхдээ түүнийг гэмтэн биш гэж тооцож чадахгүй!»

	«Тэгэх ёстой. Хууль тэгж зааж байна. Биднийг чухам ингэж сургасан юм».

	«Тийм ээ. Чухам ингэж сургасан юм».

	«Тийм, тийм, юм бүхэн зөв».

	«Юм бүхэн нийцэж байна».

	Богатенков яагаад тийм болгоомжтой, бодлоготой байдаг, бусдаас бас болгоомж, бодлого хоёрыг шаарддагийг сая нэг ухаж мэдэх шиг Егорт санагджээ. Яагаад вэ гэвэл Егор дээд сургууль төгсөж гараад одоо тулгарч буй бөгөөд давж гарч чадахгүй, гарахыг хүсэхгүй байгаа тэр бэрхшээл, сэтгэл санааны боомтыг Богатенков нэгэнт даваад гарчихсан байжээ гэдгийг тэр ухаарав. Тэгээд ихийг багтаасан, нарийн нягт юм шиг санагддаг:

	— Тэгэлгүй яах вэ, бид өөрсдөө өсгөн бойжуулж байгаа юм! гэсэн үгээ шуурхай хурал дээр хэлдэг шигээ шавдуу дахин давтаж хэллээ.

	Егор ширээний ард суухаа больчхоод цонх үүд хоёрын хооронд нааш цаашаа алхаж байтал нь яг энэ үед түүний албан тасалгаанд Шура орж иржээ.

	Шура үүд нээж Егор ганцаараа байгааг хараад босго алхан орж ирсэн хойноо «Болох уу» гэж асуусан бөгөөд санаж бодсоноороо зохих ёсоор нь хийгээгүйдээ бантан Егорын нам дуугаар «За» гэж хэлснийг ч бараг дуулсангүй, Егор өөд харалгүй зовсхийж «Сайн байна уу?» гэж яаруу хэлээд ширээ рүү шууд зүглэв. Хүүхэн нэрсийн жагсаалтыг хуйлаад барьж явлаа. Ширээний дэргэд очиж түүнийгээ дэлгээд тэнийлгэж эхлэв. «Таныг өвлийн хэрэгцээний төмс захиалах уу үгүй юу гэдгийг мэдэхээр орж ирлээ би» гэж хэлнэ гэж бодсон боловч энэ нь нэгдүгээрт одоо хэтэрхий албан ёсны юм шиг санагдсан учраас өөр ямар нэгэн үг олохыг бодсон боловч түүнээс ондоо юм одоохондоо толгойд нь орж ирсэнгүй, хоёрдугаарт Егор түрүүлээд ярих байх гэж Шура найдаж байв. Яагаад гэвэл юунд орж ирэв гэж асуумаар юм. Тэгвэл Шура зөвхөн хариу хэлэх л болно. Энэ нь түүний хүссэн зүйл яг мөн бил ээ. Энэ бүхнээс болоод Шура яриаг даруй эхэлж чадсангүй. Хүүхэн албан тасалгаанд орохдоо Егорыг сайн ажиглан харж чадсангүй. Харин одоо ширээн дээр дэлгэсэн жагсаалтыг илж байх зуураа юм бүхнийг сайн ажиглан харж амжлаа. Егорын хар хөмсөг хөдөлж, завжинд нь нүдэнд нь болоод тэр мөчид цонхоор туссан гэрэлд гэрэлтэж байсан нүүр царайд нь нийтэд нь гайхах янз тодорсныг тодхон олж харлаа гэж санасан бөгөөд Егор түүнийг орж ирсэнд гайхсан биш, харин анх танилцахад Богатенковын өрөөнд өмсөж явсан нарийхан хүрэн бошинзтойгоор орж ирснийг нь ажаад гайхсан байх ёстой. Егор тэр анхны өдрийг өөртэй нь адил тодхон санаж яваа байх, ямар бошинзтой байсныг нь, үсээ яаж самнасныг нь санаж байгаа байх гэж Шура бодож байжээ. «Чиний царай өнөөдөр сайхан байна!» гэж өглөө Анастасия Михайловнагийн хэлсэн үгийг Шура санаандаа давтаж хэлээд тэр эмэгтэйд сайнгүй байдгаа мартаж, зөвхөн түүний хэлсэн үгийг санаад өөрийгөө энэ үед аз жаргалтай хүн гэж боджээ. Шура яриагаа эхлэх гэж нэрсийн жагсаалтыг хойш тавьсан боловч одоо Егорыг зэрвэсхэн биш сайн харж авахад, нөгөөдөх нь хүүхнийг үнэхээр гайхан харж байсан бөгөөд тийнхүү гайхсанаа нуухгүй байлаа. Шура үүнийг тодорхой мэдэнгүүтээ сэтгэл нь баяртайяа догдолжээ. Ингэж догдолсон байдал царайд нь харагдсаныг Шура өөрөө мэдсэн тул дуугүй байхгүй. Ямар нэг үг дуугарах хэрэгтэй болсон боловч баяр баясгалан туйлын их цалгилж байсан болохоор ганц ч үг дуугарч чадсангүй.

	Харин Егор Шураг хүрэн бошинзоо өмссөнд гайхсангүй. Хүүхний энэ бошинз ч тэр, ажилдаа өмсөж ирдэг бусад хувцас ч тэр түүнд юу ч санагдуулдаггүй билээ. Хүүхэн ямар ч бошинз өмслөө гэсэн сэтгэл булаам харагддаг бөгөөд гоолиг сайхан нуруутай болохоор нарийхан бошинз биеийг нь улам үзэсгэлэнтэй болгодог байлаа. Хүүхэн гэнэтхэн ороод ирсэнд Егор гайхсан боловч энэ бол ер бусын хэрэг биш байлаа. Харин Шураг наашаа эргэхэд царайг нь дахин олж хараад гайхжээ. Шура юуны тухай бодож байгааг Егор мэдээгүй боловч бодол санаа нь нүүр царайд нь тусч түүнийг сэргэлэн, цэвэр тунгалаг болгож байлаа. Шурагийн сэтгэл санааны байдал ямар байсныг Егор мэдээгүй боловч хүүхний догдолсон сэтгэл царайд нь бас тусжээ. Шурагийн царай зүс ийм байхыг урьд өмнө олж хараагүй болохоор Егор албан тасалгааныхаа дунд зогсоод хүүхнийг ажигласаар байлаа. Гэвч үүнээс өмнө эргэцүүлэн бодсоор байсан зүйл юунаас ч илүү хүчтэй болохоор Шураг ярилцаж суухад таатай хүн гэж тэр даруй урьдынхаа адил үзжээ. Яагаад вэ гэвэл хүүхэн яриаг санаа тавин анхааралтай сонсож чаддаг бил ээ. Егор, Шураг эхлэн дуу гараг гэсэн янзтайгаар цонх руу очлоо. Егорын сэтгэл Шурагийнхтай адил догдлоогүй учраас, ярих яриаг Шуратай адилхан онцын зүйл гэж бодоогүй болохоор хүүхнийг юу хэлэх бол гэж хүлээсэн ч үгүй, эргэж харсан ч үгүй, харин зарлалын самбар, тэр самбар дээр наасан «Хөл бөмбөгийн их тоглолт» гэсэн том улаан үсэгтэй зарлалыг ажиглан харж:

	— Шура аа, зөрчлийг даван гарах тийм явдал танд ер нь тохиолдож байсан уу? гэж асуув.

	«Зөрчлийг даван гарах» гэсэн үгийг Егор сэрэмжлэн хэлсэн бил ээ. Яагаад гэвэл энэ нь Шурад төдийгүй өөрийн нь хувьд ч гэсэн саяхан бодож олоод анх удаа чанга дуугаар хэлж байгаа шинэ үгс юм. Энэ үгс ямар утгатайг Егор тайлбарлая гэж бодоогүй болохоор эргэж Шурад ойртож очсонгүй, зарлал ажиглан цонхны дэргэд зогссоор байв. Саяхан хүүхэн рүү гайхан харж байсан шиг нь одоо Шура өөрийг нь гайхан харж байгааг Егор мэдсэнгүй. Юунд орж ирэв гэж шалгаасангүй, өөр юмны тухай ярьж эхэлсэнд Шура баяртай байв. Ингэнэ байх гэж хүүхэн яг хүсэж байсан бөгөөд энэ хүсэл бас царайд нь тодорчээ. Нам гүм тасалгаанд анхны энэ үг дуулдахын хамт Шурагийн Егортой ярихдаа итгэлтэй тайван байдаг байдал дахин сэргэжээ. Егор сая нэг эргэж түүнд ойртож ирээд асуултаа дахин давтахад хүүхний царай тайван байлаа. Зөвхөн хацар нь үл мэдэг улайсан харагдана.

	— Тэгээд зөрчлийг даван гарч байгаагүй юу?

	— Үгүй, гарч байгаагүй гэж Шура хариулав.

	— Тэр чинь ямар зөрчил вэ гэдгийг та мэдэж байна уу, Шура?

	— Үгүй,

	— Тайлбарлаж өгөх үү?

	— Тэгээч.

	— Тэгвэл та юунд зогсоод байна вэ, суу л даа гэж Егор хэлээд, өглөө Ипатины сууж байсан сандлыг авч ширээ рүү ойртуулаад, — Суу л даа гэж давтан хэлэв.

	Шураг суулгаад өөдөөс нь харуулж өөртөө бас нэг сандал тавьсан боловч түүн дээрээ суусангүй, харин сандлынхаа гялгар түшлэгийг атган ард нь зогссоор байлаа. Зөрчил гэж юуг хэлж байгаа, тэр зөрчил буюу сэтгэл санааны боомтыг яагаад давж гарах ёстой вэ гэдгийг тайлбарласан тайлбар нь төдий л их цаг эзэлсэнгүй. Егор энэ тухай саяхан эргэцүүлэн бодож байсан болохоор бүх юм энгийн хялбар бөгөөд энэ ганцхан томьёоллоор тодорхойлогдох юм шиг санагджээ. Харин оюун ухаанаараа бол хуулийн талд зогсох боловч ухаанаас гадна сэтгэл гэж юм байдаг түүнийг ухаан бодлоор дарж болохгүй гэж нэмж бодов. «Тэр хүн гэмт хэрэгтэн гэдгийг би мэдэж байна. Түүний нүүр царайг харсан, гэмт хэрэг хийсний ор мөр гар дээр нь байхыг үзсэн хэр нь мөрдөн байцаалт эхлэхдээ тэр хүнийг гэмгүй гэсэн санаанаас эхлэх ёстой болж байна. Гэтэл би гэмт хэрэгтнийг хараад төрсөн сэтгэгдлээ яагаад хадгалж байж болдоггүй юм бэ гэж асуумаар байна. Үгүй, оюун ухаанаар ч гэсэн ийм юмыг ойлгох нөхцөл алга...» Егор өөрийнхөө санааг Шурад тайлбарлан өгч байсан боловч хэлсэн бүх юмаа дотроо дэд хурандаа Богатенков. хошууч Теплов хоёрт хандуулсан болохоор ярих зуураа үүд рүү байн байн харсаар байлаа.

	— Сэтгэл ухаан хоёр хэзээд нэг нэгэндээ захирагддаггүй гэсэн хамгийн наад захын үнэнийг бид нарын олонх ойлгодоггүй нь харамсалтай гэж Егор саяхан илэрхийлсэн бодлоо төгсгөж сүүлийн хэдэн үгэнд л чухамхүү анхаарлаа төвлөрүүлэх янзтай хэлэв.

	Егор сандлын гялгар түшлэгийг атгаж ард нь зогссон хэвээр боловч тайлбараа эхэлсэн үеийнх нь тайван байдаг байдал үгүй болжээ.

	— Гэмт хэрэг болоод ер нь хүмүүсийн бусад дутагдал, сайн тал тус бүрдээ үндэс, ёзоортой байдаг атал бид газрыг нь хагалж, үндсийг нь булга татахгүй зөвхөн дээгүүр нь хяргаж хадаад өнгөрдөг хэр нь талбайг цэвэрхэн байлгахыг хүсэж байна. Бид гэмт хэрэг гарах шалтгааныг эрж байна. Гэтэл тийм шалтгаан олон, янз бүр байдгийг мэднэ. Дээд сургуульд сурч байхдаа бид түүнийг цээжилж байсан юм. Гэвч одоо бодоход юм бүхэн арай хялбар бөгөөд тухайн үе бүрд нэг ерөнхий нийтлэг шалтгаан байж болох биш үү. Түүнийг нээж тогтоогоод устгавал асуудал тэр даруй шийдвэрлэгдэх биш үү. «Үнэртний хэргийг» аваад үзсэн ч тэр дээ. Үнэтэй үнэртэй усыг хямд усаар шингэлж, нэг шилнээс нөгөө рүү юүлэн, гарчгийг нь сольж наах явдалд юу тэр улсыг хүргэв. Одоо прокурорын газарт миний найз Лаврушины мөрдөн байцаалд буй оёдлын үйлдвэрийн хэргийг аваад үзье л дээ! Тэнд үүдний харуул, эсгүүрчдээс авхуулаад тасгийн дарга, ерөнхий инженер хүртэл оролцсон бүхэл бүтэн бүлэг ажиллаж байсан байна. Тэд хэмнэсэн үлдэгдэл гэгчийг буюу үнэн хэрэгтээ бүс даавууг хуйлаастай хэвээр нь дэлгүүр лүү машин машинаар зөөж аваачдаг байжээ. Тэдний тэр үлдэгдлийг борлуулдаг дэлгүүрийн дарга, худалдагчид, нягтлан бодох, мөнгөний нярав нь бас хуйвалдсан байна. Өдөр болгон л нэг юм илэрч гараад байдаг гээч! Гэтэл энэ улсуудыг гэмт хэрэг үйлдэхэд юү түлхэц болов оо? Жишээ нь дэлгүүрийн дарга амьдрал ядуутай, гачигдал дутагдалтай байдаг гэж болох уу? Үгүй шүү дээ. Тэгвэл юу вэ? Мөнгө олох, хуримтлуулах гэсэн шунаг сэтгэл үү? Тэгээд шунаг сэтгэл гэж юу юм бэ? Нэлээд олон хүний гэм үү, эсвэл орчны нөлөө, хүмүүжлийн л үр үү? Хамаг учир хүмүүжилд байгаа юм биш үү, гэвч би эндүүрч байж болох юм. Тэгээд ч бүх юм нарийн төвөгтэй бөгөөд бидний мэддэг, бас нэгтгэн дүгнэж, ангилан цэгцлэх нөхцөлгүй, одоо хэр мэдэж чадаагүй янз янзын олон зуун шалтгаантай байж болох биш үү?

	Егор үгээ таслалгүй, Шурагаас юу ч асууж лавлалгүй ярьсан бөгөөд ярьж байгаа юм нь хүүхэнд сонирхолтой байх ёстой гэж итгэж байлаа. Шурагийн царай руу харахад тийм гэдэг нь ч ил байлаа. Гэвч түүний бодож байсан, одоо ярьж байгаа юм хоорондоо зөрчхөөд тэр зөрөөг арилгах гэж хүсэвч чадахгүй болохоор яриагаа үргэлжлүүлэх тутам сэтгэл нь улам дундхан болж байжээ. Егор үрэгчид, шамшигдуулагчид, гэмт хэргийг ангилан ялгах тухай ярихдаа Андрейчиковын амь үрэгдсэн тухай, мөн Брагыг хугацаанаас нь өмнө шоронгоос суллаж гаргасан хүмүүсийн тухай бодсон учраас хорих газарт шүүхийн хуралд суусан шүүгчдэд «сэтгэл санааны саадыг давах» явдал алба биш байжээ гэж санагдсан бил ээ. Яагаад гэвэл тэд суллах тухай хэрэг хэлэлцсэн бөгөөд гэмт хэрэг хийлээ гэж сэжиглэгдсэн боловч гэм буруу нь сайн мэдэгдээгүй нэг иргэн буюу мөрдөгдөгч хүн хэрэгтний ширээн дээр сууж байсан биш харин суллагдаж гараад гэмт хэргээ давтан үйлдэж болох тийм яллагдсан хэрэгтэн сууж байсан шүү дээ. Егор, үнэтэй үнэртэй усыг хямд усаар шингэлсэн үнэртний дэлгүүрийн худалдагчдын тухай ярьсан боловч «эмзэг хүүхнүүдийн» тухай бодож, намхан хаалтын цаана сууж байсан тэд сэтгэлд нь дүрслэгдэн жижүүрийн өрөө, хоёр харилцуур утас тавиастай жижүүрийн ширээ, түрүүч хүүхнүүдийг байцаахдаа сууж байсан хаалтын дэргэдэх бяцхан ширээ болоод тэр оройны инээмсэглэл, нүд ирмэлт, богинохон банзлын хормойноос цухуйсан цагаахан  өвдөг, зэвүүрхэл төрүүлсэн тэр худал хуурмаг, жигтэй муу явдал санаанд нь нэгд нэггүй оржээ. Тэгэхийн хамт «Энэ бүхнийг миний ярьж буй энэхэн зүйлээр хязгаарлаж болох уу даа?» гэж дотроо өөрөө өөрийгөө зэмлэнэ. Тасралтгүй гараад байгаа их бага гэмт хэргийн тухай ярьж түүнд сэтгэл нь шимширсэн боловч гол ба дагалдах хоёр ертөнцийн тухай бодол, хүмүүс тэр дагалдах ертөнцийг гол нь гэж ухамсарлаад алдаа гаргах явдал олонтаа байдаг тухай бодол жижүүр хийсэн тэр нэгэн өдөр төрсөн бөгөөд одоо урьд нь ажиглагдаагүй тэр, талаараа илрэн гарч ирэх шиг болжээ. Егор өөрөө дагалдах ертөнцийг гол ертөнц гэж ухамсарлаж хүмүүсийн ерийн алдааг давтан гаргаж байгаа учраас амьдрал уруу муухай санагдаж байна гэдгийг мэдсэн (инженер хүн үйлдвэрийнхээ ажилд хамгаа зориулдагтай адил Егор өөрийнхөө ажилд бүхнээ зориулдаг хүн билээ) боловч энэ тухай Шурад одоохондоо юү ч ярьсангүй. Егор гэмт хэрэг үүсэх нийтлэг шалтгааныг олж илрүүлэхийг хичээсэн боловч дэлхий ертөнц дээр муу юм уг үндэстэй гэдгийг хүүхэнд тайлбарлахын хамт аливаа нэг нийгэмд ямар нэгэн гэмт хэрэг том ч бай, өчүүхэн бага ч бай өөрийн тодорхой онцлог шалтгаантайг ойлгож байсан ч гэсэн энэ тухай Шурад одоохондоо хэлэхийг бас хүссэнгүй.

	Харин Шура бол Егорыг бодож байгаа бүх юмаа ярьж байна гэж бодоод үүнийг ихэд олзуурхсан бил ээ. Яагаад гэвэл Шура Егорт ямар сэтгэлтэй байдагтай адил Егор түүнд тийм сэтгэлтэй байгаагүй сэн бол ингэж итгэж ярих ёсгүй гэж бодоод баярлан бахархаж байжээ. Үүнд сэтгэл нь их хөдөлсөн учраас Егорын ярьсан юмыг агшин зуур мартаж орхиод сэтгэлдээ бялхаж буй баяр баясгаландаа автсан байлаа.

	Энэ үед Егор хүүхний царай ер бусын байхыг хараад чухамхүү түүний ярьж байгаа юм л Шурагийн сэтгэлийг догдлуулж байна гэдэгт итгэсэн бөгөөд үүнийг ухамсарлах нь түүнд таатай байжээ. Тэр эсвэл яриагаа шавдуу үргэлжлүүлэн Шурад ойртон урдаас нь нэг харж, эсвэл цонх руу очин «Хөл бөмбөгийн их тоглолт» гэсэн зарлал ширтэх зуураа Шурад биш харин өөрөө өөртөө хандан:

	— Хүмүүсийг гэмт хэрэг хийхэд чухам юу хүргэж байна аа?

	— Юу вэ? гэж асуулаа.

	Тэгээд Шураг юу гэх нь гэдгийг хүлээсэнгүй, өөрөө өөртөө асуулт тавьж тэр асуулт дундаасаа хариулт олж авахыг хичээв.

	— Хүмүүжил үү?

	— Хангалуун амьдрал уу?

	— Эсвэл дайн мэтийн үйл явдал уу? Тэгээд эцгээсээ хагацсан юм уу?

	Егор одоо цонхны дэргэд саатаж, наашаа эргэхгүй, Шура өөд харахгүй зогсох тул хүүхэнд түүний нуруу, ар дагз, цагаан цайвар зурвас погонтой мөр л үзэгдэнэ. Тэгээд ч асуулт асуухдаа өөрт нь хандахгүй байгааг нь Шура ухаарч байлаа. Гэвч албан тасалгаанд болж байгаа энэ явдал Шурагийн хувьд онцгой утга учиртай болохоор азын сэтгэл үргэлж хадаастай байлаа. Ийм сэтгэгдэл төрүүлсэн гоц гайхамшигтай чанар Егорт байна уу гэж Шура хичээнгүйлэн харна.

	«Үгүй, үгүй, энэ чинь хатуу сэтгэлтэй биш, сайн санаатай хүн юм. Би эндүүрсэнгүй, тэгэхэд энэ маань санаашрангуй, ууртай л байсан хэрэг» гэж хүүхэн дотроо боджээ.

	— Чухамхүү дайн биш байгаа? гэж Егор үргэлжлүүлэн ярилаа.

	Тэр эргэж харалгүй цонх руу ширтсээр байв. Гэвч Егор буруу харж зогссондоо эвгүйрхэж эхэлсэн болохоор өөрийнхөө тавьсан асуултад зөв хариулт олох гэж улам ч шамдсан бөгөөд үнэн байдалд төстэй ямар нэгэн хариу олж чадахгүйгээ ойлгож, тэгсэндээ улам эгдүүцэн Шуратай ийм яриа ер нь юунд үүсгэв дээ гэж боджээ. Тэгээд чухам ямар хэргээр орж ирэв гэж асуух санаатай эргэж харсан боловч хүүхний царай өнөөдрийн уулзалтын анхны мөчийнх шигээ өнөө л ер бусын сэргэлэн, сэтгэл татам сайхан байхыг үзээд түүнээс юу ч асуусангүй. Урьд өмнө хэзээ ч байгаагүй ялдам сэтгэл түүнийг эзэмдсэн тул Шурагийн дэргэд ойртон очиж гэмт хэрэг, түүний шалтгааны тухай ярьсаар хүүхний самнаж янзлаад хар хавчаарын тахир толгойг арайхийн олж харахаар хавчиж тогтоосон үс, бошинз. жижигхэн модон шоо хэлхэж хийсэн бөгөөд даруухан бошинзыг нь төв их тод биш ч гэсэн аятайхан өнгө оруулсан эрхэн зүүлтийг нь ажиглалаа. Хүүхний нуруу үзэмжтэй гоолигийг Егор анх удаа олж харах шиг болсон бөгөөд Шура ингэж ажиглан харснаас болсон юм уу ялихгүй ичисхийн босоход түүний махалж яваа гоолиг бие, хөх, гуя, биеийн өнгөтэй нимгэн оймстой хөл нүдэнд нь туссан бил ээ. Ярьсан бодсон хоёр нь хоорондоо зөрчсөнийг Егор дахин мэдрэх шиг болсон тул тэр зөрүү эвгүй санагдаж бодлыг нь үймүүлжээ. Яагаад гэвэл Егор огт ондоо юмны тухай. Шуратай цуг кинонд юм уу театрт очиж болох юм, түүнтэй цэнгэж ч болох юм гэж боллоо. («Сайхан хүүхэнтэй цэнгэлдэх юм сан!» гэж Лаврушин байсхийгээд хэлдэг болохоор ийм үг санаанд нь орсон юм санж.) Гэсэн ч Шуратай хэзээ ч цэнгэх гэхгүй, ингэнэ гэдэг түүний зан чанарт таарахгүй хэрэг гэдгийг Егор мэднэ.

	Түүний анхаарлыг энэ шинэ санаа татсан учраас Егор яриагаа үргэлжлүүлж чадсангүй. Харин ямар бодол түүнийг эзэмдсэнийг бүр ч ярьж чадахаа больсон болохоор яриагаа таслах цаг одоо яг боллоо гэж дахин бодоод «Та чухам ямар ажлаар над дээр орж ирэв?» гэсэн бэлэн үг санаанд нь дахин оржээ. Тэгээд Шура руу харангуут хүүхнийг энхрийлэх сэтгэл улам хүчтэй төрсөн болохоор дадаж сураагүй эелдэг зөөлөн дуугаар:

	— Та над дээр ажлаар орж ирсэн байхаа даа? Миний уйтгартай яриа ч яах вэ, түүнийг зогсоо зайгүй үргэлжлүүлсэн ч болох юм гэж хэлэв.

	— Үгүй, яалаа гэж! Таны яриаг сонсоход сонирхолтой байна гэж Шура зөрж хэлээд Егор түүнд хандаж үг хэлсэнд баярлахын хамт хариуд нь дуугарсан үгнээсээ ичиж, гол нь баярласан ичсэнээ нууж чадсангүй тул түүндээ сэтгэл нь бүр ч догдолжээ.

	Хүүхэн өвөл хэрэглэх төмс бэлтгэх хүсэлтэй ажилтнуудын нэрсийн жагсаалтыг ширээн дээрээс авах гэж гараа сарвайтал Егор түүний хөдөлгөөн болоод ширээн дээр тавиастай хуудсыг харчхаад Шурагаас түрүүлж түүнийг нь авч түргэн гүйлгэж харлаа.

	— Богатенков зуу, Теплов хоёр зуу... Гэр бүлтэй хүн тэгэлгүй яах вэ! Та энд миний нэрийг ч бас бичиж орхио шив дээ. Та дэмий бичсэн байна, би төмс нөөцөлдөггүй.

	— Би бодохдоо...

	— Үгүй. Шура, миний нэрийг дарчих гэж Егор хэлээд нэрсийн жагсаалтыг эргүүлж өгөв. — Үнэнээ хэлэхэд надад төмс хадгалах газар ч байхгүй.

	— Та айлын байшинд суудаг биш үү? Тэднийд чинь зоорь ч юм уу, агуулах ч юм уу байхгүй гэж үү?

	— Бий. Гэвч тэнд нь өөрийн нь хоолны төмс байдаг юм. Ингэхлээр хасаж орхисон нь дээр.

	— За тэгье гэж Шура зөвшөөрөөд хуудсаа хуйлав. Яриа дууслаа, одоо гарах цаг боллоо гэдгийг хүүхэн ойлгосон боловч Егорын хажууд суугаад түүнийг ажиглан харж зөөлөн, эелдэг дууг нь чагнаж байхад тун тааламжтай байсан бөгөөд энэ үеийн баяр баясгаланг сунган үргэлжлүүлмээр санагдсан тул гарах уу болих уу гэж бас хэдэн мөч эргэлзсэнээ сая шийдэж: «Би энэ ажлаар л орж ирсэн юм» гэж хэлээд үүд рүү явав.

	— Таныг орж ирсэнд би баяртай байна. Би тантай уулзахад хэзээд баяртай байдгийг та мэднэ шүү дээ гэж Егор хэлэв.

	Ингэж санамсаргүй хэлчихсэн бөгөөд тэр ийм үг хэлэх ёсгүй байж гэж бүр дуугарах үедээ боджээ. «Би түүнийг урьж байна шүү дээ!» Гэвч хүүхнийг урих ёсгүй гэж ухамсарласан хэр нь Шураг үүдний тэндээс эргэж харахад түүний инээмсэглэсэн, ер бусын сэргэлэн, сэтгэл татам сайхан царайг олж хараад:

	— Би тантай уулзахад хэзээд баяртай байдаг шүү, Шура гэж хэлэв.

	
V

	Егор ажилдаа тэр даруй орсонгүй.

	Шурагийн араас үүд хаагдангуут Егор албан тасалгаа дотуураа нааш цааш холхиж сүүлчийн хэдэн мөчийн сэтгэгдлийг эргүүлэн санаад цонхны дэргэд очиж зогсов. Гудамжны нөгөө талд зарлалын самбар дээр хөл бөмбөгийн их тоглолтын тухай зарлал бусдаас тод ялгарах тул Егор түүнийг дахин харав. Ням гарагт цэнгэлдэх хүрээлэнд очих хэрэгтэй юм байна гэж бодтол өнөөдөр дөнгөж даваа гараг учраас ажлын бүтэн долоо хоног байна ингэхлээр билет авахад эрт юм гэж бодов. Тэгээд ч саяхан Шурад ярьсан зүйл анхаарлыг нь өөр бусад юмнаас илүү татаж байгаа болохоор өөртөө тавьсан бүх асуултаа Шураг байх үед бодлогошрон ярьсантайгаа адил давтаад тэр асуултаас өөртөө хариу олж авахыг урьдынх шигээ анхааралтай гэгчээр хичээж оролдлоо.

	«Хүмүүжил үү?»

	«Хангалуун амьдрал уу?»

	«Дайн уу?»

	Дайн бол эцэг эхгүй болж өнчрөхөд хүргэдэг бөгөөд энэ нь гэмт хэрэг үүсэх нэг шалтгаан яг мөн гэдгийг Егор мэдэх бил ээ. «Дайн» гэж Егор улам хянуур давтаж хэлээд тэр үед түүний амьдран сууж байсан зөрлөг зам дээр талхны тэрэг Талейскаас долоо хоногт хоёр удаа ирдэг, бас Егор ээжээсээ талхны тасалбарыг нь авч «Битгий ай, хаяхгүй» гэж хэлээд мухар зам тийш явдаг байснаа биш, харин ондоо юм анх удаа санажээ. Өөр газраас авчирсан хайрга чулуу асгасан бяцхан тавцан, ээжийнхээ хуучин хүрмийг нөмрөөд өртөөний хүйтэн тоосгон хана налж дэргэдүүрээ шурд хийн өнгөрч буй галт тэрэг ажиглан харж дайн дуусчхаад гэрт нь «оршуулгын бичиг» аль хэдийн ирсэн боловч эцгээ дайнаас ирэхийг хүлээж зогсдог байсан нь Егор тэр бүхнийг мэдэх хэр нь өглөө бүр тавцан дээр ирдэг байсан нь өөрийн нь амьдарч явсан, сэтгэлд хадаастай байдаг дүр зураг санаанд нь анх удаа орж ирсэнгүй. Харин өөр үйл явдал буюу дөчин хоёр оны өвөл нүүн зайлагсдыг суулгасан цуваа тэрэг хажуугийн зам дээр зогсоход хүүхэд, эмэгтэйчүүд, өвгөд эцэж турсан, өлссөн, хавар намрын пальто өмссөн хүмүүс зуухтай вагоноос гаран цасан дээр бууж байсан тэр үйл явдал бодогджээ. Тэгэхэд Егор дөнгөж дөрвөн нас өнгөрч явсан бөгөөд галтай дулаахан байшин дотор суучхаад сумчин Епифанычийн хайчилж өгсөн хатуу цаасан морьдоор тоглож байсан тул яг тэр үед тэр үйл явдал санаанд нь байсангүй. Егорын санаанд өвлийн тэр нэг өдөр байшинд олон хүн орж гарч, бараг хүн бүхэн бяцхан Егорыг өргөж инээд алдан, хацрыг нь эелдэг зөөлөн чимхэж байсан л үлдэж болох юм. Бас эмэгтэйчүүдийн нэг нь хэсэгхэн цагаан ёотон өгөхөд нь пийшин дээрээ гарч мухарт хоргодоод тэр ёотонг удтал тааламжлан мэрснээ бас санаж болох байлаа. Ядахдаа энүүхнийг ч санаж болох боловч Егорын санаанд юу ч үлдсэнгүй, харин хожим нь сумчин Епифанычийн ярианаас л бүх юмыг олж мэдсэн бил ээ. Тэгэхдээ тэр үйл явдал болж өнгөрснөөс олон жилийн хойно, дайн дууссаны дараа нэг өдөр өвгөн сумчинтай цуг хадлангаас буцаж яваад олж мэдсэн юм санж. Гарааны гэрэл дохионы цаана 2012-р километр дээр буюу зөрлөгийн дарга, Криводолын хамтралын ерөнхий хороо хоёр булаацалдаж байгаад зөрлөгийн дарга албан хаагчдадаа олж өгсөн төмөр замын далангийн дэргэдэх хэсэг нам газарт өвс хадаж байгаад харьж явах зуураа зөрлөгийн дэргэд яагаад ийм олон булш, ийм том оршуулгын газар байгаа юм бэ гэж Егор Епифанычаас асуужээ.

	«Дөрөвхөн байшин байдаг мөртөө ийм оршуулгын газартай байх юм, яагаад тэр вэ?»

	«Ажсан байна аа?»

	«Аль хэдий нь ажсан, яагаад тэр вэ?»

	«Дайны үед хүүхнүүдийн хөсөг тэрэг энд хээр талд цасанд дарагдаж орхисон юм».

	«Таны байхад тэр үү?»

	«Намайг байхад аа, тэгэлгүй яах вэ, намайг байхад». Зөрлөгөөр суудлын галт тэрэг зогсолгүй хурдлан өнгөрлөө. Тэр галт тэрэг гэрэл дохионд ойртож явсан учраас Епифаныч Егор хоёр зогсжээ. Хадуураа газар тавьчхаад дэргэдүүр шурд хийн өнгөрч байгаа ногоон вагонуудыг ажиглан харж зогссоноо Егор сайн санадаг юм. Вагонууд агшин зуур зөрлөг, жаргах нарны туяанд саяхан тодхон гэрэлтэж байсан бяцхан байшингууд, тэр хэдэн байшингийн дэргэдээс эхлэн энгэр өөд үргэлжилсэн оршуулах газрыг халхалжээ. Ганцхан вагонууд болоод өвсөн дээгүүр хурдалсан урт сүүдэр л харагдаж нэг бодлыг мартагнуулан ондоо бодол төрүүлдэг хөгжим мэт дуулдах дугуйн жигдхэн нүргээн л сонсогдоно. Сүүлчийн вагоны дээвэр дээр гурван хүүхэд салхивчны янданд наалдан сууж явна. Тэд малгайгүй яваа болохоор засуулж янзлаагүй, саглайсан үс нь салхинд хийсэж харагдана. Гэвч тэр үед Егор тэр хүүхдүүдийг даруй мартаж орхисон бил ээ. Галт тэрэг яваад өнгөрөхөд өнөө зөрлөг, жаргах нарны гэрэл содон туссан хэвээр буй байшингууд, оршуулах газар — энгэр өөд өгсөж үргэлжилсэн булш, загалмай, засаж тэгшлээгүй чулуун хөшөө, мод, төмрөөр хийсэн арчилгаатай, арчилгаагүй хайс харагдсан бөгөөд тэр бүгдийг жаргах нарны гэрэл гийгүүлнэ.

	«Тэнд чинь дан эмэгтэйчүүдийг оршуулсан юм уу?» «Үгүй л дээ, элдвийн хүн байсан юм. Хүүхнүүдийн хөсөг тэрэг гэж л нэршсэн юм».

	«Бүгдээрээ нэг шөнө хөлдөөд үхчихсэн юм уу?» «Бүгдээрээ нэг шөнө».

	«Яагаад тэр вэ?»

	«Шуурга болсон юм. Тэргээ хүүхнүүд жолоодож явжээ. Эхний тэрэг дээр Бычковкагийн дарга авгай явсан юм байна... Энд сууя, харав уу нар сайхан жаргаж байна, маргааш дахиад халуун болох нь, тэгэхлээр үдээс хойш бухалдаж эхэлье. Сонирхож байгаа бол сонс доо...»

	Зөрөг замын хажууд ногоон дээр сууцгаав. Суудлын галт тэрэг тэртээ хол, бараг тэнгэрийн хаяаны тэнд харагдана. Тэр тэрэг дорно зүгийг чиглэж яваа бөгөөд өтгөн ногоон дээр, тэнгэрийн зүүн хаяаны өтгөрөн буй хөх өнгийн дэвсгэр дээр вагонууд нарийхан зурвас мэт тахиралдан харагдах ба галт тэрэгний утаа замын далангаас хажуу тийш дуртай дургүй хөвнө. Гэвч төмөр зам өнөө л хүнгэнэсэн хэвээрээ байлаа. Түүний буурсаар байгаа хүнгэнээ, царцааны намдсаар байгаа цагчих дуу, төмөр утсан дээр суугаа болжморын далавчны үл мэдэг шаржигнах чимээ энэ бүх намдан замхарч буй дуу чимээ нь шуугиант өдрийн зөвхөн цуурай мэт санагдах бөгөөд Егор Епифаныч хоёр зөрөг замын хажууд ногоон дээр сууж бүх бие нь алжаасан ч сэтгэл тэнүүн байж бил ээ. Өглөөгүүр орчин тойрон цэвэр тунгалаг, алсын бараа тодхон харагдаж нар хөөрөх үед юм бүхэн ойртоод ирсэн юм шиг санагддагтай адил зуны энэ цэлмэг үдэш Егор Епифаныч хоёрын ширтэн харсан тэр зүгт цэвэр тунгалаг байсан бөгөөд бяцхан байшин, загалмай, булш ойртоод ирсэн юм шиг санагдана. Бас үед идүүлсэн сибирийн цэнхэрдүү хөвд нимгэхэн бүрхсэн байшингийн дүнзэн хана, мөн л цэнхэрдүү хөвдөөр бүрхэгдсэн олон модон загалмайн ирмэг жаргах нарны ягаан туяанд мөч өнгөрөх тутам улам тод гялалзана. Тэгтэл гэнэтхэн сэрүү татаж, тэр сэрүүн амьсгал өвс ногооноос гарав уу гэмээр бодогдоно. Өвс ногоо харсаар байтал чийг дааж анхилам үнэртэй болох шиг, нар газар шүргэх яг энэ мөчид ногоон дотор шүүдэр үүсэх шиг санагдана. Егор гараараа ногоог илэхэд алга нь чийг даан хүйт оргиж бил ээ...

	Олон жил өнгөрсөн боловч тэр үдэш Егорын санаанд нэгд нэгэнгүй байдаг юм. Нар тийнхүү сайхан жаргаж, жавар ороод алга нь чийг даасныг, Епифаныч нар өөд онийн харж эрээн даавуун тамхины сав, тамхи ороохоор хуйлсан сонин гартаа бариад сууж байсныг (Епифаныч хэдийн нас эцэслэсэн бил ээ. Егорыг хууль цаазын салбарын нэгдүгээр анги төгсөх жил тэр нас барж, түүнийг нөгөө том оршуулгын газарт өөрийн нь гуйж байснаар явж буй галт тэрэгний дуу сонсогдож байхаар, төмөр замд ойрхон оршуулжээ), ер нь тэр зуны үдшийн бүх юмыг Егор тун сайн санаж байдаг боловч энэ бүгд түүний санаанд зөвхөн агшин зуур орж ирсэн бил ээ. Одоо Епифанычийн хэлсэн үг санаанд нь орж ирээд зогсоогүй харин өвгөн сумчны ярьсан юм бодогдож өөрөө тэр үйл явдалд оролцож тэр өвлийн бүх аймшгийг туулсан юм шиг санагдана. Түүний нүдэнд цасанд даруулсан байшингууд, хунгар цасан дээр тарж туссан цонхны бүдэг шар гэрэл, өртөөний жижигхэн тоосгон байшин, жижүүрийн өрөөний цонхоор гарсан гэрэл, үүдэнд нь санжганан ганхсан гэрэл муутай цахилгаан дэнлүү, тэр дэнлүүний дэргэд ялаа шумуул шиг хуйларсан цас үзэгдэж шуурга зөгнөсөн юм шиг төмөр утас дуугаргасан салхи сонстох шиг болжээ. Өртөөний өмнөх тавцан эл хуль бөгөөд зөрлөгийн дарга чихтэй малгай өмсөж гар чийдэн бариад амнаасаа уур гарган бээрсэн хацраа үрж, цагаан униар татсан тэртээ алс руу ширтсээр байна. Тэр униар дунд, дохионы ногоон гэрлийн цаана ойртон ирж яваа цуваа тэрэг үл мэдэг харлаж харагдана. Тэр тэрэг хэдхэн мөчийн дараа зогсож зуухтай вагонуудын үүд нээгдэн нүүн дүрвэгсдийн түрүүч дагтаршаагүй цасан дээр үсрэн буух болно. Хэдхэн мөчийн дараа тавцангаар дүүрэн хүн болж «Хүйтнийгээ! Хүйтнийг!» гэх айж сүрдсэн дуу, хүүхдийн уйлах чимээ гарч хүмүүс шаржигнуур цасан дээр хөлөө товших болно. Энэ бүхэн хэдэн мөчийн дараа болох бөгөөд замдаа даарч одоо хүйтэн салхинд бээрсэн хүмүүс байшингууд руу гүйлдэж хүүхдүүдээ урдаа оруулан дотогшоо орцгоож, байшин, саравчны нөмөр талд хоргодож өртөөний өнцөг булан бүрд чихэлдэхэд зөрлөгийн дарга (Тэр үед зөрлөгийн дарга ямар хүн байсныг Егор мэдэхгүй учраас хижээл боловч чийрэг эр байсан биз гэж одоо төсөөлөн бодно. Гэтэл цуваа тэргийг эмэгтэй хүн, фронт руу явчихсан даргын авгай угтсан юм санж. Тэр авгай дараа нь Талейск руу шилжин ажиллажээ) харилцуурын бариулыг эргүүлж Талейскийг дуудан цуваа тэрэг ирсэн, хүмүүсийг буулгаж дууслаа, хүмүүс даарч хөрж байна, гэсэн ч тэднийг оруулах газар алга, хамтралаас ирүүлнэ гэж амласан хөсөг чарга зөрлөг дээр одоо болтол ирээгүй гэж мэдэгджээ.

	«Талейск!» 

	«Талейск!»

	«Хөсөг гарсан, хүлээцгээ».

	Хүмүүс хүлээж байлаа. Хэн ч үг өгүүлэл гаргасангүй. Тэр үед хэн ч өгүүлэл гаргадаггүй байв. Дайн болж байсан болохоор юу л хийнэ вэ, хамгийн түрүүнд фронтод зориулж хийдэг байлаа. Цуваа тэрэг зөрлөг дээр зогсоод байж болохгүй байжээ. Вагонуудыг Талейск руу элдэв ачаа авхуулан яаралтай явуулах хэрэгтэй тул хүмүүс энэ учрыг ойлгож шөнө туж ээлжлэн байшинд орж дулаацан, хүйтэн салхинд гарч сууж байсан юм. Егор, Епифанычтай цуг хадлангаас буцаж яваад Епифаныч ногоон дээр сууж яриагаа эхэлсэн тэр зуны үдшийг нэгд нэггүй төсөөлж байдагтай адил энэ үйл явдлыг нарийн дэлгэрэнгүй, бүх өнгө ялгаа, салхи исгэрэн үлээх, даарч хөрж хоолой нь сөөчихсөн хүмүүсийн аяархан ярилцах дуу чимээтэй нь цуг төсөөлөн бодлоо. Гэвч Егор одоо тэр ярианы хүрээ, бодолд нь орж ирсэн тэр дүр зургийн хүрээнээс халин сэтгэлээ. Яагаад гэвэл Талейскт ч тэр, Талейскаас цааш ч тэр түүний төрөлх зөрлөг шиг тийм зөрлөг дээр, бүх буудал, жижиг өртөөн дээр, төмөр замын нийт шугамаар нүүн дүрвэгсэд, ачсан цуваа тэрэг, Беларусаас, Украинаас ирсэн тэрэгнүүд зогсож хогшил хөрөнгөгүй болсон, өлссөн, өнчирсөн, ядарч зүдэрсэн хүмүүс буусныг Егор мэдэх бил ээ. Олны зовлон зүдүүрийн дүр зураг өмнө нь анх удаа бүрэн тодорч ирэхэд Егор түүнийг сэтгэл санаандаа хамруулан харж, өнгөрсөн дайнаас болж хүн төрөлхтөнд учирсан боловч одоо болоход хүн ардын дотор улам бүр мартагдаж байгаа аймшгийг өөртөө дахин нээсэн шиг бодогдоно. Гэмт хэргийн нэгдсэн шалтгааныг олж хараахан болохгүй гэсэн дүгнэлт арай зөв биш байх гэж агшин зуур бодсон бол одоо тийм шалтгаан байдаг юм, түүнийг олж болох юм шиг санагджээ.

	«Талейск!» 

	«Талейск!» 

	«Хүлээцгээ!»

	Шөнө туж цас орж салхи салхилан зам дээр хунгар овоолж байлаа. Бычковка, Самаровка, Игнатьевка, Криводолкийнхан шөнө туж унтахгүй байшиндаа гал түлж дулаан хөнжил бэлтгэн айлуудаар явж бойтог, урт хормойтой сибирийн хүрэм цуглуулан чарга дээр ачиж замд гарахаар бэлтгэж байв. Зөрлөг дээр юү болж байсныг тосгоныхон мэдэх тул өөрсдийнхөө гачигдал зовлонг мартчихаад бусдын зовлонг хөнгөлөх гэж морьдоо идүүлж, бээрсэн хуруугаараа хом, хомын чихийг тэмтрэн үзэж тоногоо шалгаж захиргааны үүдэн дээр бөөгнөрцгөөнө. Тэд эрчүүд шиг дах өмсөж, малгайгаа чихээ даруулан боожээ. Зөвхөн тамхи зуугаагүй, дуу нь эрчүүдийнх шиг биш ажээ. Үүр цайж, салхи намдаж эхлэнгүүт хөсөг чарга зөрлөг тийш хөдөлжээ. Бүх юм Егорын нүдний өмнө болсон юм шиг, тэр явдлыг өөрөө үзсэн юм шиг зөрлөгийн цасанд дарагдсан байшингууд, тэр байшингуудын нөмөрт даарч суугаа улсууд, энгэр дагаж уруудсан зам шөнө цасанд дарагдаад хараахан тэгширч амжаагүй чарганы мөрөөр айсуй хөсгийг тун тодхон төсөөлсөн бил ээ. Муусайн морьд хатирах бөгөөд цан болчхоод бүгд цагаан буурал зүстэй юм шиг санагдана. Хом, хударга, сойлт, нэхий дээлийн үслэг зах, чарга дээр тавьсан хөтөч нарын өмссөн юм бүхэн цагаан буурал цан болжээ. Сартгар хамраас нь мөс унжсан морьдын саглагар хоншоор Егорын нүдэнд тодхон харагдсанаар барахгүй хөтөч эмэгтэйчүүдийн харлачихсан царай (хүний нүүр хүйтэнд дандаа харладаг), өтгөн цагаан цан болсон хөмсөг, үстэй малгайны эргэмэл зах бүр ч тод харагдлаа. Хөсөг байшингуудад улам ойртоход ирж яваа, ялангуяа хүлээж суугаа улсуудын улам бүр догдолсон сэтгэлтэй адил сэтгэл одоо Егорт төрж хөгжсөөр байсан бөгөөд тэр үед тэд нарын бодож санасантай адил санаа түүнд бий болсон тул хүрч ирээд зогссон анхны чарга руу хүмүүстэй цуг гүйж очих шиг санагджээ. Даарч хөрж гүйцсэн, өлссөн улсууд чарга руу гүйлдэж бие биеэ түлхэн байр эзэлж дах, үстэй оготор дээл гараас шүүрэн авч шаахайгаа тайлж хаяад авчирсан эсгий гутал, дэгтий угласан байж магадгүй. Тэгэхэд дулаан газар луу ухаан жолоогүй яарсан улсын ярилцах, хашхирах, чарлах, уйлах дуун дунд ямар ч учир олон нөхцөл үгүй байсан байж магадгүй. Гэвч хэн ч гүйгээгүй, бүгдээрээ байр байрандаа зогсоод хамаг юм эмх замбараатай байсан бөгөөд эхний зургаан чарга дээр хүүхдүүдээ суулгаад зөрлөгт хамгийн ойр тосгон Криводолка руу явуулсан юм. Хөсөг зөрлөгөөс үдээс хойш хөдлөхөд салхи хунгар цасны оройг үл мэдэг сэрвэгэнүүлж шөнөдөө дахин цас шавж Сибирь нутагт байсхийгээд болдог догшин шуурга тавих шинж тэмдэг ер байгаагүй гэж сумчин Епифаныч ярьж бил ээ.

	Хүүхдүүд явчхаад эхчүүд, өвгөд хөгшид зөрлөг дээр үлджээ. Тэд орой Бычковка, Самаровка, Игнатьевкаас хөсөг ирэхэд сая явсан бил ээ. Тэгээд мөн Епифанычийн ярьдгаар чарга дээр журамтай сууцгаажээ. Гагцхүү цас бударч эхэлсэн болохоор харуй бүрийд гарах уу болих уу гэж хөтөч нар жаахан эргэлзжээ. Самаровкийнхан, ялангуяа зөрлөгөөс хамгийн хол байдаг игнатьевкийнхан явах дургүй байсан боловч хүйтэнд хөхөрч сульдаад юм бүхэнд хайхрамжгүй болж орхисон хүмүүсийг түргэхэн дулаацуулж хоол унд өгье гэж Бычковкийн дарга авгай бодоод ядахдаа Криводолка хүрч тэндээ хоноё гэжээ. Егор тэр дарга авгайг мэдэхгүйгээр барахгүй хэзээ ч олж хараагүй боловч түүнийг эрэгтэй хүний малгай, нөхрийнхөө эмжээртэй дэгтий, нэхий дах өмсөж цэмбэн бүс бүсэлсэн бөгөөд царай нь тариачин хүний онцгой элбэрэлтэй ба игнатьевкийнхан самаровкийнханд хандан «Криводолка хүрье, авгайчуулаа, эсвэл та нар эднийг өрөвдөхгүй байна уу? Би өөрөө түрүүлээд явна...» гэж хэлснийг ядахгүй төсөөллөө. Тэр үед дарга авгайн дэргэд зогсож байхдаа Епифанычийн тогтоосон энэ үгийг арван жилийн дараа Епифанычийн яриаг сонсож байхдаа Егор тогтоож авсан бил ээ. Егор тэр авгайн царайг ажиглан, түүний дуу, мөн өртөөний тоосгон байшингаас далангийн дэргэдэх шон хүртэл татаастай төмөр утасны аймаар хүнгэнэх чимээг сонсох шиг болжээ. Анхны чарганы ул цасан дээгүүр чахран, морины цантсан цагаан буурал хондлой дээр жолоо тас хийж дараа нь хоёрдох чарганы ул чахран, жолоо тас хийж «Чүү!» гэж хашхирах сөөнгө дуу гараад олон чарганы ул чахралдан, олон морьдын туурай цас алгадах чихэнд нь тодхон сонсогдож хөсөг энгэр өөд өгсөн дагтаршсан цасан дунд үдшийн бүрэнхийд далд орох нь харагдах шиг санагдана.

	Хөсөг чарга яаж яваад замаа алдаж орхисныг хэн ч мэдсэнгүй. Епифанычийн ярих нь долоо дахь хоногт шуурга намдахад Бычковкийн дарга авгай зөрлөгөөс тун холгүй газарт хөлдөөд үхчихсэнийг олж авчээ. Егорт цасан дээр хөлдөж атиран хэвтээ тэр авгай нарийхан ширхэгт хяруунд дарагдаад хөдлөхгүй цайрч харагдах нүүр нь үзэгдэх шиг болсон бөгөөд тэр үед юу болсныг Егор одоо төсөөлөн бил ээ. Хөсөг замаа алдчихаад дарга авгай зам эрэхээр яваад буцаж ирсэнгүй, шөнийн шуурга тавьж цас бургилсан хээр талд алмайрч айгаад хоцорчээ. Хөсөг хэсэг хэсгээр салаад хэсэг тус бүр нь дор дороо замаа алдан төөрч тал дундуур тэнэсэн юм гэж Епифаныч яриад тэд нар жолоогоо холбох хэрэгтэй байсан юм гэснээ «Эмс ээ!» гэж нэмж хэлж бил ээ. Ядарч шаналсан морьд зогсож тэдний нуруун дээр ташуур тас хийхэд морьд чаргыг хунгараас суга татан гаргаад дахин урагш хөдөлж дахин зогсож унахын хамт зүдэрсэн, алмайрсан, айж сүрдсэн эмэгтэйчүүд зам эрэх гэж чарганаасаа холдоход салхи мөрийг нь тэр даруй арилган хөл дээр нь тогтоохгүй, юм харагдуулахгүй учраас чаргандаа эргэж ирж чадалгүй унаж байсан бөгөөд тал дунд хоцорсон чарга дээр бусад улсууд үхэж байгааг бодоход аймаар гэдгийг Егор одоо ойлгож байлаа. Игнатьевкаас очсон чарга л Криводолкад санамсаргүй хүрчээ. Тэд тосгонд ногооны газрын талаас орж очоод хамтралын үр агуулахын дэргэд хунгарт суучихсан байжээ. Криводолкад хүрсэн улс, хээр талд тэнүүчилсэн улсын аль алиныг Егор төсөөлснөөс гадна хөлдөж хөхөрчихсөн хүмүүсийн хүүрийг цасан дээрээс цуглуулж зөрлөг дээр авчирч байсан байдал нүдэнд нь бүр ч тодхон харагджээ.

	«Тэд нарыг эхлээд нийтийн нэг булшинд оршуулах гэж байсан юм».

	«Дараа нь яасан бэ?»

	«Дараа нь хүний ёсоор тус тусад нь оршуулахаар шийдсэн юм. Тэдний хүүхдүүд амьд үлдсэн болохоор тэгж шийджээ. Өсөж өндийгөөд ээжийг минь хаана оршуулсан бэ? гэж асууна. Тэгэхэд нь энд байна гэнэ гэж боджээ. Бас тэгээд байлдаанд яваа эцэг, эр нөхрүүдийг нь бодсон юм санж. Дараа нь яг л тийм юм болсон, цэргүүд наашаа ирсэн, бас офицерууд, үр хүүхэд нь ирсэн, тэгэлгүй яах вэ...»

	 

	 

	Егор цонхноос холдов.

	Ширээнийхээ ард очиж суугаад «үнэртний хэргийн» хавтсыг ойртуулан нээж байцаалтын тогтоолыг уншиж эхэлсэн бөгөөд өнөөдөр нэг цагт ир гэж дуудуулсан хангамжийн төв баазын хоёр ажилтантай ярих ярианд заавал бэлтгэх ёстой учир одоо уншиж байгаа зүйл дээр анхаарлаа төвлөрүүлэх хэрэгтэй байлаа. Тэгье гэж хичээсэн хэдий боловч саяхан санаанд нь орж ирсэн юм, шуурхай хуралд сууж байх зуураа бодсон юм, савхин малгайтай өвгөн орж ирээд албан тасалгаанд дуугүй суусаар байгаад гарсан явдал, Шуратай ярьсан яриа, түүний ер бусын сэргэлэн, сэтгэл татам сайхан царай, бас тэгээд түүнтэй уулзахад хэзээд баяртай байна гэж хэлсэн, одоо тун эвгүй санагдан сэтгэлийг нь зовоож байгаа тэр үг хүртэл Егорын санаанд ээлжлэн орж ирээд анхаарлыг нь сарниулж байлаа. Егор өнөө өглөө үзэж харсан юмаа энэ хагас цагийн дотор дахин үзэх шиг болжээ. Ганцхан ялгаа нь гэвэл одоо ундууцалгүй, юм бүхнийг тайван эргэцүүлж бодсон бил ээ. Андрейчиковын үхэл түүнд урьдын адил утгагүй тэнэг явдал шиг санагдсан бөгөөд Богатенков, Теплов хоёрын зөөлөн зан ба «сэтгэлийн боомтыг давж гарах» гэж нэрлэдэг хэтэрхий болгоомжилсон юм шиг байдлыг нь мөн урьдын адил зэмлэж байв. Харин өөрөө бол тэдэнтэй адил «давж гарахыг» хүсээгүй бөгөөд дотроо тийм бодолтой явдагтаа бахархав. Тэд нар яагаад давж гарсан юм бэ гэж Егор өөрөөсөө асуугаагүй юм. «Тэд нар хуулиас ч зөөлөн улс» гэж өөртөө тайлбарладаг бил ээ. Гэвч дайн, өнчрөл, гэмт хэргийн тухай асуудал нарийн төвөгтэй учраас түүнийг байн байн эргэцүүлэн бодоход өнөө зөрлөг, оршуулах газар, цасан дээр хэвтэж байгаа эмэгтэйчүүдийн хөлдөж хөхөрсөн хүүр дахин санаанд нь ордог ажээ.

	«Тэдний үр хүүхэд нь амьд үлдсэн юм» гэж Епифанычийн хэлсэн үгийг давтаж хэлээд шуургатай тэр шөнө өнчирсөн хүүхдүүдийн тухай бодсон боловч санаанд нь огт өөр бодол тэр даруй төрж:

	— Ганцхан дайн ба өнчрөл л гэмт хэрэг хийхэд хүргэлээ гэж үү? Харин настай хүмүүсийг гэмт хэрэг рүү юу түлхэж байна? Шунаг сэтгэл үү, баяжих хүслэн үү? Капитализмын гайтай үлдэгдэл үү гэж өөрөөсөө асуугаад инээвхийлэн, — Энэ үлдэгдэл амь бөхтэйеэ! гэв.

	Үнэртний дэлгүүрийн даргын сэлхэрсэн царай Егорын нүдэнд харагджээ. Түүнийг Егор өнгөрсөн долоо хоногт байцаасан бөгөөд түүнийг илчилсэн бичиг баримт Егорын ширээн дээр байсаар байтал тэр хүн дэлгүүртээ юу болж байсныг мэдээгүй гэж гайхан дуу алдаж бил ээ. Егор түүний сэлхэрсэн өвгөжөөр царайг төсөөлж бодоод «Энэ үлдэгдэл амь бөхтэйеэ!» гэж давтан хэлэв. Гэвч бүх шалтгааныг ингэж тайлбарлаж болохгүйг ойлгон будилж эхэлснээ мэдэв. Эцэст нь энэ тухай бодохоо болиод дан «үнэртний хэргийг» судлах ажилд орсон бил ээ.

	Энэ хэрэг тун ээдрээтэй, түүнд олон хүн холбогдсон учраас Егор түүнийг хянуур нарийн судаллаа. Байцаалтыг эхлэхдээ дэд хурандаа Богатенков, хошууч Теплов нарын ажиллагаанд байгаа гэж зэмлэж байсан нөгөө болгоомжлол өөрт нь төрсөн боловч өөрийн нь энэ болгоомжлол одоо ч гэсэн зөв, хэрэгтэй, харин Богатенковын тэр болгоомжлол үндэсгүй бараг гэмт хэрэг шиг санагджээ.

	Егор хэргийн хуудаснуудыг сөхөж хэрэгтэй асуудлыг түүж бичээд хэлж буй үгнийхээ утгыг хянан бодолгүй огт санаандгүй:

	— Үлдэгдэл, үлдэгдэл... гэж үе үе давтсаар байлаа.

	
VI

	Шуурхай хурал хийлгээд Егор Ковалевтой түргэн зуур ярилцсаныхаа дараа дэд хурандаа Богатенков зөвлөгөөнд очихоор сэргийлэхийн удирдах газар луу явжээ.

	Зөвлөгөөнд ч удсангүй; арван хоёр цаг өнгөрөхөд Богатенков хурлаас гарч хөлөрчихсөн хүзүү, нүүрээ алчуураар арчин гадаа хүлээж байгаа машин руу шатаар буух зуураа энэ өдрийн үлдсэн цагийг яаж хуваарилбал дээр вэ? Анги руугаа тэр даруй явах уу? Эсвэл районы гүйцэтгэх хорооны дарга дээр ороод гарах уу гэж яаралгүй бодож явлаа. Гүйцэтгэх хорооны дарга Богатенковыг ирж уулзаач гээд байснаас гадна даргатай уулзах үнэндээ тийм яаралтай ч биш, төдийлөн чухал ч биш жаал зугаа ажил дэд хурандаад өөрт нь ч гэсэн бас байсан бил ээ. Гэвч Богатенковт гүйцэтгэх хороо руу ч явмааргүй (хоёр цагаас хойш дээр, хоёроос хойш дарга арай завтай байдаг юм!), анги руугаа ч очмооргүй санагджээ. Орой Москвагийн галт тэргээр түүний хүү Николай ирэх ёстой тул энэ болох үйл явдал дэд хурандаагийн сэтгэлийг юунаас ч илүү эзэмдэж байлаа. Николайгаас ирсэн цахилгааны тухай бодоход түүний сэтгэл онцгой догдлох шиг санагдана. Цахилгаан утас Москвагаас биш Белодворье гэдэг районы жижиг хотоос ирсэн бөгөөд Богатенков тэр хотыг төсөөлөх гэж хичээгээд чадахгүй байв. Тэр тусмаа Николайн ажилладаг ба Белодворьегоос морин тэргээр юм уу замын машинаар л хүрч болох Фёдоровка тосгоныг бүр ч төсөөлж чадсангүй. Тэр ч байтугай Белодворье, Фёдоровка хоёрыг төсөөлөхгүйгээр барахгүй Николайгаа ч төсөөлж чадахгүй байлаа. Оюутан биш тосгоны сургуулийн багш болчхоод бие даасан амьдралын амт үзээд байгаа хүү маань ямар болоо бол одоо. Ийм асуулт Богатенковын сэтгэлийг догдлуулсан боловч өглөө шуурхай хурлын үед ч тэр, дараа нь Егортой ярих үед ч тэр, одоо доор хүлээж буй машин руу шатаар уруудаж явахдаа ч тэр сэтгэлээ барьсаар байлаа.

	Тэр, чийг даачихсан алчуураа халаасандаа хийчхээд машинд суух зуураа жолоочид:

	— Алив, Павлик аа, Андрейчиковагийнд очъё, эс тэгвэл түүнийг эргэх цаг бидэнд гарахгүй нь байна гэж хэлэв.

	Богатенков Андрейчиковагийн авгайг өнгөрсөн долоо хоногт эргэх гэж бодож байжээ. Одоо түүнийгээ санаад анги дээр ямар ч яаралтай ажил байгаагүй, бас районы гүйцэтгэх хорооны дарга руу яарах хэрэггүй болохоор чухамхүү Андрейчиковагийнх руу очихоор шийджээ. Хүүгийнхээ тухай бодох бодлыг нь сарниулах өөр ямар ч юмны тухай бодмооргүй байсан тул Андрейчиковагийнд очих явдал гүйцэтгэвэл зохих, тэгэхдээ хүч их шаардахгүй яг тийм ажил мөн шиг санагдсан бил ээ. Гэтэл машин нь өргөн чөлөөнөөс гарч хажуугийн нарийн гудамж руу ороход тэр өдөр оршуулгын цуваа алгуур явж, Богатенков өөрөө энгийн хувцас өмсчхөөд тэр цуваан дунд Андрейчиковын авсны араас даган алхаж байхад хажуу талд харагдаж байсан хиам, бяслаг, талхтай өнөө шилэн дэлгэц, шляп малгайны оёдлын газар ба тэр өдөр шилэн цонхныхоо цаана шляп малгай хэвд углаж байсан шиг углаж байгаа оёдолчин нүдэнд тусангуут оршуулгын цувааг, авсны хойноос явж байсан өөрийгөө, Андрейчиковагийн уйлчихсан нүүр царай, түүний дал мөрөн дээр гулсаад уначихсан хар алчуур, алчуураа байсхийгээд засаж байсан учраас сэгсийж орхисон түүний цайвар шаргал үс тэр даруй санаанд нь орсон бөгөөд хүнд өргүүлээд уйлж яваа хүүхдүүдийг, эгдүүцэлтэй хөгжмийг санахын хамт өнөөдөр сэтгэлийн түгшүүрээс зайлсхийх сэн гэсэн хүсэл нь бүтэхгүйгээр барахгүй харин Андрейчиковагийн байшинд ойртох тусам түгшүүр нэмэгдсэн бил ээ. Гэвч Богатенков буцаж чадахгүй, буцахыг ч хүссэнгүй. Нэгэнт шийдсэнээсээ ухрахыг тэр үздэггүй бил ээ. Богатенков үг дуугарахгүй суух бөгөөд царай нь тайван байна. Ядаргаатай зөвлөгөөний дараа, халуунд тэнхэл алдарсан хүмүүс дүүрсэн хурлын жижигхэн, давчуу, бүгчим танхимаас ядарч, хөлс асгаруулан гарч ирсний дараа Богатенков одоо давхиж яваа машины цонхоор шуугин орж ирсэн сэрүүн салхинд бахдан яваа юм шиг харагдах боловч сэрүүнийг анзаарахгүй, бодолдоо улам бүр автагдаж байлаа.

	Тэр шөнө Водопроводная гудамж руу хамт очиж замын хажууд ногоон дээр Андрейчиковын хүүр хэвтэж байхыг хараад хошууч Тепловт юу гэж хэлснээ санажээ. Андрейчиков яаж алагдсан тухай таамаглалаа хэлсэн бөгөөд тэр таамаглал нь зөв болсныг санажээ.

	«Андрейчиковыг явж байхад Брага модны цаанаас гүйж гарч ирсэн байна. Тэгэхдээ гэнэт санамсаргүй гарч ирээд хутгалсан нь лав...»

	«Андрейчиков хөлийн чимээ сонсоод эргэж харж болох байсан биш үү?»

	«Чухам».

	«Гэвч тэр чинь цагт нь эргэж харсангүй».

	«Хамаг учир үүнд л байгаа юм».

	Нас барсан хүний тухай муу юм бодож болдоггүй бөгөөд Богатенков Андрейчиковыг зэмлэх гээгүй хэдий боловч хошууч Тепловтой ярьсан тэр яриа болоод тэгэхэд хошуучид хэлээгүй, харин дотроо өөрөө өөртөө хэлсэн «Шалчгар, алмай амьтан!» гэх мэт бусад үгийг санаад одоо тэр үгнүүдийг дотроо давтан хэлсээр байлаа. Яагаад гэвэл тэгэхэд ч, одоо ч хүн амины хэрэг гарсан нөхцөл байдал Андрейчиков биеэ хамгаалж чадахааргүй тийм онцгой биш, харин ч ардаа хүний хөлийн чимээ сонсонгуут цагт нь эргэж хараад хутгалуулахгүй биеэ хамгаалж чадахаар барахгүй Брагыг бариад авч ч болох байсан шиг бодогджээ. Богатенков ингэж Андрейчиковын тухай бодож явжээ. Энэ дүгнэлт түүнд эвгүй санагдан одоо талийгаач болчихсон ажилтныхаа тухай сайн юм олж бодохыг хичээсэн боловч дүгнэлт нь улам бүр зөв санагдаад түүнээс ухарч чадсангүй. Богатенков Андрейчиковын тухай бодох зуураа:

	«Тийм ээ, тэр чинь болхи хүн. Тэр цагдан сэргийлэхэд алба хааж чадахгүй хүн байсан юм. Гэвч түүнийг хэн нэгэн хүн ажилд авсан биз дээ? Би түүнийг ямар болохыг харсаар байгаад ажилд байлгаад, хүмүүжүүлээгүй, халаагүй шүү дээ» гэж өөрөө өөртөө дахин дахин өгүүлнэ.

	Богатенков хүн амины хэргийн шалтгааны тухай бас бодож үзээд Андрейчиковын бүснээс сугалж авсан бууны хоосон гэр, мөрдөн байцаалт дээр Брагын өгч байсан өчиг, мөн «Нагаан хэрэгтэй байсан, дарга минь» гэж хэлэхэд нь үрчийсэн хатанги нүүрийн нь арьс таталдаж байсныг санажээ. Гэвч байцаалтын дүр зураг, замын хажууд хошууч Тепловтой шөнө ярьсан яриа аль нь ч Богатенковын сэтгэлийг зовоогоод байгаа гол зүйл биш бил ээ. Водопроводная гудамжинд хүн амины хэрэг гарахаас өмнө дарга нар түүнтэй харьцаж байсан, одоо хүн амины хэрэг гарснаас хойш харьцдаг болсон байдал буюу түүнтэй харьцах харьцаа ингэж хувирсан явдал түүний шаналгаат бодлын гол шалтгаан мэт бодогдож байлаа. Үүний хамт Андрейчиковыг өрөвдөж түүнийг гай гамшгаас урьдчилан сэргийлэхийн тулд ажлаас халж («Гэвч ингэснээр түүнийг аврах байсан уу? Шалтгаан ганцхан үүнд л байгаа юм гэж үү?» гэж эргэлзэн бодож байсан юм) туйлын арга хэмжээ авах ёстой байснаа сэтгэлийнхээ гүнд ухамсарласан хэр нь өөрийгөө буруутай гэж хүлээж чадахгүй учраас өөртэй нь дарга нар өөрөөр хандах болсон нь түүнд гайхалтай санагдаж байв. Мужийн болоод хотын удирдах газрынхан түүнийг хөгширчхөж, шуурхай ажиллах чадвараа алдаж, тийм ч учраас зээлийн газрын дэргэд байрласан ийм хөл үймээнтэй том ангийг удирдаж чадахаа больж гэж үздэг болсныг Богатенков мэддэг бил ээ. Богатенковыг шууд удирдах дарга хурандаа Потапов ч тэр, их юмыг шийдэж чадах мужийн удирдах газрын хурандаа Ядринцев ч тэр энэ тухай шууд хэлээгүй боловч тэд нар Богатенковтой уулзаж түүнийг хүлээж авахдаа ярилцдаг, мөн салах ёс гүйцэтгэж гар барихдаа түүний царай руу харахгүйг хичээдэг байдал (энэ нь Богатенковт харагдаад байсан юм), саяхан хошууч Тепловыг боловсон хүчний хэлтэст дуудаж аваачаад дараа нь комиссартай уулзуулсан бөгөөд хошууч Теплов комиссартай уулзаж ирээд ямар хэргээр дуудагдсанаа хэлээгүй зэрэг Богатенковын санаанд одоо орж ирсэн энэ бүх явдал нь бодохыг тун хүсмээргүй эвгүй, зовлонтой зүйл яг мөн хэдий боловч тэр сэтгэлдээ орж ирсэн бодлоос ангижирч чадсангүй. Машин гудамжны уулзварт гэрэл дохионы өмнө зогсож байснаа дахин хурдалж гудамжаар давхих зуур Богатенков өнөө өглөөний бүх үйл явдлыг санаж явлаа. Өглөө хошууч Теплов шуурхай хурлын өмнөхөн албан тасалгаанд нь орж ирээд дөнгөж мэндлэнгүүтээ «Потапов дуудаагүй юу?» гэж тэр даруй асуусан юм. Тэр асуултад, түүнийг асуусан өнгөнд Богатенков эвгүйрхэн гайхсан бөгөөд Теплов асуултыг асуухдаа царай нь ямар байсныг төсөөлөхийг хичээлээ. Дараахан нь хурлын бүгчим танхимд сууж байхад ар талд нь хэн нэг хүн түүний овгийг тодхон хэлээд «Халагдах гэнэ бил ээ» гэж шивгэнэх сонсогдсон юм. Энэ үг доромжлолтой боловч Богатенков эргэж харсангүй гэвч хэн тэгж шивгэнэснийг одоо санах гэж хичээлээ. Хурлын танхимаас гарахад ард нь: «Энэ хүн үү?» гэсэн үг бас сонсогдоод агшин зуурын дараа «Энэ хүн» гэсэн хариу дуулдахад Богатенков энэ удаа эргэж харахад удирдах газрын муухан таньдаг хоёр ажилтан түүн рүү ширтэж байгаа үзэгджээ. Тэдний харцанд «халагдах» гэнэ гэсэн битүү санаа тодорхой байлаа. Богатенков Ядринцевийн урт тийм ч гэрэлтэй биш албан тасалгаа болоод улаан савхиар бүрээстэй зөөлөн вандан дээр хоёр хурандаа: Потапов, мөн Ядринцев өөрөө сууж байгааг төсөөлжээ. Тэд нар яг энэ мөчид тэр зөөлөн вандан дээр суусаар байгаа юм шиг төсөөлөхийн хамт хурлын дараа Ядринцев Потаповыг тохойноос нь барин албан тасалгаа руугаа дагуулж ороод Богатенковын тухай ярьж байгаа биз гэж боджээ. Тэд нар одоо түүний тухай чухам юу ярьж болохыг дотроо төсөөлж бодохыг хүртэл хичээсэн бил ээ.

	«Тавдугаар ангийн даргын тухай чи юу гэж бодож байна?»

	«Хөгширчээ».

	«Тийм, тийм. Гэвч ажилтны хувьд ерөнхийдөө...» 

	«Ерөнхийдөө тийм л дээ. Гэсэн ч Водопроводная гудамжинд болсон тэр явдал...»

	«Тийм ээ, Водопроводнаяд болсон тэр явдал...»

	Потапов, Ядринцев хоёр шал ондоо юмны тухай ярьсан ч байж болно. Потапов удирдах газар луугаа аль хэдийн явчихсан ч байж магадгүй. Гэвч Богатенков тэднийг чухамхүү зөөлөн вандан дээр суугаад түүний тухай ярилцаж байгаагаар төсөөлсөн бөгөөд тийм гэж бодоход сэтгэлд зовлонтой байв. Водопроводная гудамжинд болсон явдлын тухай Богатенков тодорхой бөгөөд өөрийн нь үздэгээр тун зөв бодолтой байсан юм. Түүний алдаа гэвэл Андрейчиковыг цагт нь таньж мэдээд халах санал тавиагүйд л оршино. Өнөөдрийн шуурхай хурал, мөрдөн байцаагч Ковалевын сөрөг үг түүний санаанд оржээ. Залуу мөрдөн байцаагч түүнийг юу гэж зэмлэснийг Богатенков яг мэдсэн учраас тэр залуугийнх буруу гэдгийг амархан нотолж чадах байсан ба албан тасалгаандаа дуудаж авчраад тэгж нотолж өгөхөөр завдсан боловч зөвлөгөөн рүү яараад завгүй учраас, бас тэгээд хүү нь ирэх болсон тул хүүгээсээ өөр юу ч бодох дургүй байсан учраас тэгж нотолж яриагүй бил ээ. Залуу мөрдөн байцаагчийн алдаа юунд байгааг түүнд ядахгүй нотолж өгч чадах байсан бол харин одоо Потапов, Ядринцев хоёрын аль алиныг санаан дотроо ч гэсэн эсэргүүцэж чадахгүй байлаа. Яагаад гэвэл юу гэж эсэргүүцэх ёстойг мэдэхгүй байжээ. Тэд нар түүнд одоохондоо юу ч яриагүй, юм бүхэн одоохондоо хэв янздаа юм шиг боловч Богатенковт урьдын адил итгэхээ больсон, саналыг нь сонсохгүй түүнтэй зөвлөж ярихгүй болсон нь ил байв. «Эд нар учрыг нь олж амжаагүй байх, ингэхлээр учрыг олох хэрэгтэй болно, олох ч биз, тэгэхгүй бол яаж болох вэ?» гэж Богатенков бодсоноос гадна болж буй явдлыг ингэж төсөөлжээ. Хэн нэг хүн түүнийг хөгширч, зохих шуурхай чанараа алдаж гэж хэлсэн биз ээ («Хэн эхэлж хэлснийг одоо тогтооход ч хэцүү болжээ. Теплов хэлсэн юм болов уу? Лав Теплов байх» гэж тэр тааварлаж байсан юм). Энэ санаа бодол дээшээ дамжиж яваад дараа нь дээрээс доошоо бууж ирээд удирдах газрын албан тасалгаа, хонгилоор таржээ. Тэгээд түүнийг хэн ч юу ч гэж зэмлэж чадахааргүйгээр барахгүй Водопроводнаяд гарсан хүн амины хэрэг шиг тийм хэрэг хотын аль ч захад, ямар ч ангийн дэвсгэр дээр гарч болох юм, тийм явдал болно гэж хэн ч урьдчилан мэдэж чадахгүй гэдгийг бүгд ойлгож байсан хэдий боловч тавдугаар ангийн дарга Богатенковын тухай санаа бодол нэгэнт бий болсон учраас түүнийг хүн бүхэн бие биедээ ярьж үнэнийг ярьж байна гэж итгэж байсан.

	Орчинд болж буй үйл явдлыг хараад Богатенковын гайхаш нь тасарна. Тэр, Андрейчиковыг өрөвдөхийн хамт өөрийгөө бас өрөвдөнө. Одоо машин дотор явахдаа бүүр ч их гайхширч байлаа.

	Зогсож орхисон машинаас ийм гутсан байртай гарч Андрейчиковагийн суудаг дөрвөн давхар байшингийн орц руу зүглэв.

	Богатенков орцоор оронгуутаа оршуулгын өдөр энд юу болж байсныг тэр даруй санажээ. Тэр, машинаар яг ингэж байшингийн үүдэнд хүрч ирсэн юм даг. Шатаар өгсөж явтал авсыг гаргаж байсан болохоор дээд давхарт «Аяархан! Болгоомжтойхон! За, за, ингээд...» гэсэн нам дуу гарч авсыг үүдний давчуу өрөөгөөр арай ядан гаргаж байгаа бололтой улсуудын амьсгаадах, хүн уйлах, хөлийн чимээ ойртох сонсогдож бил ээ. Богатенков хананд наалдаж зогсоод улаан даавуун бүрээстэй асар том авсыг шатны талбараар авч яваа улсуудыг дэргэдүүрээ өнгөрүүлэв. Одоо үүдний өрөөнд зогсоод даавууны тасархайд хөлөө арчин Андрейчиковаг гэртээ ор гэж урихад толгой дохих зуураа танил болсон үүдний тэр нарийхан давчуу өрөөг тойруулан харлаа. Хананы халцархайг шавж амжаагүй байна. Тэгэхэд тотгоны хажууд авсны булангаар ховх татсан шохойны оронд саарал толбо харагдахад тэр өдөр энд болсон явдал санаанд тодхон орж ирсэн бил ээ. Богатенков тэр өдрийн явдлыг бодохгүйг хичээсэн хэр нь чухам тэр явдлыг л бодсоор өрөөнд оржээ. Гэвч одоо түүний санаанд орж ирсэн бодол санамсаргүй биш юм. Богатенков энэ үед түүнд сандал ойртуулан тавьж өгөөд, хормогчоо тайлж, тэр сандал дээрээс талхны үйрдсийг арчсан бэлэвсэн авгай Андрейчиковаг өрөвдөөгүй, харин өөрийгөө өрөвджээ. Андрейчиковагийн царайг Богатенков сайн харж амжаагүй ч тэр зөвхөн түүнийг орж ирсэнд зовчхоод нөхрийнхөө дарга агсан хүнтэй юу ярих вэ, яаж тал засах вэ гэдгээ мэдэхгүй байх шиг харагдав. Авгайн сэтгэл санааг засах гэсний хэрэг огт алга, авгай уй гашуудлаа даван туулж бэлэвсэн хүний хувь заяандаа дассан бөгөөд Богатенковыг ирэхээс өмнө сэтгэл нь тайван, гэр орныхоо ерийн ажлаар оролдож байснаа харин түүнийг ирэхэд сэтгэл нь догдолж уй гашуудал санаанд нь орлоо гэдгийг мөн ажсан бил ээ. Авгай хормогч зүүж байгаад одоо түүнийгээ авч гартаа барьсан бөгөөд гар нь үл мэдэг ягаахан өнгөтэй, усанд булхсаар байгаад жаахан хөөчихсөнийг бас ажив. Андрейчиковаг үүдний өрөөнд малгайг нь авч өлгөх гэж байхад үүнийг ажсан ба дэвтээж савандсан хувцасны үнэр бас тэнд зогсож байхад нь ханхалсан бил ээ. Тэгээд цагийг нь ололгүй дэмий ирж авгайн ажилд саад болчих шиг боллоо гэж боджээ.

	Ойртуулж тавьсан сандал дээр суунгуут:

	— Танайх ганц өрөөтэй гэж үү? гэж асуув.

	— Ганц аа.

	— Гал тогоо тусдаа юу?

	— Тусдаа. Халуун усны өрөөтэй халуун устай гэж авгай нэмж хэлэв. Үүнийг хэлэхдээ үүдний өрөө рүү гардаг хаалга, мөн цаана нь халуун усны газар байгаа бололтой өөр нэг үүд рүү гараараа заалаа.

	— Хүүхдүүдийнхээ замыг олоо шив дээ?

	— Олсон гэж Андрейчикова ширээний дэргэд тавиастай сандлын эрмэг дээр суунгуут хэлсэн бөгөөд Богатенковын асуултад хариулж хүүхдийнхээ тухай ярьж эхлэхдээ инээмсэглэв. Мишаг цэцэрлэгт түдэлгүй авсан, танд баярласан шүү, Емельян Захарович аа. Оленька өнөөдөр л хүүхэд саатуулах газарт очсон. Тэнд нь хөл хорчхоод байсан юм.

	Андрейчиковаг инээмсэглэхэд Богатенковын сэтгэл санаа хоёрдлоо. Авгай юунд баярласныг тэр ойлгож ядаж байсан бөгөөд тэгж баярлах нь одоо зохисгүй санагдсан тул түүнийг дотроо зэмлэхийн хамт Андрейчикова оршуулгын өдөр өөрт нь ямар санагдсаныг нэхэн дурсав. Тэгэхэд Андрейчикова уйлаад тун их сульдсан учраас хүмүүс түүнийг сугадаж явсан хэдий боловч сагсайчихсан шаргал үс нь түүний байдлыг ч гашуудалтай биш ондоо шинж оруулсан харагдаж билээ. Тэр үед Богатенковт төрсөн энэ жигтэй сэтгэгдэл одоо дахин орж иржээ. Гэвч үүний хамт Андрейчиковагийн царай өөр нэг эмэгтэй буюу хорин жилийн өмнө, дөчин хоёр оны өвөл дүрвэж явахдаа амь үрэгдсэн эхнэр Софьягийн нь тэр үед санагдуулсантай адил одоо бас санагдуулжээ. Одоо Андрейчиковаг ажиглаад байхад тийм төс улам тод харагдлаа. Анхны сэтгэгдлийг дараахан төрсөн энэ хоёрдох сэтгэгдэл тун түргэн газар авсан тул нэг мөчийн дараа ганцхан үүнийг л бодоод, ажсан тэр төсийг улам бүр гайхаж Андрейчиковагийн царайнд өөр нэг эмэгтэйн танил дотно дүр улам их үзэгдлээ. Гэвч Богатенков гэнэт хөдөлсөн сэтгэлээ бариад Андрейчиковатай хүүхдийн тухай яриагаа үргэлжлүүлэхдээ түүн рүү харахгүйг хичээлээ.

	— Ууган хүү чинь хэдтэй бил ээ?

	— Миша юу? Зургаатай.

	— Охин чинь?

	— Оленька юу? Тавдугаар сард хоёр ойноосоо өнгөрсөн. Эмэг эх нь тосгон руу аваачих гэсэн боловч би явуулж зүрхэлсэнгүй.

	— Яагаад тэр вэ?

	— Юу гэх юм бил ээ дээ?.. гээд Андрейчикова хананы дэргэд тавиастай хүүхдүүдийнхээ ор луу эргэж харав. Тэр орнуудыг өнгөгүй болчихсон хуучин хөвөнтэй бүтээлгээр бүтээсэн харагдана.

	— Тэнд таны хамаатан байдаг юм уу, эсвэл нөхрийн чинь хамаатан байдаг юм уу?

	Богатенков хананы дэргэд тавиастай хүүхдийн ор, дараа нь нүдэндээ зэс бариултай улаан шургуулга, түүний дээхэн нь өлгөөстэй толь, цонхны талыг тагласан торон хөшиг рүү харав. Оршуулгын өдөр энэ тасалгаанд орж ирээд хэдхэн мөч болсон ч гэсэн байр байдал нь, ялангуяа авс тавиастай, гэрийн хийцийн том гэгч ширээ ядуу, дорой санагдсан бил ээ. Тэр ширээг одоо цэнхэрдүү маалинга бүтээлгээр бүтээчихсэн болохоор шал ондоо байдалтай харагдана. Тэгэхэд ялангуяа эв хавгүй байдалтай байсан ширээний будаг муухантай бүдүүн хөл нь одоо бүтээлгийн унжсан хөвөөгөөр халхлагджээ. Одоо Богатенковт юм бүхэн өөр харагдсан бөгөөд тасалгааны тавил, байр байдал нь ядуу санагдаагүй боловч нүдэнд туссан юмыг харахад сэтгэл шимширсэн тул анхандаа үүдний өрөөнд орж ирэнгүүтээ Андрейчиковаг өрөвдөхөө больчихсон бол одоо дахин өрөвдөж эхэлжээ.

	— Таны хамаатан уу, нөхрийнх чинь үү?

	— Минийх ч бий, нөхрийнх ч бий.

	— Нэг тосгонд юм уу?

	— Үгүй, нэг тосгонд биш, зэргэлдээ хоёр тосгонд.

	— Хамаатан чинь ир гэхгүй байна уу?

	Богатенков ингэж хэлээд Андрейчикова руу харав. Авгайн царай түүний амь үрэгдсэн эхнэрийн царайтай одоо бодоход жигтэйхэн төстэйд дахин гайхаж Андрейчиковагийн төрх байдал, ар тийш санасан шаргал үс нь (Софья яг ийм үстэй байсан бөгөөд түүнийгээ хагалбаргүй хойш нь шулуухан самнадаг сан), түүн рүү эгцэлж шууд харсан харц, үл мэдэг инээмсэглэн хөдөлснөө гэнэтхэн больчихсон уруул нь (Софья түүнтэй ярихдаа яг ингэж инээдэг сэн) Богатенковын гайхлыг төрүүлэхийн хамт тосгоны тухай яриа үүссэнд Андрейчикова дургүйцэж байгаа нь ил харагдлаа. Учир нь Андрейчикова асуултад хариулахдаа «Хамаатан уу?.. Ир гэх гэж үү..» гэж инээмсэглэн хэлснээ хамаатандаа дургүй байдгаа танихгүй хүнд илчилснээсээ ч тэр юм уу зовчхоод царай нь улайсан боловч, өнөө л инээмсэглэсэн хэвээрээ. «Үгүй, ир гэсэн ч очихгүй» гэж нэмж хэлээд уруугаа харж хормогчоо үнгэлэн нухаж эхэлсэн учраас тэр байдал ил харагдсан юм санж. Богатенков «Яагаад?» гэж асуух гэснээ Андрейчикова түүнд тэртэй тэргүй хариу өгөхгүй, энэ шинэ асуулт илүү эвгүй санагдах биз гэдгийг ойлгоод өөр юмны тухай ярьж эхлэв.

	— Мартсанаас тэтгэвэр юу болсон бэ? Тогтоож өгсөн үү?

	— Тэтгэвэр өгсөн, баярлалаа.

	— Одоо тэгвэл ажилд орох л үлдээ шив дээ,

	— Тийм ээ. Гэвч хаана орох вэ? Оёдлын үйлдвэр дээр очлоо. Би өөрийнхөө юмыг бага сага оёдог л доо, Емельян Захарович аа.

	Ингэж хэлэхэд нь түүний царайнд энэ удаа бараг үл мэдэгдэм инээмсэглэл дахин тодорсон боловч оёдлын үйлдвэрийн боловсон хүчний хэлтсийн дарга яаж хүлээж авсныг ярьж эхлэнгүүт инээмсэглэл нь тэр даруй алга болж орхив.

	— Овог нэр ч асуугаагүй: «Ямар ажилд орох гээ вэ?» «Оёдолчноор» — «Юу ч байхгүй. Нэг юм уу бүтэн хагас сарын дараа ирээрэй» гэсэн. Бүтэн хагас сар хүлээх гэдэг ч...

	— Та аль үйлдвэр дээр очоо вэ? Оёдлын нэгдүгээр үйлдвэр үү, хоёрдугаар уу?

	— Мэдэхгүй юмаа, Емельян Захарович аа. Барааны өртөөний дэргэд байдаг үйлдвэр дээр.

	— Тэгвэл нэгдүгээр нь байна. Тиймээ гэж баталж хэлээд барааны өртөөний тэндэх оёдлын үйлдвэр дээр үүдний харуул, эсгүүрчин болоод үйлдвэрийн ерөнхий инженер хүртэл оролцсон гэлцэж байгаа олон хүнийг хамарсан шамшигдлын том хэрэг гарсныг одоо прокурорын газар судалж байгааг санаад «Тийм учраас л Андрейчиковаг ингэж угтаж» гэж бодсон боловч ил хэлсэнгүй. Харин түүн рүү дахин харахад эгц урдаас нь ширтсэн нүдэнд нь түгшүүр үзэгдсэн тул Андрейчиковаг дахин өрөвдөөд түүний эцгийн нэрийг санаж нэр овгоор нь дуудан— Та ингэ, Мария Викентьевна, над дээр маргааш оч. Таныг оёдлын үйлдвэр дээр ажиллуулах тухай зарим нэг улсуудтай яриадахъя, бүтээчих байх гэж бодож байна гэв.

	— Хэдийд очих вэ?

	— Үдээс хойш л дээр.

	— За.

	— За, явах боллоо гэж Богатенков хэлээд босож гарахыг завдав.

	Тэгээд чадахаа, хийх ёстой бүхнээ хийлээ гэж бүрэн итгэн баяртай гэж гараа сунгах гэснээ явахаасаа өмнө тасалгааг тойруулан ажиглаж хананы дэргэд тавиастай, өнгөгүй болчихсон хөвөнтэй бүтээлгээр бүтээсэн хүүхдийн орнуудыг олж хараад тэр бүтээлгийг нь анхааралтай ажиглаж, сэтгэл шимширмээр юм бүхнийг, бяцхан орнуудын наана зогсож байгаа Андрейчиковаг харж түүний өмссөн бошинз нь хүүхдийн хөнжилтэй адилхан өнгөгүй, нөхөөс болчихсоныг ажаад зүгээр л баяртай гээд гараад явчхаж болмооргүй санагджээ. Тэгэхээр нь өөрийнхөө хувьд, ялангуяа Андрейчиковагийн хувьд огт санамсаргүй халаасаа уудлан, авч яваа байдаг мөнгөө гаргаж ширээн дээр тавиад:

	— А тийм, мартчих шахлаа, хамт олон өгүүлсэн юм гэж хэлэв.

	— Юу гэсэн үг вэ!

	— Ав ав, танд одоо хэрэг болно. Баяртай.

	Богатенков ингэж хэлчхээд эргэж үүд рүү алхав. Андрейчиковагийн «Баярлалаа» гэснийг ч сонссонгүй, хацраа даган урссан нулимсыг гартаа барьсан хормогчоороо арчсаныг нь ч харсангүй. Түүний сэтгэл одоо тун их догдолж энэ эмэгтэйн өмнө өөрийгөө их буруутай гэж бодож явсан болохоор ухаанд нь өөрийн нь зовлонт сэтгэгдлээс өөр юу ч орж ирсэнгүй. Тэр малгайгаа өмсөж үүдний өрөөнөөс гарахынхаа өмнө эргэж Андрейчиковаг дахин нэг хараад заавал хэлэх ёстой:

	— Баяртай, Мария Викентьевна гэсэн хэдхэн үг л хэллээ.

	 

	 

	Андрейчиковагийнхаас гараад Богатенков оёдлын үйлдвэр лүү тэр даруй явав. Тэр бүх юмыг хойш тавилгүй одоохон бүтээе гэж шийдээд үйлдвэрийн хэнтэй нь ярих юм бил ээ, намын хорооны нарийн бичгийн даргатай нь уу, үйлдвэрийн даргатай нь уу гэж эргэцүүлэн бодлоо. Аль алиныг нь биечлэн танихгүй болохоор яриа төвөгтэй шиг санагджээ.

	Үйлдвэр дээр очоод байх анхны мөчид (энэ бол оёдлын хоёрдугаар үйлдвэр байсан юм) дарга, намын хорооны нарийн бичгийн дарга байхгүй, тэр хоёр трест рүү дуудагдсан, дөрвөн цагаас нааш ирэхгүй, тэгээд түүнийг зөвхөн ерөнхий инженер л хүлээж авч уулзаж чадна гэхэд Богатенковын урам нь хугарчээ. Гэвч арван таван минутын дараа ерөнхий инженерийн албан тасалгаанаас гараад машиндаа сууж анги руугаа явах үед чухамхүү ерөнхий ииженертэй ярилцсандаа сэтгэл тааламжтай явжээ.

	«Тэр авгай чинь юм оёж чадах уу?»

	«Чаддаг гэсэн».

	«Тэгвэл зүгээр хэрэг. За яах вэ, над руу шууд явуулчхаарай. Бид ингэе: түүнийг чинь дотуур хувцасны тасагт оруулаад сайн оёдолчинд хоёр долоо хоног хэртэй дагалдуулъя. Юмтай танилцаж, жаахан сурч аваг, тэгээд дараа нь биеэ даах ажилд өгье».

	Машин нь өргөн чөлөөгөөр хурдалж дараа нь зээлийн талбайгаар тойрон өндөр саарал байшингийн булан ороогоод сэргийлэхийн ангийн гол орц руу очих зуур Богатенков ажил хэргээ ингэж амархан бүтээсэн биш харин сая цаг гарган Андрейчиковагийнд ч очиж, үйлдвэрээр ч орж амжсандаа сэтгэл тэнийн саяхан ерөнхий инженертэй ярьсан ярианы тухай бодож явав. Тэр яриа Богатенковт тун аятайхан санагдаж сэтгэлийг нь тун их сэргээсэн болохоор өнөө өглөө удирдах газарт зөвлөгөөний үед түүнийг эзэмдсэн шаналгаатай бодол, тэгэхэд чихэнд нь сонсогдож ялангуяа доромжлолтой дуулдсан бөгөөд одоо санаанд нь дахин орж ирсэн «Энэ хүнийг халж байгаа юм» гэсэн үг, Потапов, Ядринцев хоёр түүнтэй өөрөөр харьцах болсон ба түүний таамаглаж байгаагаар бол өөрийг нь халах тухай асуудал нэгэнт шийдэгдээд арай хөнгөн ажил өгөх гэж эрж байгаа биз гэсэн бодол энэ бүхэн нэг цагийн өмнө түүнийг гутааж сэтгэлийг нь догдлуулж байсан бол одоо холын, хоёрдугаар зэргийн, түүний ажил төрөлд бараг хамаагүй зүйл шиг санагджээ.

	Тэгээд сэргийлэхийн ангид орж ирээд хонгилд хошууч Тепловтой дайралдахад энэ хүнийг өглөөнийх шигээ сэжиглэн харсангүй харин ерийнхөөсөө илүү элэгсгээр харж:

	— Орооч, Владимир Василич аа гэж хэлсэн бил ээ. Богатенков албан тасалгаандаа орж хошуучийг зөөлөн сандал дээр суулгаад зөвлөгөөн яаж явагдсан, хэн юуны тухай ярьсан, ярианы гол нь юу байсан, ангийн цаашдын ажилд юуг нь анхаарч үзвэл зохих тухай ярьж эхлэв. Теплов түүнийг бараг сонсохгүй байлаа. Гэвч Теплов сонсохгүй ондоо юм бодож, тэр өөрийн нь бодол Богатенковын ярьсан юмнаас илүү чухал байгаа бололтойг Богатенков тэр даруй ажигласангүй. Харин Богатенков Андрейчиковагийн болон оёдлын үйлдвэрт очсоноо яг ярьж эхлэх үед хошууч гэв гэнэтхэн: «Потапов зөвлөгөөн дээр байсан уу?» гэж асуучхаад нэг мөчийн дараа яриаг нь таслан «Та түүнтэй ярив уу?» гэж дахин асуусны дараа л Богатенков хошууч өөд анхааралтай харж түүний хүлээсэн янзтай харцтай тулгарч тэр харцны учрыг ойлгоод цагийн өмнө түүнийг гутааж сэтгэлийг нь догдлуулсан зүйл алс холын ч биш, хоёрдугаар зэргийн ч юм биш байжээ гэдгийг сая мэдсэн бил ээ.

	Хошууч Теплов, дэд хурандаа Богатенков хоёр хэдэн мөч бие биеэ дуугүй ажиглан харж суулаа. Хошууч, Богатенковыг юу хэлэх нь вэ гэж хүлээж байсан бөгөөд Богатенковыг ажлаас нь чөлөөлсөн тухай тушаалд гарын үсэг зурагдсан байх гэж бодсон (тэр тушаалын хоёрдугаар зүйлд зааснаар хошууч Теплов ангийн даргаар томилогдох) учраас арай илүү тэсвэр алдан, уцаарлангуй хүлээж байжээ. Богатенков бол Тепловын хүлгэлзсэн харцыг олж хараад учрыг нь ойлгосон боловч юм асууя ч гэж бодсонгүй, хариулъя ч гэж бодсонгүй. Хагас жилийн өмнө ээлжит цол олгохыг хүлээж, түүнд ямар тодорхойлолт өгөх нь Богатенковоос шалтгаалж байхад Теплов ямар их дуулгавартай, анхааралтай байсныг санажээ. Тэгэхэд Богатенков сайн тодорхойлолт бичиж өгсөн юм даг. Гэвч Богатенков одоо тодорхойлолтын тухай бодсонгүй, чухам тэгэхэд Теплов ямар байсныг л бодов. 

	Хошууч суудлаасаа босож буруу харж цонх руу харснаа:

	— Явдаг юм уу даа, тэнд намайг хүлээцгээж байгаа байх гэж хэлэв.

	— Яв даа.

	Богатенков албан тасалгаанд ганцаараа үлдээд «Потаповт утасдаад асууж мэддэг юм билүү» гэж бодсон боловч Потаповт утасдсангүй. Маргааш удирдах газарт очиж хурандаатай ярихаар шийдээд юу хэлэхээ боджээ. «Халах нь үү», «үгүй юу» гэж асуухгүй, харин «халах нь» гэсэн яриа дэлгэрчээ, энэ чинь ажилд саадтай байна гэж хэлнэ. Богатенков ингэж бодсон бөгөөд энэ нь одоо түүний хийж чадах хамгийн зөв зүйл юм шиг санагдсан хэдий боловч удирдах газрынхан түүнд юу ч хэлэлгүй. түүнээс юу ч асуулгүй, бусдын санаа бодлыг баримтлан хувь заяаг нь шийдсэн явдал гомдолтой санагджээ. Түүний ойр хавьд болж байгаа юм шиг бөгөөд ялангуяа одоо сайн харагдаж мэдэгдэж байгаа зүйлд анх удаа мэгдэн сандарч «Яаж байгаа нь энэ вэ, тэд нар?!» гэж дотроо давтан өгүүлнэ.

	Богатенков өдөр хоол идээгүй байснаас гадна хүүгээ угтаж авахад бэлтгэж өртөө рүү амжиж очих ёстой учраас ангиасаа ердийнхөөс эрт гараад явжээ.

	
VII

	Өвгөн сумчин Епифанычийн ярьдаг зөрлөг дээрх өнөө оршуулах газарт хайстай, хайсгүй олон булшны дотор дэд хурандаа Богатенковын эхнэрийн булш байдаг бөгөөд эхнэр нь дөчин хоёр оны тэр шуургатай шөнө дүрвэгсдийн цуваа тэргээр ирж зуухтай вагоноос цасан дээр буугаад гурван настай хүү Николайгаа хөнжлөөр ороочхоод хөнгөн шаахай, нимгэн оймстойгоо байшингийн нөмөрт хоргодож бусдын нэгэн адил байшинд орж дулаацан буцаж хүйтэнд гарч байснаа анхны хөсгөөр хүү Николайгаа Криводолка руу явуулж өөрөө хоёрдох хөсгөөр гараад хээр талд хөлдөж үхсэн ба хөлдөөд цасанд даруулчхаад байхад нь Бычковкийн дарга авгайн хөмөрчихсөн чарга дороос олж авсныг Егор Ковалев мэдээгүй бил ээ. Богатенков бол ангийн нь ажилтан мөрдөн байцаагч Ковалев Талейск хавьд, түүний эхнэрийг оршуулсан яг тэр зөрлөг дээр төрсөн хүн бөгөөд зөрлөгийн дөрвөн байшингийн дэргэд энгэр дээр байдаг том оршуулгын газрын түүхийг бас мэддэг хүн гэж бодсонгүй. Харин Богатенков тэр зөрлөг рүү хоёрхон удаа очсон бил ээ. Нэгдэх удаа дайны дараахан хүүгээ авах гэж Криводолка руу явахдаа очсон юм. Тэгэхэд Криводолкаас оршуулах газарт хүрч булшны гадуур хайс бариад иржээ. Хоёрдох удаа сэргийлэхэд томилогдохоосоо урдхан, зургаан жилийн өмнө зуны сүүлээр том болчихсон хүүтэйгээ цуг очоод замын эргүүл авгай, Егорын эхийнд (тэгэхэд Егор гэртээ байгаагүй, их сургуулийн элсэлтийн шалгалт өгч байжээ) хоноод тэр авгай, Николай хоёртой цуг оршуулах газарт очиж дараа нь байшингийн үүдэнд тавиастай вандан дээр сандайлан дэргэдүүр өнгөрч байгаа суудлын, ачааны янз бүрийн галт тэргийг, хээр талд нар намуухан жаргаж байгааг, толгодыг огтлон тэртээ тэнгэрийн хаяа руу далд орсон төмөр замыг ажиглаж суухад нь хүн хээр талд явж байхдаа дэлхий ертөнцийг аварга том гэж сэтгэдэг тэр онцгой сэтгэгдэл түүнийг эзэмдэж байсан бил ээ. Богатенковын сэтгэлд тэр үдэш маш тодхон байдаг. Бэлчээрээс буцаж яваа үнээ нэг нэгнийхээ хойноос цувж дэргэдүүр нь гарахад шаргал үстэй, сэвхтэй нүүртэй долоо хэрийн насны бяцхан хүү өөрөө хийсэн олсон ташуур чирэн үнээний хойноос алхаж өнгөрсөн бил ээ. Дараа нь саравч доор Прасковья Григорьевна (Егорын эх ийм нэртэй байжээ) үнээгээ сааж, хувингийн ёроолд сүү хангинан дусаж байгаа чимээ дуулджээ. Саяхан шүүж халуухнаар нь ваарт хийгээд оройн хоолон дээр авчирч тавьсан тэр сүүний үнэр, хашаан дотроос үнэртсэн аргалын утааны үнэр, Талейскаас авчирдаг хатаж орхисон хэрчим талх, тэр хатсан талх тавиастай хуучирсан, хутгаар зүсчихсэн хулдаас, мөн Богатенков хоногийн болоод сүү, талхны хөлс гэж өгсөн мөнгийг Прасковья Григорьевна авахгүй гэсэн үүнд нь Богатенковын сэтгэл уярсан явдал, бас тэгээд Прасковья Григорьевна эхнэрийн нь булшийг харж хандаж байя гэж Богатенковт амлаж «Миний нөхөр Беларуст, Озаричийн хавьд нойрсож байгаа, түүний минь булшийг хэн нэг хүн арчилж ч байж магадгүй» гэж хэлсэн үг энэ бүхнийг Богатенков тавин насныхаа туршид үзэж харсан баяртай, гунигтай олон үйл явдлын нэгэн адил сэтгэлдээ хадгалж явдаг бил ээ.

	 

	 

	Богатенков гэртээ сэтгүүл тавьдаг намхан ширээний дэргэд зөөлөн сандал дээр суугаад гартаа дугтуйтай захиа барьж: «Чөтгөр ав, нэг өдөр яасан олон үйл явдал болдог юм бэ. Сэтгэл өчнөөн төчнөөн догдолж, юу нь хамгийн чухал юм бэ, юуны тухай бодох ёстой вэ, юу шийдвэрлэх вэ гэдгийг мэдэхээ больж орхилоо!» гэж бодож байлаа. Саяхан үдийнхээ хоолыг идчихсэн болохоор юм хүчлэн бодохыг төдийлөн хүсэхгүй, харин нам тайван суухыг бодно. Түүний бүх юм уураг тархи, гар хуруу, гэрийн зөөлөн шаахай өмсөөд бяцхан хивсэн дээр жийсэн хөл нь одоо амарч байлаа. Цамцныхаа гадуур өмссөн гэрийн зөөлөн хүрэм дал мөр, хүзүүг нь боохгүй эвтэй хөнгөхөн байна. Түүний сууж байгаа тохилог намхан зөөлөн сандал, тагтны онгорхой үүдээр тасалгаанд орж ирж байгаа эрүүл агаар энэ бүхэн амарч суухад таатай байлаа. Бүтэн өдөр, өнөө өглөөжин түүнийг эзэмдсэн бодол, сэтгэлийн шаналгаанаас болж ядраад байсан тул бүр ч таатай бил ээ.

	Бариад сууж байсан захидал нь Прасковья Григорьевнагаас ирсэн юм санж.

	Түүнээс захидал ирээгүй удсан болохоор одоо захиаг хараад гайхаж суув. Богатенков дугтуйг яаралгүй задалж хоёр талд нь юм бичиж дөрөв нугалсан дэвтрийн цаас гаргаж аваад уншиж эхлэв. Прасковья Григорьевна ,«юу» гэсэн үгийг буруу бичсэн, «оршуулах газар дээр» гэхийг нийлүүлээд бичсэнийг хараад инээд нь хүрсэн боловч бичсэн зүйл нь жигтэй байсан бөгөөд Богатенков дуустал уншаад инээмсэглэх нь битгий хэл, бүр уруу царайлж орхив. Яасан бэ гэвэл: «Талейскаас авхуулаад төмөр замын хоёр талаар ойн хамгаалах зурвас байгуулж байгаа зөрлөг дээр тэр зурвас яг оршуулах газар дээгүүр гарахаар болсон гэжээ. Ой суулгагчид хэмжээ авч гадас хатгахдаа суулгах ажлыг машинаар хийх учраас оршуулах газрын нэг хэсгийг тэгшлэх болно. Үүний тулд бульдозер ирүүлнэ гэж хэлжээ. Чухам энэ л Прасковья Григорьевна болоод түүний бичиж байгаагаар бяцхан зөрлөгийн оршин суугчдыг айлгасан бөгөөд зөрлөгийн дарга нь тэгүүлэхгүйн тулд Талейск руу морджээ. «Гараараа, хүрз бариад, булшнуудыг эвдэхгүй хийж болох байтал тэд нар шийдээ буцдаггүй шүү, газар дэлхийг булшнууд чимдэг юм биш гээд байдаг». Богатенковын сэтгэл бас юунд уярсан бэ гэвэл: «Энэ чинь хүний чанаргүй, хүнлэг биш хэрэг, дурсгалыг бульдозероор хамаад хаяж орхиж болохгүй шүү дээ» гэж захианы төгсгөлд бичсэн үгс бил ээ. Богатенков захидлыг хойш тавьж зөөлөн сандлын түшлэгийг налан нүдээ аньж тайван, юм бодож байгаа хүний байртай хэдэн мөч хөдлөлгүй суув. Гэсэн ч тайван байгаагүй, байж ч чадахгүй байлаа. Ядарч суларчихсан хөл, гар, бүх бие нь амарсаар байхад, Богатенков «Энэ захидал яасан цагаа олоогүй ирээ вэ!» гэж хэлээд түүний тухай бодохгүй гэж хойш тавьсан авч ой суулгагч ямар нэгэн хүмүүс оршуулах газрыг бульдозероор тэгшлэх гэж байгаа тухай бодол түүний санааг улам бүр зовоосоор байлаа. Одоо гомдол бичих, гуйх, нотлох тэр ч байтугай Талейск руу, зөрлөг рүү очих болж ч магадгүйд санаа зовсон биш, харин ондоо юм Прасковья Григорьевнагийн бичсэнээр ой суулгагчид ажил үйлээ хайхрамжгүй гүйцэтгэх гэж байгаад санаа зовсон бил ээ.

	«Бидний дунд урагшгүй явдал мөн их байна даа! Бодоод үзээч!..»

	Богатенков дотроо ингэж эгдүүцэнгүй хэлсэн боловч царай нь тайван хэвээрээ, нүд нь аниастай, бүх бие нь амарч байгаа юм шиг харагдана. Емельян Захаровичийн дүү Даша тасалгаанд орж ирж түүнийг хараад зүүрмэглэж байна л гэж боджээ. Даша өөрөө гал тогоогоо янзалчхаад хувцсаа сольж, үсээ самнаж амжсан бөгөөд одоо ойртож буй цаг мөч баяр ёслолтой болохыг сайн ойлгож нүдэнд нь онцгой баяр тодрон гэрэлтээд Богатенковыг харж босгоны дэргэд зогсож байв. Николайн тухай бодох түүний бодол санааг хэн ч сарниулж саатуулаагүй тул угтахаар явах цагийг Богатенковоос илүү тэсэн ядан хүлээж, сэтгэл нь илүү хөдөлж байжээ. «Николай ямар болоо бол?» гэж хүүхэн өөрөөсөө асуугаад ямар болсныг нь төсөөлж бодохыг хичээсэн боловч Николайн бичдэгээр «айл бүхэн ногооныхоо хашаанд бяцхан халуун усны газартай бөгөөд киног бол бүр гучаад онд клуб болгон хувиргасан хуучин сүм дотор гаргадаг» тосгонд бүтэн жил суугаад ирж байгаа Николай одоо ямар болсныг Богатенковоос ч доор төсөөлж байсан бил ээ.

	Даша Богатенковыг сэрээчихгүйн тулд өлмий дээрээ аяархан явж ширээ тойрч гараад хананд өлгөөстэй цаг өөд харав. Таваас арван таван минут өнгөрч байсан болохоор зургаан цагт өртөөн дээр очсон байхын (галт тэрэг зургаан цаг арван хоёр минутад ирдэг ажээ) тулд гэрээсээ гарах цаг боллоо гэж бодсон хэр нь Богатенковыг сэрээж зүрхэлсэнгүй ард нь зогсож байсан бөгөөд царайг нь олж харахгүй зөвхөн сийрэг болж бараг тэр аяараа бууралтсан үсийг нь л харж байлаа. Гэвч ахынхаа буурал үсэнд дасчихсанаас гадна Николайн тухай бодсоор байсан тул санаа алдан сандал дээр сууж цаг өөд дахин харлаа.

	Даша бүх юмыг чимээгүй хийж, тасалгаа дотуур өлмий дээрээ явж өнгөрөөд одоо сандал дээр бараг хөдлөхгүй суух боловч Дашаг цаг харах гэж орж ирлээ гэдгийг Богатенков тааж мэджээ. Ширээ тойрч гарсныг, тэсэн ядаж санаа алдсаныг нь Богатенков сонссон бөгөөд ард тавиастай сандал дээр суучхаад нүдэнд нь баяр тодорч байгаа гэдгийг мэдэж байв. Даша бол Николайг өсгөж хүмүүжүүлсэн, анхны нь номыг авч өгсөн, сургуульд хүргэж өгч, очиж авч байсан хүн юм. Тэгэхэд эцэг нь болох Богатенков цэргийн алба хааж байсан учраас хэдэн сараар гэртээ орж ирдэггүй, орж ирэвч өглөөнөөс орой хүртэлх хамаг цагаа ажил дээрээ, штабт сууж өнгөрөөдөг байжээ. Дашагийн сэтгэл яаж догдолж байгааг Богатенков сайн ойлгож байлаа. Тэр албаны машинаар явахыг хүсээгүй тул одоо хувцсаа солиод такси дуудах хэрэгтэй учраас босох цаг болсон гэж бодсон боловч зүүрмэглэн амарч буй хүний байртай гэдрэгээ налж нүдээ аниад хөдлөхгүй, бодлоо чагнасан юм шиг өнөө л хэвдээ сууна. Зөрлөг, оршуулгын газар, булшин дээгүүр гарч байгаа бульдозер болон зургаан жилийн өмнө зөрлөг дээр очиж гэрт нь хонох тэр үед харсан Прасковья Григорьевнагийн эмэгтэй хүнийх гэмээргүй борлож саарьтаад баргар болсон гундмал царай зэрэг захидлаас болж төрсөн энэ бүх дүр зураг нүдэнд нь харагдсаар байлаа. Гэсэн ч бодол цаашаа тэмүүлэн Богатенков эхнэрийнхээ тухай бодож дайны өмнөх үе, Москва хот, хийдийн цэцэрлэг; тэр үед өөрийн нь ажиллаж байсан Бутырийн шорон болоод эхнэр Софьятайгаа цуг сууж байсан байшинг одоохондоо бүүр түүр санажээ. Тэдний өрөө жижигхэн учраас Николайг төрөхөд хүүхдийн ор оруулж тавих гэж ширээгээ хоёр талаас нь хөрөөдөж тайрахаас өөр аргагүй болсон тэр ялихгүй явдлыг агшин зуур төсөөллөө.Нүдний нь байр байдал, царай нь самнасан үс болоод ялангуяа үснийхээ өнгөөр эхнэрийг нь санагдуулсан Андрейчиковаг санаад тэр цагт эхнэрээ хайрлан энхрийлдэг байсан мартагдсан сэтгэл одоо даруй сэргэжээ. Үүний хамт энэ бүхнийг шахан зайлуулж байгаа юм шиг өөр дүр зураг дайны дараа Криводолка руу хүүгийнхээ хойноос явсан, дараа нь Эрхүү рүү явж Дашаг гэртээ авчирсан нь санаанд нь оржээ. Одоо Даша ард нь суугаад түүний амьсгалах, хувцас нь шаржигнах чимээ сонсогдож байхад Богатенков дүүгийнхээ тухай бүр ч илүү бодлоо. Даша түүний амьдралд онцгой суурь эзэлдэг юм. Дайны үед тэр эмнэлгийн галт тэргэнд сувилагчаар ажиллаж байлаа. Дөчин дөрвөн оны өвөл Мозырийн хавьд эмнэлгийн галт тэрэг бөмбөгөнд өртөхөд хүнд шархадсан Дашаг Эрхүү рүү эмнэхээр аваачжээ. Түүний хөл нь хугарч сумны хэлтэрхий эрүү амыг нь гэмтээсэн байлаа. Богатенков түүнийг аваачихаар очоод царайг нь хараад айсан юм. Уруул нь байхгүй болчихсон, хацрын нь оронд шилжүүлж суулгасан арьсан нөхөөс байж бил ээ. Даша ярьж чадахгүй үг хэлэх гээд мөөрөх мэт дуугарсан бөгөөд зөвхөн нүд, хөмсөг, нүүрний нь дээд хэсэг бүтнээрээ үлджээ. Гэвч Даша ахынхаа буурал үсэнд дассантай адил Богатенков он жил өнгөрөхөд дүүгийнхээ нүүр царайнд дасжээ. Тэр царай нь аймаар муухай юм шиг санагдахаа больсон ба үнэндээ ч аймаар муухай биш байлаа. Яагаад гэвэл хацрын нь сорви бас арилаагүй, уруулын нь оронд урьдын адил ягаахан зурвас хөдлөх боловч нүүрний нь арьс аль хэдийн эрүүл өнгөтэй болчхоод ерийн байдалтай харагдана. Богатенков он жил өнгөрөхөд дүүгийнхээ нүүр царайнд болоод нэг ч удаа ганц ч үг дуугарахгүй, харин хэлэх гэсэн юмаа нүдээрээ илэрхийлдэгт дасжээ. Дашагийн нүд жигтэй яруухан байдаг тул түүнийг ойлгохгүй байх нөхцөлгүй бил ээ. Одоо ч гэсэн дүүгийнхээ тухай бодож, ардаа сууж байгааг нь ухааран байхын хамт түүний сэтгэл өөрийнхөөс нь илүү догдолж Николайтай уулзахыг яарч байгааг нь мэдэх учраас Дашагийн нүд ямар баяртай байгааг сайн төсөөллөө.

	— Явах цаг болоо шив дээ, Даша аа? гэж Богатенков сая нэг дуугараад үнэхээр зүүрмэглэж байснаа одоо амралтаа орхих болсонд дургүйцэв үү гэмээр янзтай тааламжгүйхэн босож цаг руу нэг, Даша руу нэг харж, — Тийм ээ, цаг болсон бололтой гэж давтан хэлж мөрөөрөө суниагаад нүдээ сэтгэл ханасан янзтай анийлгав.

	Сэтгүүлийн ширээний цаанаас гарч ширээ рүү өөрийн эрхгүй харахад нь дэлгээстэй сонин дээр Прасковья Григорьевнагаас ирсэн захидал тавиастай харагдсан тул зөрлөгийн тухай бичсэн бүх юмыг дахин санаж хөмсөг зангидан дугтуйтай захиаг авч Дашад өгөв.

	— Ямар урагшгүй хэрэг вэ! Прасковья Григорьевнагийн бичиж байгааг уншаадах гэж хэлэхэд Дашагийн нүд гайхсан янзтай тул, — Зөрлөгийн тухай юм, зөрлөгийн тухай гэж нэмж хэлэв.

	Даша захидлыг авав.

	«Одоо захидал уншихтай мантай! Коленька ирэх гэж байна шүү дээ!»

	— Амжина аа. Чи унш: яасан урагшгүй хэрэг вэ!

	Даша өрөө рүүгээ очоод захидлыг унших хооронд Богатенков хувцсаа солилоо. Хонгилд Дашагийн намуухан алхах хөлийн чимээ сонсогдоход Богатенков толины өмнө зангиагаа уяад зогсож байв. Дашаг үүдний тэнд зогссоныг мэдээд:

	— Болно оо, ор гэв.

	Богатенков Прасковья Григорьевнагийн захидлын тухай түүнийг Дашад уншуулахаар саяхан өгснөө хэсэг зуур мартчихаад толины дэргэд зогссоор байлаа. Тэгвэл тасалгаанд орж ирж яваа Даша тэр захидлыг уншчихаад сэтгэл нь хэдэн мөчийн өмнө Богатенковын сэтгэл хэрхэн догдолсон шиг догдолжээ. Богатенков Даша руу хөгжилтэйеэ харчхаад:

	— За, дуудъя... гэв.

	Гэвч тэр өгүүлбэрээ дуусгасангүй, «такси» гэсэн үгийг аман дотроо өөртөө зориулан хэлжээ. Яагаад вэ гэвэл зөөлөн сандал дээр сууж байх үед түүний сэтгэлд орж ирсэн бодол Дашагийн нүдэнд ил үзэгдсэн бөгөөд Дашагийн элгэндээ тэвэрчихсэн захидал Богатенковыг ерийн түгшүүрт бодлогод эргүүлж оруулах шиг болов.

	— Ямар урагшгүй явдал вэ! гэж тэр хөмсгөө зангидан Дашагийн гараас захидлыг авч өгүүлэв. Энэ хэдэн үг санааг нь бүрэн илэрхийлж чадахгүй бөгөөд оршуулах газрыг бульдозероор тэгшлэх гэсэн ой суулгагчдын тухай бодлын нь зөвхөн нэг хэсгийг л тусган илэрхийлсэн (тийм гэдэг нь Богатенковт мэдэгдэж байлаа) боловч түүнийг даруй дөрөв дэх удаагаа давтаж хэлэв.— Тэгүүлэхгүй байх гэж би бодож байна. Юу ч гэсэн маргааш Талейск хотын намын хороонд, замын удирдах газарт захидал бичнэ. Хэрэгтэй болбол би өөрөөр Талейск руу очно, зөрлөг рүү ч очно. Гэмгүй, Даша минь, санаа битгий зов, би өөрөө явна! гэж итгүүлэхийн тулд нэмж хэлэв. Гэвч ингэж хэлчихсэн хойноо явж чадахгүй байх гэж бодохын хамт хошууч Теплов, түүнтэй ярьсан сүүлчийн яриаг санаад тэр даруй Потапов, Ядринцев хоёр бодогдож өдрийн туж санаанаас гараагүй аягүй бодол толгойд нь хойно хойноосоо цувран орж ирсэн бил ээ.

	
VIII

	Аягүй бодол Богатенковыг өртөөн дээр ч зовоосоор байлаа. Гэвч Богатенков нэг байрандаа зогсоод байгаагүй, харин Даша сугадан тавцан дээгүүр нааш цааш явсан тул хөл хөдөлгөөн ихтэй том өртөөн дээр ирээд хүний сэтгэл хөөрдөгтэй адил Богатенковын сэтгэл аажмаар хөөрчээ. Тавиур дээр хуушуур тавиад худалдаж буй хайрцгийн худалдаач авгай нар, хуушуурын нь үнэр, пиво ууж буй зөөгчдийн байр байдал, цутгуур тэрэгний үйлчлэгч замынхаа нөмрөгийг шаржигнуулан дэргэдүүр өнгөрөхөд түүний гартаа барьсан төмөр бүстэй бяцхан хайрцаг, дэнлүү болоод мөрөн дээгүүрээ тохсон ширэн цүнх, хооронд нь залгаж буй вагоны алсаас цуурайтсан, нүргээн, угсрагч ба маневрын галт тэрэгний дохио, тавцан дээр цаг үргэлж нааш цааш хөдөлж холхисон олон хүн онцгой сэтгэгдэл төрүүлжээ. Богатенковт цаг тун удаан санагдсан тул байсхийгээд зогсож бугуйн цаг болоод өртөөний үүдэн дээр өндөрт өлгөөстэй цаг өөд харж Дашад «Хүлээж бай даа» гэж хэлээд цааш явж тавцангийн зах руу байн байн очиж гараараа нар халхлан баруун тийш, галт тэрэг гарч ирэх ёстой сумны цаад руу ширтэж байлаа.

	«За яав?»

	Ингэсэн асуулт Дашагийн нүдэнд тодрон харагдана.

	— Одоохондоо харагдахгүй байна. Гэсэн ч цаг болсон, болсон байна гэж эргэж ирж хэлээд Даша дахин сугадаж түүний ногоон бошинз, хөнгөхөн сийрсэн малгай, нүүрнийхээ доод хэсгийг тэр аяар нь таглаж тэвэрсэн баглаа цэцгийг тааламжлан харж байхад Дашагийн дух болоод одоо баяр баясгалан улам бүр тодорсон нүд нь л үзэгдэнэ.

	— Цаг боллоо...

	Галт тэрэг ирэхийг хоёулаа тэсэн ядан хүлээж цаг мөч өнгөрөх тутам улам байж ядан Николайг түргэхэн угтаж авахыг хүсэхийн хамт Богатенков ч тэр, Даша ч тэр түүний тухай бүр цөхрөлтгүй бодож байлаа. «Ямар болоо бол?» гэсэн асуулт Дашагийн нүдэнд тодрохыг Богатенков сайн харсан боловч хариу дуугарсангүй. «Петрийн эрин үе...» гэж дотроо өгүүлэн нуун даршгүй гайхсан байдал царайдаа тодруулав. Богатенков одоо Николайн тухай урьд өмнө бодоогүй юмыг бодсон буюу хүүгээ шинэ тутам танин мэдэж эхэлсэн бөгөөд янз бүрийн нарийн ширийн зүйлийг сэтгэн бодох тусам ингэж танин мэдэх явдал санамсаргүй аятай санагдана. Өнгөрсөн жил Николайг тосгон руу ажилд явахад нь гаргаж өгөхдөө өртөөний тавцан дээгүүр хайрцгийг нь өргөн явснаа эхлээд санажээ. Хайрцаг хүнд учраас Богатенков хоёр гартаа байн байн ээлжлэн барьж яваад дараа вагонд орсон хойно хайрцгийг тавиурт тавихаар Николайтай цуг хоёулаа өргөхөд Богатенков:

	«Петрийн тухай юм уу?» гэж асууж бил ээ.

	«Тийм ээ».

	«Тосгоны номын санд бэлэглэх нь үү?..»

	«Шоолно уу, болино уу өөрөө л мэд. Намайг төөрөлдүүлж чадахгүй ээ. Би үнэнээсээ ярьж байна шүү, аав аа. Сургууль ч яах вэ сургууль, харин би аспирантурт орохоор бэлтгэнэ, дэд эрдэмтний зохиолыг дипломынхтойгоо нэгэн адил Петрийн үеийн тухай зүйлээр бичнэ. Ер нь тэр үеийг судлах явдал энэ насны минь зорилго юм шүү!»

	«Энэ насны минь зорилго» гэсэн үг яг хүүхдийн амнаас гардаг үг шиг Богатенковт санагдсан боловч тэр үед инээмсэглээд хариуд нь юу ч хэлэлгүй өнгөрсөн бөгөөд вагоны тасалгаанд зогсож байгаад энэ бүхнийг сонссон Даша ч бас инээмсэглээд «Битгий бууж өгөөрэй, Коленька!» гэсэн санаа нүдэнд нь тодорч бил ээ. Тэгэхэд Богатенковын сэтгэл бүр ч хөгжжээ. Дээр үед өөрөө тийм зантай байсан бөгөөд рабфакт орж байхдаа түүхийн элдэв үеийг судлах гэж бэлтгэж байсан боловч нэгэн өдөр түүнийг коммунист залуучуудын эвлэлийн хорооноос дуудаад түүхийг судлах биш, харин бүтээх даалгавар өгч... байгууллагад ажиллуулахаар явуулсан билээ. «Өөрөө амьдралыг амсаж үзвэл зорилгоо ямар байхыг мэдэж авна даа!..» гэж Богатенков хүнээс сонссон бэртэгчний цэцэн үгийг хүнд дуулдахааргүй харин өөрөө өөртөө зориулж хэлээд Николай руу инээмсэглэж харсан юм даг. Одоо бол тавцан дээгүүр Дашатай цуг нааш цааш холхин явж Николайн тухай, Петрийн үеийг сонирхдогийг нь бодож байхдаа хүүгийнхээ энэ сонирхол яаж үүссэний учрыг олох гэж эрмэлзлээ.

	«Ямар их далайц вэ, ямар их өөрчлөлт вэ!» гэж Николай Петрийн үеийн тухай ярьсан болохоор Богатенков одоо тэр үгийг нь санаж дуртайяа давтан хэлснээс гадна бас оюутны нийтийн байран дахь өрөө, Николайн хичээл хийдэг ширээ, тэр ширээний дээд талд өлгөөстэй Петр хааны сийлбэр зургийг санасан бөгөөд тэр зураг дээр Орос орныг өөрчлөн шинэчлэгч эв хавгүй өндөр нуруутай хааныг Нева мөрний намаг болсон эргээр салхи сөрөн бөгтийлгүй алхаж яваагаар зуржээ. Богатенков хүүгийнхээ тэр сайн эрмэлзлийг бодож «Тийм ээ, тодорхой байна, яг тийм л бололтой...» гэж дотроо өгүүлэхийн хамт Даша руу, цаг руу ээлжлүүлэн харж гадагш гаран сумчдын судалтай бүхээгийн дэргэдүүр галт тэрэг гарч ирэв үү, үгүй юу гэж алсыг ширтэнэ. Богатенков зогсоолын талбайн захад очиж алсыг ширтсэн хэр нь судалтай бүхээгтнүүдийн цаанаас эхлээд чиргүүл тэрэг гарч ирээд хойноос нь урт ногоон вагонууд үргэлжилж эхэлсэн тэр мөчийг хараанаасаа алдаад Москвагийн тэрэг нэгдүгээр зам дээр ирж зогсоно гэж өртөөний радио сөөнгө дуугаар таржигнан дуугарахыг л сонсжээ. Буудлын нээлттэй үүдээр олон хүн гарч ирж тавцанг дүүргэлээ. Богатенков Даша хоёр тэр олон хүнд хамуулан түрэгдэж зогсоолын талбай руу ойртож айсуй галт тэрэгний хөдлөх зүг рүү явсан бил ээ. Даша одоо ахыгаа сугадаж аваад вагоны хаалгаар Николайг гарч ирэх тэр мөчийг өнгөрөөчих вий гэж айсандаа сандран түүнийг урагш угзарч байлаа. Харин Богатенков дүүгийнхээ тэсэн ядаж байгааг мэдсэн ч гэсэн түүн рүү харахгүй, дэргэдүүр нь алгуур гүйцэж өнгөрөн буй вагоны дугаарыг ажиглан Дашаг татасхийж яаралгүй алхан сэтгэл хөдөлснөө юугаар ч илчилсэнгүй. Долоо гэсэн дугаартай вагон тэд нартай зэрэгцэн ирж Николай хаалган дээр зогсон инээмсэглэж гараараа даллаж байхыг харангуут Даша ахынхаа гарыг тавьчхаад урагшаа гүйв. Богатенков тэр хоёр луу ойртож очиход Даша тавцан дээр үсэрч буусан Николайг тэвэрч аваад байлаа. Богатенков дүнсгэр юм шиг харагдах боловч хүүгээ тэвэрч үнсэх сэн гэж тэсэн ядсан сэтгэлээ барихын тулд хөмсгөө зангиджээ. Харин Даша бол тийнхүү тэсэж ядсан сэтгэлээ барьж чадаагүй, барихыг ч хүсээгүй бил ээ. Николай, Даша хоёрыг хараад Николай нь огтхон ч өөрчлөгдсөнгүй, ноднин, уржнан амралтаараа ирж түүнийг энэ тавцан дээр Дашатай цуг угтаж авч байсан тэр үеийнх шиг л бөгөөд дуу нь өнөө л хүүхдийн бядгүй өнгөтэй хэвээрээ шиг санагджээ. Николай яг энэ үед Дашаг биеэсээ ялихгүй холдуулан нүд рүү нь ширтэж «За, нулимсны хэрэг юу байх вэ? Нулимс гаргаад яах юм бэ, Даша эгчээ, би ирлээ шүү дээ» гэж байлаа. Богатенков сэрэмжилмээр юм юу ч ажаагүй, харин хүүгээ харж, наранд түлэгдэж борлосон царайг анхааран ажиглаж баяртай байсан хэдий боловч өчигдөр цахилгаан утас хүлээж авахад төрөөд өнөөдөр өдөр туж, ялангуяа сая галт тэрэг ирэхийн өмнөхөн сэтгэлийг нь үймүүлсэн «Ямар болоо бол, гадна биш дотроо яаж өөрчлөгдөө бол, бодол санаа, ахуй амьдралыг үзэх үзэл нь ямар бол?» гэсэн асуулт түүнийг зовоосоор байсан бөгөөд энэ зовох сэтгэл бол эцэг хүний жаргалыг дүүрэн эдлэхэд саад болсон баярын эсрэг зүйл бил ээ. Богатенков хөмсөг зангидсан хэвээр юм шиг боловч Николай Дашагийн тэвэрч авсан гараас одоохон сулран гарч түүнд ойртож ирээд «Сайн байна уу, аав аа?» гэж хэлээд тэвэрч авах нь гэж харж байсан ба энэ мөч ойртсоныг ухаарахдаа духны нь үрчлээс тэнийж нөгөө асуулт сэтгэл зовоох нь улам багасаж хүүтэйгээ уулзсандаа баярлаж байлаа.

	Тэгтэл Николай гараа алдалж өрөөсөн гартаа Дашагийн бэлэглэсэн цэцгийг барьсаар эцэг рүүгээ алхлаа. Хоёулаа тэврэлцэж үнсэлцлээ. Сэтгэл нь бүр уярч, баярласан Богатенков бас нэг мөч хэртэй Николайг биеэсээ холдуулахгүй байлгаж мөрөн дээр нь хүнд алгаа тавьчхаад хүүгийнхээ борлочихсон идэрхэн царайг анхааралтай, энхрийлж хайрласан байртай ажиглав.

	— За, сайн байв уу, ажил ямар байв?

	— Сайн байсаан, аав аа.

	— Хөгжөөнтэй байх шив дээ.

	— Та сайн байв уу?

	— Гэвч чиний захианууд...

	«Тийм ээ, чиний захианууд, Коленька минь!» гэж Дашагийн харц өгүүлнэ. Даша энэ мөчид Николайг ширтэн харж байсан бөгөөд Николай түүнийг ойлгож (Богатенковтай адил Дашаг харцаар нь ойлгож сурсан юм санж), эцгийнхээ үгийг сонсон бүхий л эргэлзлийг арилгах ёстой тийм баяр баясгалантай, «Захианууд яах вэ дээ! Захиа гэдэг чинь нэг хэрэг, өөрөө та нарын өмнө хүрч ирээд байгаа бол өөр хэрэг. Баясгалантай, хөгжөөнтэй байгааг минь хар л даа. Энэ хангалтгүй гэж үү?» гэж илтгэх цагаахан инээмсэглэлээр инээмсэглэж байлаа.

	— Борлочихсоныг нь ээ!

	— Аргагүй л тосгоны багш даа.

	— За, за.

	— Тосгоны багштай адилхан байна уу, Даша эгчээ? «Адилхан, тун адилхан Коленька минь».

	— Аав минь, би зөвхөн багшлаад зогсоогүй, гол нь сургуулийн хөл бөмбөгийн багийг. дасгалжуулж байгаа шүү.

	— Бөмбөг хөөсөөр л байгаа бий, орхиогүй юу?

	— Үгүй ээ.

	— Петр хааныг яасан бэ?

	— Петр хааныг ч орхиогүй. Бас тэгээд Петрээс гадна жаал зугаа юм хийсэн. Энэ хайрцганд байгаа... Үгүй, үгүй, алив би өөрөө бариад явъя.

	«Өнөө л хөл бөмбөг, өнөө л Петр хаан! Одоогийн залуучууд томоожих нь яасан удаан бэ» гэж Богатенков бодож Николайн араас даган буудлын дэргэдэх талбай руу гарч таксины буудал тийш чиглэв.

	
IX

	Ширээний ард сууцгааж дарс дүүргэсэн хундага өргөн Дашагийн үг дуугүй саналаар (түүний баяр баясгалан тодорсон, нулимстай нүд нь «Чиний эрүүл мэндийн төлөө, амжилтын чинь төлөө, Коленька минь!» гэж илэрхийлж байлаа) анхныхаа хундагыг уухад буудал дээр уулзах үед төрсөн нийтийн хөгжөөнт сэтгэл хэвээр байлаа. Гэвч ийм сэтгэл вагоны хажууд тавцан дээр зогсож байх үеийнх шиг эрс байж чадсангүй. Уулзахаасаа өмнө хүн бүрийн тус тусдаа бодож байсан бөгөөд хүн бүрийн хувьд чухал бодол санаа, ажил төрөл тэднийг одоо дахин эзэмдсэн ба энэ бүхэн ямагт учир зүггүй баярлаад байж болдоггүйтэй адил жам ёсны хэрэг бил ээ.

	Гэвч хүн бүр дор дорынхоо тусгай шалтгаанаар урьдынхаа бодол санаанд автагджээ.

	Николай халуун усны өрөөнд орж гар нүүрээ угаан, үсээ самнаж замынхаа хувцсыг тайлан сольж, Даша ширээгээ засаж байх зуур Богатенков тагт дээр тамхи татаж зогсов. Хүүгийнхээ тухай бодож зогсоход нь тагт дээр гарч ирэхэд үргэлж харагддаг, өнөө л байшин, тэдгээрийн дээвэр, гудамж, өнөө цувсан олон машин, хүн өмнө нь харагдсан тул дассан, ерийн юмс түүнд нөлөөлөн хуучин зовилд арга буюу автжээ. Түүний сэтгэл санаа цагийн өмнө буудал дээр байхдаа баяр баясгалангийн туйл өөд тэмүүлж байсан бол одоо анхны зураас буюу хурандаа Потапов, Ядринцев хоёр түүнтэй өөрөөр харьцах болсон тухай өнөөдөр санаанаас нь гараагүй бодол руу аажмаар уруудан бууж эхэлсэн бил ээ. Гэвч Богатенков одоо ширээний ард сууж байхдаа энэ тухай хүүдээ хэлж болохгүйд эвгүйрхсэн боловч хүү минь энэ эвгүйрхлийг битгий ажаасай гэж бодоод шог үг хэлж, инээж нийтийн хөгжөөнт сэтгэгдлийг дэмжих гэж элдвээр оролдож байв.

	Даша ширээн дээр зууш, хундага болоод өөрийнхөө дуртай сагамхайн элэгний нухшийг шар лууван дугуй, сум маягтай хэрчин чимж тавьчхаад амны өнгө өнгийн алчуур гаргаж тавих л үлдээд байх үед ширээний дэргэд тэр алчууруудын тухай бодоод зогсож байхдаа зөрлөгөөс, Прасковья Григорьевнагаас ирсэн захиа, буудал руу явахаас өмнөхөн ах нь унш гэж өгсөн нөгөө захиа сэтгүүлийн ширээн дээр хэвтэж байхыг олж харжээ. Тэгээд Николайн сэтгэлийг үймүүлэхгүй гэж тэр захиаг нуучхаад түүнд өнөөдөр үзүүлэхээ больё гэж шийдсэн боловч захиаг авангуутаа зөрлөг дээр болох ёстой буюу бүр болчхоод байгаа ч байж магадгүй явдлыг нэгд нэгэнгүй санаад сэтгэл нь түгшжээ. «Бурхан минь, булшийг нь тэгшилж хаяад газар дээр ганц ч мөр үлдээхгүй гэж үү» гэж дотроо эгдүүцэн өгүүлээд амны алчуур авчрахаар явжээ. Гэвч алчуур авчран тарааж тавих зуураа самуурсан боловч одоо ширээний ард сууцгаасан хойно захианы тухай дахин санаж «Бурхан минь!..» гэж нэгэнт бодоод энэ тухай одоо үргэлжлүүлэн бодохгүй байж болсонгүй. Ийм учраас Николайг ажиглан харж түүний борлочихсон, нүд дүүрэн царайг бахархан харахад баяр баясгалангийн сэтгэгдлийн хамт, түүний эсрэг ч юм уу гэмээр өөр сэтгэгдэл, энэ аз жаргал бол минийх биш, Николайн эхийн «хонгор цагаахан Сонюшкагийнх» юм гэсэн өөр бодол төрсөн бил ээ. (Софьяг амьд байхад Даша түүнийг ганцхан удаа, дайны өмнө ахындаа зочилж очихдоо харсан юм санж. Тэгэхэд түүнийг Софья Сергеевна гэдэг байсан бол одоо он жил өнгөрснөөс хойш зүгээр л «хонгор цагаахан Сонюшка» гэж нэрлэдэг болжээ. Яагаад гэвэл Соня залуугаараа юм шиг түүнд санагддаг ажээ. Гэтэл Даша өөрөө дөч хүрчихсэн бил ээ). Энэ аз жаргал Сонягийнх боловч түүнийг амталж чадахгүйгээр барахгүй оршуулсан булшийг нь хүртэл бульдозероор тэгшлэх гэж байна гэсэн бодол Дашаг зовоожээ. Гэвч Даша нийтийн хөгжөөнийг гутаахгүйг бодоод нүдэнд нь нулимс дүүрээд ирэхэд ондоо юм авчирч ширээн дээр тавих онц хэрэгтэй юм шиг гал тогооны өрөө рүү явав.

	Харин Николай халуун усны өрөө рүү орохыг завдаж хайрцгаа уудалж байгаад өөрөө ёроолд нь хийчихсэн гэрэл зургийг олжээ. Тэр зургийг барьж ажиглан харвал тосгон санаанд нь орж, Фёдоровкаас явмааргүй байснаа санасан бөгөөд тосгонд эндээс илүү сайхнаас бус одоо зургийг нь харж байгаа уран зохиолын багш Татьяна Андреевна буюу түүний хувьд бол зүгээр л Таня гэгч тэр бүсгүй Фёдоровкад хоцорсноос тэгсэн бил ээ. Николай түүнд хайрынхаа үгийг хараахан хэлээгүй боловч чухамхүү одоо л тийм үгээ хэлэх шийдвэр хэзээ хэзээнээс илүү төгс байсан тул гэртээ ирж эцэг, Даша хоёрыг баярлуулсандаа сэтгэл хөөрөхөөс илүү үүнд л сэтгэл нь догдолж байжээ. Гэрэл зургийн дараагаар хайрцгаасаа гаргасан гар бичмэл түүний сэтгэлийг бүр ч их догдлууллаа. Тэр бол түүхийн талаар бичих бүтээлийн нь ноорог бил ээ. Тэгэхэд Петрийн үеийн тухай биш орчин үеийн тосгоны тухай бүтээл юм. Тэргүүн хуудсан дээр нь өөрийнхөө гараар «ТАРИАЧДЫН ТҮҮХИЙН ТУХАЙД» гэж томоор тодхон бичсэн байна. Николай өөр юмны тухай бичих гэж мөрөөдөж байснаа чухамхүү үүний тухай л бичсэн бөгөөд хүсэж мөрөөдсөн юм, хийсэн юм хоёрын нь хооронд нэг жилийн хугацаа өнгөрч хүнтэй уулзаж, ярилцаж, маргалдахын хамт тосгонд байхдаа үзэж харсан ба Петрийн үеийн биш, харин эрин үеийн түүхийг судлахыг шаардсан зүйлээс зохих сэтгэгдэл үүссэн, долоо хоног, сараар эргэлзэж байснаа Петр хааны тухай номуудаа нэгэн өдөр хөшгөөр таглаад цэвэр хуудсан дээр «...ТҮҮХИЙН ТУХАЙД» гэсэн яг энэ үгсийг бичсэн бил ээ. Нэг жилийн дотор үзэж харсан, сэтгэж бодсоноо эцэг, Даша хоёрт даруйхан, ганц үд шийн дотор ярьж өгөх ёстой боловч тэгж чадахгүй нь лав. Товчхон яривал бүх юм итгэлтэй биш санагдана. Гэвч элдэв нарийн юмыг дэлгэрүүлэн ярихыг хүссэнгүй. Тэгэвч эцэг, Даша хоёр нь чухам юуг түүнээс онцлон хүлээж байна вэ гэдгийг тэдний харцнаас ойлгож байлаа. Тэд нар зэрэг хамгаалах зохиол бичих ажил нь хэр урагшаа ахисныг мэдэх гээд байгаа учраас энд, хотод ямар нэгэн түүхчинд үзүүлнэ гэж найдаж буй (үүний төлөө л наашаа ирсэн юм санж) тэр гар бичмэлийнхээ тухай бодсоор байв. Хэнийд эхлээд очих вэ, сургуульд нь түүх заадаг өвгөн багш Матвей Петрович Беспаловынд очдог юм уу. Түүнийг Николай хайрладаг, хүндэтгэдэг бөгөөд зуныхаа амралтаар ирэхдээ тэднийд хамгийн түрүүнд очиж бодол санаагаа түүнд ярьдаг байсан юм. Даша таваг дээр нь сагамхайн элэгний нухаш тавьж, эцэг нь дарс хундагалж байх зуур «Өвгөн маань, яагаад тэрийг биш, үүнийг бичсэн бэ, чадах ажлаа барьж авсан уу, үгүй юу гэдгийг ойлгоно л доо. Тэр чинь тосгонд сууж байсан хүн шүү дээ. Тэгээд бас түүхчин» гэж Николай бодож суулаа. Эцэг, Даша хоёр нь ч гэсэн түүнийг буруушаахгүйг Николай мэдэж байсан боловч Петрийн тухай зохиолыг орхисондоо эцгийнхээ өмнө эвгүйрхсэн тул нийтийн хөгжөөнийг эвдэхгүйг хичээн Дашагийн хийсэн хоол, дарсыг магтаж инээд алдан шаргал үсээ гараараа байн байн хойш нь болгон засаж байлаа.

	Богатенков дарсанд царай нь улайчхаад хүрмээ тайлж дан цамцтай сууж байснаа:

	— Тагтныхаа хаалгыг онгойлгох юм биш үү? гэж санал гаргаад хэний ч зөвшөөрлийг хүлээсэнгүй босож тагтны хаалгыг нээв. Гэтэл сэрүү оргиж чийг татлаа. Даша даарч бэгцийгээд Москвагаас Богатенковын авчирч түүнд бэлэглэсэн судалтай хятад ороолтыг мөрөн дээрээ тавив. Ягаан өнгө нь яг хүзүү, хацрын нь тэнд тааралдаад Дашагийн царайг нэг л эвгүй янзтай болгосон боловч үүнийг Даша өөрөө ч ажсангүй, Дашаг ийм л байдалтай байхыг харж дассан, царай зүсийг нь идэрхэн, гуа үзэсгэлэнтэйгээр төсөөлдөггүй Николай, Богатенковын аль аль нь бас ажаагүй бил ээ. Николай цамцан дотуур хөлөрчихсөн нуруугаа хүйтэн оргиход бас хүрмээ нөмрөв. Ганцхан Богатенков л юу ч өмсөх гэсэнгүй, зангиагаа авч, захаа задайлгаад цагаан цамцтайгаа сууж байлаа. Хүзүү нь цагаан дэвсгэр дээр гоц улаан харагдаж тавин насандаа хүчирхэг чийрэг эр шиг санагдана.

	— Тэгвэл чи ажилдаа дуртай байгаа юм шив дээ гэж хэлээд тэр хундага дүүргэв.

	— Дуртай байна.

	— Энэ чинь чухал аа, амьдралд гол зүйл ч байж магадгүй.

	«Тийм ээ, Коленька минь, энэ чинь гол нь шүү» гэж Дашагийн нүд өгүүлнэ. Даша хундагаа өргөж түүгээрээ, мөн хамаг гараараа нүүрнийхээ доод хэсгийг сурамгай халхалж бараг нүднийхээ дэргэд барина. Хүүхэн аз хийморьтой байх бөгөөд Николайн эх «хонгор цагаахан Сонюшкагийн» тухай улам бүр мартаж, Николай гэртээ ирлээ, «Ийм том байж» тэгсэн хэр нь «тун бага байна даа бурхан минь!» гэж сэтгэл нь баясна.

	Николай харин урьдын адил эвгүйрхэн сууна. Тосгонд байхдаа зэрэг хамгаалах зохиолоо бичээгүй өөр юм хийсэн гэдгээ эцэг, Даша хоёрт одоохон заавал хэлэх ёстой нь ил боловч яриа үүсгэхээ зүрхлэхгүй байлаа. Түүний царай баяртай, хөгжөөнтэй хэвээрээ юм шиг боловч сэтгэлийн нь түгшүүр одоо улам тодорхой үзэгдлээ. Эцэг нь ч тэр, Даша ч тэр тосгонд сууж байгаагүй, тосгонд очиж үзээгүй удсан тул түүнийг зөв ойлгохгүй биз гэж санагдсан болохоор «Юунаас эхлэх вэ? Яаж эхлэх вэ?» гэж Николай дотроо зовуурьтай гэгч бодсоноо засмал зам дээр ачааны машинаас бууж хайрцгаа замын хажууд тавьчхаад Фёдоровкаг анх харсныгаа санажээ. Тэгэхэд тосгон, түүний байшингууд бус харин үд дундын халуун наранд шарагдсан бор сүрлэн дээвэр, үл мэдэг шарлаж эхэлсэн намхан сийрэг тарианы зурвас л нүдэнд нь туссан бил ээ. Орчин тойронд хүн амьтан байхгүй, ачааны тэрэг замаар тоос татуулан холдоход Николай хээрийн замаар ороод алхжээ... Николай үүнийг одоо зөвхөн санаад зогссонгүй, намхан таруу ургасан улаан буудайн хажуугаар хөдөөгийн зам даган алхаж яваагаа, нуур луу үлээсэн салхи, хатаж эхэлсэн тарианы жигтэй, ер бусын үнэр, ууршиж буй чийгээс болж тал дээр татаад ялангуяа халуун өдрийн үд дунд сайн мэдэгддэг ба юм бүхнийг анх удаа харж яваа Николайн дурыг булаасан зэргэлээг ч дахин харах шиг санагджээ. Дээрээс шарж байгаа нар, тарианы талбай дээрх зэрэглээ гэж юу вэ, тосгоны хүмүүс цагаасаа өмнө шарлаж эхэлсэн тарианы нарийхан түрүүг гунигтай гэгч харж байдгийн учрыг хожим л ойлгосон бил ээ. Тэр үед бол юм бүхэн Николайд шинэ, баясгалантай санагдаж байсан бөгөөд хөдөөгийн замаар алхаж энэ дүр зургийг гайхан харж явахдаа нэг сарын дараахан хөдөө тосгоны амьдрал тун тэгшгүй, нарийн төвөгтэй, зогсонги ч юм шиг, гол нь судлагдаагүй мэт санагдана, тэгээд үүнд эхлээд гайхсанаа дараа нь эргэцүүлэн бодно гэдгээ мэдэхгүй явсан юм. Түүний сэтгэл санаа хаана, яаж хувирсан, ойлгоц өөр болсныг сайн ажиглаж мэдэхийн тулд чухамхүү тэр анхны баяртай сэтгэлээ дотроо сэргээхийг хичээжээ. Хүнд хайрцгаа мөрөн дээрээ тавиад хөдөөгийн замаар алхаж тэртээ өмнө нь ноднин жилийн бухал шиг дээвэр, шохойдсон шохойдоогүй, утаа гараагүй, амьдралын шинж тэмдэггүй яндан гайхамшигтай, үзэсгэлэнтэй сайхан харагдаж байгааг төсөөлөхийн зэрэгцээгээр энэ хөдөө замаар борооноор шавхай дотуур алхаж явсан, нялцгай хүнд шавар хөлд наалдаад байсан, мөн цасан дээгүүр эсгий гуталтай алхаж яваад замын машин хүлээж зогссон нь бүр ч тодорхой үзэгдэх шиг болжээ. Хичээлгүй чөлөөтэй өдрөө Белодворье руу, орон нутгийн архив руу явж тоосонд дарагдан өнгөө алдчихсан хагас хугас нь үжирсэн бичиг цаасыг шөнө дүл болтол онгичиж Фёдоровкийнхан дайны өмнө, дайны үед болоод дайны дараа хэчнээн хэмжээний үр тариа, сүү, тос үйлдвэрлэж хэчнээн толгой мал өсгөн борлуулж байсныг хуудас хуудсаар сэргээн босгож байсан нь тэр бил ээ. Зурмагийн тахир шугам нэг дээшээ өгсөж нэг уруудна. Зурмагийг Николай халуун усны өрөө рүү орохоосоо өмнө хайрцгаа уудалж аваад Дашагийн тасалгаанд ширээн дээр тавьсан тул тэндээ гар бичмэлтэй нь цуг байж байсан болохоор босож очоод авчрах гэсэн санаа агшин зуур төрсөн боловч Николай байрнаасаа хөдөлсөнгүй. Үгүй, сэтгэл санаа нь хэзээ яаж хувирсан, ойлгоц нь яаж өөрчлөгдсөнөөс эхлэх хэрэгтэй тул санаан дотроо өөрийгөө хөдөөгийн зам дээр дахин аваачиж шарлаж байгаа сийрэгхэн улаан буудайн тариалангийн захаар алхуулсан бил ээ. Тэр үед Николай харсан бүхэнд баярлаж юм бүхэн шинэ юм шиг гайхалтай санагдаад тарианы түрүүг гараараа илбэн би тариачин хүн шүү гэсэн сэтгэгдэл төрж тарианы газрыг тойруулан харж хөл дороос үсэрсэн улаан далавчит царцааны нисэлтийг ажиглаж явсан юм. Зам хажуу тийш эргэж маш налуу, урт гэгчийн энгэр даган үл мэдэг уруудаж эхлэхэд тосгон тэр даруй харагджээ. Захад нь байгаа ферм, тосгоны гол дахь бөмбөгөр оройгүй, хонхны цамхаггүй хуучин сүм, байшингуудын бүр захад байдаг засварын газар, түүний эсрэг талд талбай дээр зогсоосон бөгөөд алсаас эв хавгүй харагдан нарны гэрэлд хажуу тал нь гялтганасан трактор, комбайнууд бас тосгоны захад өндөрлөг дээр байгуулсан сургууль нүдэнд нь туссан юм. Салхинд гандаагүй, цайвар дүнзэн ханатай шив шинэхэн том байшин сургууль гэдгийг тааж бил ээ. Тийм ээ, Фёдоровка тосгоны сургууль шинэ барилгатай гэж дуулсан юм. Николайн хайрцгаа тавьчхаад замын тохой дээр зогсон сургуулийг ажиглан харж сайн сайхан төлөвлөгөөгөө үнэн бодит юм гэж итгэдэг шинэ ирсэн хүний баярлан бахдах сэтгэл түүнийг эзэмдэж бил ээ. Одоо эцэг, Даша эгч хоёртойгоо хамт ширээний ард сууж байхдаа яг тийм сэтгэл өөртөө төрүүлэхийг эрмэлзэж «Тэр хувиралт хэзээ боллоо доо» гэж өөрөө өөрөөсөө асуув. Гэтэл харж хүлээх нь хэтэрхий удааширсан болохоор эцэг, Даша эгч хоёр нь түүнийг ширтээд байлаа. Тэр хоёр хүлээж байгаа болохоор ямар нэг юм ярих хэрэгтэй, өнөө мөчөөс, яг тэрнээс эхлэх хэрэгтэй юм. Тэр мөч хэдийд болсныг одоо улам ч шуналтайяа нэхэн санаж сургуулийн галч Семён Минаевын байшинг дурсав. Түүний байшинд цаад талын буюу, Фёдоровкийнхны ярьдгаар хоёрдугаар өрөөнд бүтэн намар, өвөл суусан юм. Тэгэхэд өвгөн Минаевтай цуг ирээд шургааган хаалганы дэргэд зогсохдоо тэр байшинг анх харсантайгаа адил түүнийг одоо агшин зуур харах шиг болжээ. Тэр байшин Фёдоровкийн байшингуудтай адил намхан, газарт шигдсэн юм шиг санагдсан боловч түүнийг харахад ер бусын, шинэ сэтгэл төрдөг ажээ. Байшинг хараад Николай бахдан гайхдаг буюу ялангуяа хотын шуугиан ихтэй гудамжаар явж байгаад ирсний дараа өөр ертөнцөд орсон юм шиг боддог бил ээ. Ийм сэтгэгдэл төрсөнд тэр үед баярласан юм. Яагаад гэвэл Петр хааны үеийн тухай ном бичихээр завдаж байсан болохоор өвгөн Минаевтай цуг энэ тосгон, энэ байшин тэр үеийг ойлгож гүнзгий танилцаж, наад зах нь гадна талаас нь мэдэж авахад улам их тус болох байх гэж өвгөн Минаевтай цуг зогсож байсан анхны мөчид итгэж байв. «Үгүй, энэ бөглүү нутагт ирсэн минь алдаа болсонгүй. Би хэрэгтэй юмаа олсон байна». Яг энэ баяр баясгалант сэтгэлийг л Николай одоо дотроо сэргээхийг хичээсэн бил ээ. Гэвч өөрийгөө Минаев өвгөнтэй цуг байшингийн үүдэнд зогсож байгаагаар төсөөлөн, байшингийн дотоод байдал зочлох өрөөний талыг эзэлсэн эв хавгүй нүсэр том пийшин, тэр пийшин дээр яг л эрт цагийнх шиг дах нөмрөөд хэвтэж байсан өвгөн (энэ бол тогтворгүй үглээ Минаев өвгөн байжээ) анхандаа түүнийг баясгасан энэ бүх хуучны юм нүдэнд нь харагдахын хамт дараа нь шинэ санагдсан, баярласан сэтгэгдэл арилж ажлын жирийн өдрүүд эхлэхэд юу болсон нь санаанд оржээ. Николай сургууль гэр хоёрын хооронд л явдаг бөгөөд тосгоныг хэзээд ганцхан цэгээс өөрийн явдаг зөргөөс олж хардаг болов уу гэмээр байдаг ба тосгоны хүмүүсийн аж амьдрал удааширсан юм шиг, цаг мөч энд хотынхоос огт ондоо хурдаар урагшилдаг шиг санагдаж байв. Зогсонги байдал нь эцэг, Даша хоёртоо бичдэгчлэн тосгоны ерөнхий төрх байдал, сүрлэн дээвэр, агуулах, хашааны ар мухар дахь халуун усны бяцхан модон байшинд үзэгдээд зогсоогүй юм. Энэ тухай эцэг, Даша хоёртоо бичдэгээс гадна эхний өдрүүдэд чухамхүү үүнд л баясан байсан бил ээ. Тэр зогсонги байдал бүр ч гүнзгий юм шиг харагдсан буюу хүмүүсийг нэлээд ажигласны дүнд ерөнхий дүгнэлт хийж оюун ухааны амьдралын зогсонги байдал гэж ууртаа томьёолсон нь хачирхалтай санагдсан бөгөөд «Энэ чинь манай нийгмийн амьдралын огт судлагдаагүй хэсэг байна шүү дээ!» гэж гайхан бодож байв. Николай тосгоны сэтгэл санааны хоцрогдлыг судлахаар завдсан боловч Минаев өвгөний ярианд автагдан эрэл хайгуулын нь чиг цаг үргэлж хазайсаар байгаад зөвхөн оюун санааны амьдралыг биш, (тэгээд ч энэ бол төвөгтэй, түүнд ер бусын санагддаг болохоор) харин түүхийг судалж эхэлжээ. Тийм ч учраас цэвэр хуудсан дээр. «Тариачдын түүхийн тухайд» гэж бичсэн юм санжээ. Минаевтай ярьж суугаад тосгоны тухай бичихээр эцсийн шийдвэрт хүрсэн чухамхүү тэр шөнийн цагууд одоо санаанд орсон бөгөөд ном, тэмдэглэлийн дэвтэр дээр нь овоолсон ширээ, бараг таазанд наалдсан бүдэгхэн цахилгаан чийдэн, ард нь эзэгтэй Алевтина Яковлевнагийн орон дээрээ хурхирах чимээ, урд талд нь вандан дээр жигдгүй амьсгаалан суугаа Минаев өвгөн түүний нүдэнд ургалаа. Өвгөн, пийшин дээрээсээ бууж, цамцаа өмднийхөө зах дотуур оруулалгүй хэнхдэгээ ярж, хөлдөө эсгий гутал углан, хүрмээ нөмрөөд тасалгаа дотуур уухилан ирж дэргэд нь суугаад яриагаа эхэлдэг байлаа. Саад болж байсан ч гэсэн Николай түүнийг хөөдөггүй байсан юм. Ингэхдээ хараатай өрөөсөн нүд нь онийгоод нөгөө нь том дугариг цагаагаар бүрхээстэй байдаг ба чийдэнгийн гэрэл туссан сахалтай, үрчгэр нүүр, бууралтсан тачир сахал, эцэнхий царайнд нь тогтсон нугалаас шиг үрчлээс, тэр үрчлээсэнд нь хадгалагдан буй хүйтэн жавар шиг ариламгүй, мөнхийн юм Николайн нүдэнд харагдахаар суудаг байв... Энэ бүхэн санаанд нь маш тодхон орж ирсэн тул Николай Минаев өвгөний царайг төдийгүй өөрийнхөө царайг, одоо эцэг, Даша хоёрынхоо дэргэд өмсөөд сууж буй гэрийн эрээн цамцтайгаа сууж байснаа харах шиг болжээ. Одоо Николай зүсэм талх авч хутга бариад нухаш түрхэхээр завдаж байгаа бол тэр үед түүний гарт олон хавчуулгатай дэлгээстэй ном байж бил ээ.

	«Түүх бичиж байгаа хэрэг үү?»

	«Тийм ээ».

	«Хаан эцэг Петрийн тухай юу?» «Тийм».

	«Чи тариачин эрчүүд бидний түүхийг бич л дээ, Семён Минаев миний түүхийг бич».

	«Чиний түүхийг би яаж бичих юм бэ, чи юу хийсэн хүн бэ?»

	«Юм хийсэн л хүн дээ. Одоо манай Фёдоровкад наян айл байна. Тэгвэл дээр үед хоёр зуу хүрч байсан юм. Улсууд хаашаа алга болчихсон бэ? Энэ чинь түүх биш гэж үү? Тариачин хүний байшин сав нь үр тариагаар дүүрсэн байх ёстой. Гэтэл миний байшин сав нэрээс цаашгүй байна!»

	Өвгөн түүнд үнэнхүү түүх нээж өгсөн юм шиг Николайд (тэгэхэд Фёдоровкад байхад үдэш орой Минаевын яриаг сонсож байхад, ялангуяа одоо дурсан санаж байх үед) санагдсан бөгөөд тэр түүхийг Николай зүгээр цээжилж бичиж авах ёстой биш харин бусдад, бүх хүнд, юуны өмнө одоо эцэг, Даша хоёртоо ярьж өгөх ёстой. Николай сагамхайн элэгний нухашнаас хутгаар өлгөн авч зүсэм цагаан талхан дээр яаралгүй түрхэж энэ ажлаас өөр юу ч бодохгүй байгаа юм шиг харагдана. Үүний хамт «Чи тариачин эрчүүд бидний түүхийг бичээч» гэсэн үгийг дотроо давтан бодоод одоо эцэг, Даша хоёртой ярих ярианы гол болж болох зүйлийг Минаевын тэр үгс дотроос эрж байлаа. Тэгтэл талхан дээр нухаш түрхэж дуусаад ширээн дээр хутгаа, хажууд нь нухаштай талхаа тавьж толгойгоо сая нэг өндийлгөн эцэг, Даша хоёр луугаа харав. Хүлээх цаг нэгэнт өнгөрснийг тэр даруй мэдээд зохих цаг мөчийг бодсон ч үгүй, эрж хайсан ч үгүй, харин дуугүй байж болохгүй нь, юм ярих хэрэгтэй боллоо гэдгийг мөн тэр дороо ойлгож энэ үед бодол санаанд нь огт ороогүй юм ярьж орхив.

	— Манай тэнд жигтэйхэн гантай... тариа хатаад байгаа.

	— Ганцхан танай Фёдоровкад ч биш. Ер нь хааяагүй хэцүү байна гэж Богатенков хэлэв.

	— Бид ч яах вэ, тариалан дээр очдог биш, тариа тэр аяараа хатаж байгааг хардаг ч биш, ярихад амархан л даа. Харин энэ чинь тосгоны хүмүүсийн сэтгэлийг их гутаж байгаа юм шиг гэж Николай яриагаа одоохондоо даруухнаар алсаас ойртуулах янзтай ярьж эхлэв.

	— Тэгэлгүй яах вэ! Тариа сүйдэж байгаа биш’, хөдөлмөр сүйдэж байгаа хэрэг, би мэднэ ээ. Миний хэлдэг зөв биз дээ, Даша?

	«Тийм ээ, Емельян, тэгэлгүй яах вэ» гэж Даша нүдээрээ хариу өгөв.

	Хөдөлмөр... тариа... гэх юм. Тариачин бол хөдөлмөр өдөр гэж хэлнэ шүү дээ.

	— Та нар тэгээд өлсгөлөн болно гэж бодоод байгаа юм уу?

	— Өлсгөлөн ч биш л дээ, хэргийн учир чухамдаа үүнд ч байгаа юм биш. Манай тосгоны ажил бас л болоогүй байна, энэ тухай би ярих гээд байгаа юм. Энэ чинь тун хачин шүү, аав минь, манай тосгон амьдралыг бидний төсөөлж боддог шиг хөгжихгүй, урагшаа ахихгүй бахь байдгаараа байна, үнэндээ бүр зогсонги байна гэж ч хэлж болно. Учир нь юу бил ээ? Яагаад тэр вэ? Ард түмэн нь ч тосгонд огт өөр юм шиг байх юм. Тэндэх амьдрал яагаад доор байна вэ? Жинхэнэ тариачин эр тосгонд байхгүй болсон учраас тэр. Тариа таригчид үгүй болжээ. Алга болчхож. Хар л даа дэлхийн нэгдүгээр дайн, хувьсгал, иргэний дайн, нударган баячуудыг устгах ажил,элдэв нугалаа, дараа нь эх орны дайн болсоор байгаад тосгон сүйрчээ. Харин дайны дараа улсууд тосгоноос бүр зайлж зугтаах болсон байна. Гэтэл газраа хайрлах, гол нь түүнийг ойлгох чадварыг онцгой урлаг гээд үүнээс өмнө үеэс үед дамжуулж байсан юм. Тэгвэл гурав буюу бүр дөрвөн үеийнхнийг суудлаас нь нэгмөсөн сугалаад авчихсан юм шиг болсон учраас тариа таригчид бараг үгүй болжээ. Энэ бол асуудал шүү, аав минь. Би яагаад үүнийг ярьж байна вэ гэвэл зэрэг хамгаалах зохиолдоо Петр хааны тухай бичихээ болиод өнгөрсөн хэдэн арван жилийн тухай бичихээр шийдсэн. Үүнд шинжлээгүй, судлаагүй, чухал зүйл өчнөөн их бөгөөд бүх юм хэчнээн их нарийн төвөгтэйг бид төсөөлөх ч үгүй байгаа юм шиг надад санагдаж байна. Миний бодоход юуны өмнө тариачинтай харьцах харьцааг өөрчилж түүнийг өөрөөр үзэх хэрэгтэй юм. Минийхээр бол тариачин хүн хувийн өмчийн үзлийг хэт баримталдаг тухай ойлголт буруу юм (үнэхээр өөрийнхөө тухай ярьж байгаа юм шиг хэлсэн боловч чухамхүү энэ санааг л Минаев өвгөн түүнд ойлгуулах гээд байсан бил ээ). Тариачин хүн тийм биш ээ, тэр чинь зүгээр л мөнгөө нарийн тоолж сурсан, биднийхээр бол эдийн засгийг тооцож сурсан байна. Миний зохиол хэр зэрэг болохыг мэдэхгүй гэсэн ч зарим нэг ноорог авчирсан. Таныг хүсвэл би танд өгч уншуулъя гээд Николайн түүхээ яаж бичиж авсан, Белодворьегийн архив руу яаж очиж зурмаг зурснаа ярьж эхлэв. Тэр зурмаг энд бий, би аваад ирсэн, танд үзүүлэмз...

	Николайн хувьд түүний ярьсан зүйл маргаангүй тул өөрийн нь бодож байгаагаар юуг ч нэмэрлүүлж өсгөөгүй харин ч мэддэг юмаа бүгдийг нь илчлээгүй учраас эцэг, Даша хоёрын нь санаа ондоо байх вий гэсэн бодол түүнд огт байсангүй. Дашагийн нүдэнд сэрэмжлэх янз харагдсан боловч «Коленька минь, чи бүр том болчихжээ, би тийм гэж бодоогүй шүү!» гэж байх шиг санагдана. Дарсанд улаан ягаан болчихсон хэвээрээ байгаа эцгийнхээ тайван царайг хараад Николайн итгэл зориг бүр ч нэмэгдэв. Гэвч эцэг нь ч тэр, Даша ч тэр Николайн санаатай адил санаатай байсангүй. Даша бол Николайг бахархан харж байгаад түүний ярьсны учрыг сайн ойлгосонгүй. «Энэ бүхэн тийм ч байж магадгүй, гэвч би үүний учрыг мэдэхгүй байна, чи намайг уучлаарай» гэж нүд нь илэрхийлнэ. Богатенков бол харин хүүгийнхээ ярьсан юмны учрыг олох хэрэгтэй гэдгийг ойлгожээ. Николайн хэлсэн үгс түүнийг бодолд оруулж дөчин таван онд хүүгийнхээ хойноос Криводолкад очсоныг нь санагдуулжээ. Намрын бүүдгэр өдөр тосгон руу ойртон очиж явахад тэнгэр бүрхэг, салхи салхилан даруйхан бороо ормоор байж бил ээ. Тариаг нь хадсан шаргал талбайгаар бүр сүрлийн ёзоор дээгүүр эмэгтэй, эрэгтэй хүүхдүүд үүрэг, шуудай үүрчхээд довтолж яваа явган цэргүүд шиг тарж түрүү цуглуулан явсан юм. Тэдний дотор Николай ч явж байв. Тэгэхэд тэр дөнгөж долоон нас хүрч байсан бөгөөд талбай дээр салхинд яваа бүх хүүхэдтэй адил туранхай, шаргал царайтай, гар нь нарийхан хэврэгхэн юм шиг харагдсан ба Богатенков түүнийг өргөөд авахад жингүй юм шиг хөнгөхөн байж бил ээ. Николайн мөрнөөс мулталж аваад сүрлийн ёзоор дээр хаячихсан үүргэвч нөхөөстэй, бас хөнгөхөн байв. Үүргэвчийг нь хаячхаад хүүгээ өргөж аваад талбайгаас холдоход хүүхдүүдийн нүд хойноос нь дагуулан харсаар байсныг Богатенков мартдаггүй бөгөөд хүүхдүүдийн нүд одоо ч нуруунд нь тусах шиг санагдана. Криводолкийн байшингууд ч модоор бариад сүрлээр дээвэрлэсэн, харлачихсан байлаа. Тосгоны дэлгүүрт ч гэсэн тоосонд дарагдсан хом, хазаар л өлгөөстэй, модон хүрз буланд нь тавиастай байсан юм. Хүмүүс нь ч өмсөж элээчихсэн хуучин цэрэг хувцастай байж бил ээ. «Гэвч тэр бол дайны дараахан шүү дээ, тэгэхэд хүн бүхэн хүнд байдалтай байсан. Дараа нь бол (зургаан жилийн өмнө хүүтэйгээ цуг зөрлөг дээр очиж Прасковья Григорьевнагийнд сууж байснаа санажээ) тосгон тийм байдалтай биш болсон, хүн ч гэсэн тэр дээ» гэж дотроо бодоод Николайн үгийг бүрэн зөвшөөрч боломгүй санагджээ. «Эцсийн эцэст юм бүхэн тийм муу биш шүү дээ. Манайд өглөө болгон сүү гэрт авчирч өгч байна. Талх байна, элдэв боов, янз бүрийн будаа хааяа тасардаг ч гэсэн байна, гоймон, тос, мах бас л хааяа тасардаг ч гэсэн байна!» Богатенков ширээгээ, Дашагийн ингэж сайхан амталж хийсэн зуушийг харж «Энэ бүхэн хаанаас ч юм гарч ирж л байгаа, үүнийг ямар нэг хүмүүс хийж л байгаа шүү дээ» гэж бодож суусан бил ээ.

	— Өнөө үеийн түүхийг судлах нь эртний түүхийг судлахтай адил чухал хэрэгтэй. Өнөөгийн түүх бидэнд эртнийхээс ч чухал юм шүү. Тийм л учраас би энэ ажлыг хийхээр завдсан юм гэж Николай ярив. Богатенков:

	— Энэ чинь хэрэгтэй ч байж болох юм. Гэсэн ч надад нэг юм л тодорхойгүй байна. Чи юу судлах гэж шийдсэн юм бэ? Чиний анх түрүү ярьдгаар тосгоны хоцрогдлыг судлах гэж байгаа бол чинийх арай л зөв биш байх. Хоцрогдол байж магадгүй, энэ ч зүй ёсны хэрэг. Гэвч юутай, ямар үетэй зүйрлүүлэх вэ, юуг эхний цэг гэж тооцох вэ гэдгээс л болно. Хэрэв чи ер нь тосгоны түүхийг босгох гэж бодож байгаа бол сонирхолтой үзэгдэлтэй тулгарна.Чи ер нь тариачин хүнтэй харьцах харьцааны тухай ярих юм гэтэл тосгоны тариачин янз бүр юм шүү гэв.

	— Би тариа таригч, эзэн хүнийг авч үзэж байгаа юм.

	— Эзэн хүн гэдэг нь мэдээж байна л даа. Гэсэн ч тэр чинь бас янз бүр юм шүү. Энд чинь түүх биш, сэтгэл санааг уудалж үзэх хэрэгтэй болно, үүнийг чи бодов уу? Ай, үгүй ээ! Чиний өвөг эцэг, миний аав насаараа тариа тарьсан хүн. Би ч гэсэн тосгоныг бас санаж байна. Өнгөрсөн үеийн тосгоныг шүү.

	— Надад бол тариа таригч хүн л гол нь шүү дээ, аав аа.

	— Тариа таригчтай харьцах харьцаа гэдэг чинь хэн бүхний мэдэх зөв харьцаа шүү дээ.

	— Ай мэдэхгүй дээ.

	«Юу мэдэхгүй дээ» гэж юуны тухай биччихээд байгаа юм бэ чи, би ер ойлгохгүй байна. Хамтралжуулалтын тухай юу, үгүй юу?

	— Тосгонд хамтралжуулалтаас эхлээд өнөөдөр хүртэл болж өнгөрсөн, одоо болж байгаа бүх юм надад сонин байна. Энэ бол арай нарийн төвөгтэй... За, ер нь яриад байх юм юу байх вэ, би танд гар бичмэлээ өгье, уншаад үз, тэгээд ямар байх нь вэ хараарай.

	— Уншина аа, заавал уншина. Одоо бид нар амрах цаг болсон биш үү, а? гэж Богатенков хэлэв.

	«Тийм ээ, тэгэлгүй яах вэ. Коленька маань замдаа ядарч ирсэн» гэж Дашагийн харц батлав.

	— Болсон байх аа гэж Николай хэлээд босож сандлаа зайлуулаад аав намайг ойлгосонгүй дээ гэж боджээ.

	— Намайг бол бас шөнө дунд ч босгож магадгүй. Ажил гардаг юм. Гэсэн ч тун онцын явдал л гарвал утасдаарай гэж өнөөдөр хэлсэн юм сан...

	Богатенковын байр гурван өрөөтэй билээ. Хүн бүр тус тус өрөөнд унтжээ. Даша өөрийнхөө өрөөнд, Богатенков хэзээнийхээ зангаар ажлын өрөөнд, Николай зочлох өрөөнд унтсан юм санж.

	Зочлох өрөөнд ханын том цаг чанга цохино.

	Эцэг, Даша хоёрыгоо унтчихсан гэж бодоод Николай тэднийг сэрээхгүйг бодон хөрвөөж чимээ гаргахгүйг хичээнэ. Гэтэл гурвуулаа унтаагүй, зөвхөн унтсан дүр үзүүлж байлаа. Эд нар ширээний ард сууж байхдаа нийтийн хөгжүүн сэтгэлийг зөвхөн дэмжиж байсантайгаа ижил одоо тасалгааны нам гүм байдлыг бас дэмжиж байлаа. Гэвч хүн бүхэн дотроо өөрийн бодол, ажил төрөлтэй тул нойр нь хүрэхгүй байжээ.

	Дашагийн гар хөнжлийн цагаан даавуун дээр тавиастай тул сарны гэрэлд зэвхий хүйтэн, амьд биш юм шиг харагдах боловч хүүхэн өөрийнхөө гарыг харсангүй, Николай болоод «хонгор цагаахан Сонюшкагийн» тухай бодон хэвтжээ. «Бурхан минь, амьдралд хамаг юм яасан нарийн төвөгтэй вэ? Би түүний баярыг өөртөө авч баярлаж байна. Тэгтэл би өөрөө, тэр маань ч өөрөө баяр баясгалантай байж болох байлаа». Даша нүдээ аньснаа нэг мөчийн дараа нээж одоо сарны гэрэлд цэнхэр харагдах хана руу ширтэнэ. Дашагийн ор дэр шинэхэн юм. Орны болоод хөнжлийн даавуу, дэрний нь сайхан индүүдсэн гэр цөм цэвэрхэн бөгөөд даавууны энэ шинэхэн байдал бүх биед нь мэдэгдэж байлаа. Тэр цэвэрхэн оронд орох дуртай бил ээ. Тэгэхэд сэтгэл тайвширдаг ажээ. Ялангуяа цагаан хэрэгслийг наранд тавьж хатаавал нар салхины үнэр орны болоод хөнжлийн даавуутай цуг тасалгаанд орж ирсэн юм шиг санагдана. Өнөөдөр ч гэсэн ор, хөнжлийн үнгэгдэж амжаагүй хүйт оргисон цагаан даавуунд бие хүрэхэд тааламжтай, танил сэтгэгдэл төрж нүдээ дахин аньсан боловч Даша унтаж чадахгүй байлаа. Өөрийнхөө аз жаргалыг өөрөө эдэлж болох байсан юм гэсэн бодол түүний сэтгэлийг улам бүр догдлуулав. Хүүхэн энэ тухай анх удаа бодсон биш боловч өнөөдөр, одоо, шөнийн нам гүм тасалгаанд «Өөрийнхөө аз жаргалыг өөрөө эдлэх» гэсэн энэ хэдэн үгийн утгыг сая шинэ тутам ухаж авах шиг болжээ. Гаргүй хүн хоосон ханцуй дотроо тасархайг нь хөдөлгөн урьдынхаа бүтэн гар, тохой, хурууны үзүүрийг хүртэл мэдэрдэгтэй адил Даша энэ сорви болсон уруулгүй, зэрэмдэг царайг биш, харин түрүүний амарлингуй янзтай идэрхэн бөгөөд санчигтаа цайвар зөөлөн үстэй, уруулынхаа дээд талд мэнгэтэй үзэсгэлэнтэй залуухан царайг одоо мэдэрч байсан бил ээ. Дээр үеийнхээ нүүр царайг мэдэрч дээр үеийнхээ уруулыг хөдөлгөн, инээмсэглэлд нь гоц яруухан хөгжүүн байдал оруулж байсан хацрынхаа үл мэдэг хонхрыг санаж өөрийнхөө хуучны дүрийг толинд харсан юм шиг болоход юм бодохоо болиод таг чиг болж зүрхээ цохилохыг л сонсож хэвтэв. Тэр үед түүнийг хүмүүс их хардаг, эрэгтэйчүүдийн харц тусч байгаа нь цээж, хүзүү, нүүр царай бүх биед нь мэдэгддэг байсан юм. Одоо энэ бодол сэтгэлийг нь их хөдөлгөсөн бил ээ. Эмэгтэй хүний хувьд үзэх юмыг үзэж, хүний авгай, үр хүүхдийн эх болж болох байсан боловч тэгж чадаагүйгээ одоо ухамсарлана гэдэг зовуурьтай бил ээ. Хөдлөхгүй, хацраа гараараа илэхгүйгээр хуучныхаа нүүр царайг мэдрэхийн хамт өнөөгийнхөө нүүр царай, эрүүн дор нь, хацар дээр нь шилжүүлж суулгасан, уут шиг унжсан, дасамжгүй харь хүний юм уу гэмээр арьсыг нөгөө, залуугийнхаа нүүр царайнаас илүү тод мэдэрч дутуу аньсан нүдний нь буланд нулимс хуралдана. Даша унтаж чадахгүй, «Бурхан минь, амьдралд юм бүхэн яасан хачин бэ? Би л үхэж тэр маань амьд байсан бол энэ зовлонг би эдлэхгүй сэн» гэж бодож байв.

	Зочлох өрөөний нэг хана Дашагийн өрөөтэй залгаа бөгөөд тэр хананы дэргэд зөөлөн вандан дээр Николай хэвтэнэ. Николай цонх руу харж хэвтээд Дашатай адил сар олж хараагүй харин одтой тэнгэрийн дөрвөлжин хэсгийг сайн харж байв. Энэ орой ганц ч хундага дарс уугаагүй юм шиг бие нь хөнгөхөн, бодол нь тайван, тодхон байсан бил ээ. Тосгоны тухай түүний яриаг эцэг, Даша хоёр нь юу гэж үзсэнийг гэрэл унтрааж хөнжилд орсон анхны мөчид бодоход эцэг нь түүнийг хайхрамжгүй, дургүйхэн чагнаж сайн сайхны төлөө эрмэлзсэн Николайн эрмэлзлийг хуваалцаагүй шиг санагджээ. «Юм бүхнийг гэв гэнэтхэн... яаруу... товчхон ярьснаас тэгсэн байж болох юм...» Юу яаж ярьснаа дахин бодож үзэхэд товчхон, базаж ярьсан юм санагдсангүй. Дараа нь Дашагийн тасалгаанд өөрийн нь орхисон газарт, ширээн дээр тавиастай хэвээрээ байгаа гар бичмэлийг бодоод маргааш очиж гар бичмэлээ өгч үзүүлэхээр шийдсэн Матвей Петрович Беспаловын тухай санаж өөрийг нь яаж хүлээж авах бол, сандал дээр суулгаад цайгаар яаж заавал зочилж эхлэх бол гэж тэр даруй төсөөллөө. «Өвгөн ойлгоно оо, тэр чинь өөрөө зохиол бичдэггүй ч гэсэн түүхийн зөнтэй хүн». Нэг мөчийн дараа Николай «Зөн, чухамхүү зөн» гэж дахин давтаад энэ үгийн утгыг хэсэг хэсгээр нь дэлгэж тавих шиг болов. «Түүнийг мэднэ гэдэг чинь өрөөсгөл, үргүй хэрэг, түүх мэдэхээс гадна бас амьдрал мэдэх хэрэгтэй. Гэвч үүгээр бүх юм дуусахгүй, орчин үеийн амьдралд түүхийг олж харж сурах, эсвэл бүр тодорхой зөв яривал ирээдүйн түүхийн мандал дээрээс өнөөдрийн өдрийг харж сурах хэрэгтэй. Эсвэл дэлхий ертөнцөд болж буй үйл явдлыг тун сайн ойлгож мэдэж байх хэрэгтэй гэвэл юу юунаас ч зөв болох байх. Үгүй бол Матвей Петровичийн хэлдгээр өөрийнхөө болон хүмүүсийн өмнө шударга л байвал болоо юм уу? Шударга байх гэдэг бол түүнийг тэр «зөн», амьдралын хэмжүүр, түүхийн хэмжүүр байж болох биш үү? Эцэг маань цэргээс халагдаад тосгон руу даргаар томилогдсон хэр нь яваагүй, чадахааргүй юм барьж аваагүй юм даг. Харин би чадах юмаа авсан уу, чадахгүй юмаа авсан уу?..» Ийм асуулт Николайд үүнээс урьд тулгарч байсан юм. Гар бичмэл дээрээ тонгойж суугаад минийх зөв үү, хэрэгтэй юм хийж байна уу даа гэж өөрөө өөрөөсөө хэчнээн асууж байсан гээч. Одоо харин урьдын эргэлзэл зөвхөн ил гарч ирсэн боловч гарч ирээд сэтгэлийг нь тэр үеийнхээс илүү догдлуулсан учраас нойр хүрсэнгүй. Түүнд дэмжлэг хэрэгтэй байлаа. Тийм дэмжлэг эцгээсээ олж авна гэж харсан боловч энэ орой олж авч чадаагүй учраас одоо энэ тухай аргагүй боджээ. Хөнжлөөрөө зөвхөн бүслэхээ хүртэл хучсан болохоор шөнийн агаар нээлттэй салхивчаар тасалгаанд нэвтрэн орж бүх биеийг ороож салхилж буйг нүүр, дал мөр, цээжээрээ мэдэж хэвтсэн бил ээ. Тэр бол хотын ерийн агаар, чулуун байшин, замын хөрчихсөн цардмалын хүйтэн амьсгал нь хөдөө тосгоны ногоо, шүүдэр, онгичсон өвсний танил үнэр, цэцэрлэг дотор цонхон доор байгаа үүргэнэ, цэцэглээд дууссан голт борын үнэр шиг санагдаж энэ бүх бодол, сэтгэгдэл нь түүний хувьд бүрэн цогцос зүйл, амьдралын ойлгоц, жаргал болж байв. «Би юуг чадах, юуг чадахгүйг хэн хэлж өгөх вэ? Намайг хэн надаас илүү мэдэх юм бэ?» гэж Николай өөрөө өөрөөсөө асууна. Энэ асуултад амархан хариулж болохыг мэдэх боловч энэ асуулт бас хялбаргүй бөгөөд учир нь асуусанд биш, харин сэтгэл зүрхээр ойлгож буй боловч ганц үгээр тодорхойлон илчилж болохооргүй өөр юманд оршино гэдгийг бас андахгүй мэдэх ажээ. Энэ тухай бодоход царай нь түгшүүртэй, санаагаа төвлөрүүлсэн байртай байснаа бодлын нь чиг аажмаар өөрчлөгдөөд Таня санаанд нь оржээ.

	Николайтай хамт ажилладаг бүх багш нарын дотроос ганцхан Таня л түүний түүхэн бичлэгийг шоолдоггүй, харин ч энэ бол сонирхолтой их ажил, юу ч гэсэн орой болгон шатар тавьж сууснаас ажиллаж, юм бичиж байх нь дээр гэж ярьдаг байв. Гэвч тэр хүүхэн ямар нэг юмыг гүйцэд хэлдэггүй шиг түүнд санагдаж байсан тул чухам юу гүйцэд хэлдэггүй юм бол гэдгийг ойлгох сон гэж их хүснэ. «Би өөрөө ер нь бүх юмаа ярьдаг байсан уу даа? Үгүй шүү дээ. Би өөрөө ямар нэг юмыг гүйцэд хэлээгүй юм. Юуг хэлээгүйгээ ч мэдэж байна. Тэгээд хэзээ хэлж болох вэ, хэзээ хэлнэ байх гэж тэр хүүхэн хүлээж байгааг бас мэдэж байна».

	Николайд унтмааргүй санагдана. Урьд бодож явсан юм, бас одоо санаанд орсон юм түүний амьдралын замын нь эхлэлт байсан учраас сэтгэлийг нэгэн адил догдлуулна. Гэвч яг үүнийг л одоо ухамсарлахгүй, амьдрал хязгааргүйтэй адил амьдралын дунд хүний илэрдэг илрэл хязгааргүй гэдгийг л зөвхөн ухаарч байна.

	Богатенков ч гэсэн бичгийнхээ өрөөнд мөн унтаагүй, нүдээ харсан хэвээр юм бодон хэвтэж байсан бөгөөд энэ удаагийн бодол нь урьдынхтай адилгүй байжээ. Өдөр ялангуяа Андрейчиковатай уулзаад ангидаа ирэх үед бодсон, саяхан ширээний ард хүүгийнхээ яриаг чагнаж суухдаа бодсон юм одоо толгойд нь орж буй бодлын дэргэд өчүүхэн, ялихгүй юм шиг санагджээ. Бичгийн өрөөний цонх хойшоо харсан болохоор зочлох өрөө, Дашагийн өрөө шиг гэрэлтэй биш, харин өрөөний булан болоод хананаас товойж гарсан юм шиг бүх юм сэжиглэмээр бараан харагдана. Гэвч цонхоор орж буй сартай шөнийн гэрэл тэр бараан юман дээр цайвар өнгөөр тогтоосон юм шиг байлаа. Богатенковт энэ нь ер бусын санагджээ. Бодол нь ч гэсэн ямар нэгэн өнгөтэй болчихсон юм шиг бодогдоод доторх бүрэнхийгээ арилгахыг хичээвч түүнд нь гэрэл хүрэлцэхгүй сүүлийн жилүүдэд түүнд байсан итгэл хүрэлцэхгүй болсон мэт бодогдов. «Би үнэхээр хөгширчихсөн юм болов уу? «Волга» машин, тарчигнасан хуучин «Победа» машиныг гүйцдэг шиг амьдрал намайг гүйцэн түрүүлж байгаа юм биш байгаа? Би үнэхээр хоцорч юу ч мэдэхээ болиод Николай хүртэл үнэндээ зовлон үзээгүй мөртөө ямар нэгэн асуудал дэвшүүлж, маргаж, нотолж байх юм. Тэгэхэд би ертөнцийг хуучнаараа хараад сууж байна уу?» гэж Богатенков бодлоо.

	«Амьдралд ямар нэг юм хувирчхаад байгаа юм болов уу?»

	«Гэвч юу хувирсан юм бэ?»

	«Хаана тэр вэ?»

	«Юу нь тэр вэ?»

	«Хүн яагаад ингэж удаан боловсордог байна?»

	«Хүний сэтгэл санааг шинжлэх, догдлуулах, түүнийг ойлгох явдал бидэнд хэрэгтэй...»

	Богатенков ийм бодлын гүн рүү орох тусам нойр нь бүр хулжив. Тэгж тэгж босоод тамхи татаж харанхуй тасалгаа дотуур унтлагын цайвар өмд, цамцтайгаа хөл нүцгэн явж эхлэв.

	
X

	Егорыг зээлийн талбай хөндлөн огтолж, зарлалын сүүмэлзсэн хөх гэрлийн доогуур явж өнгөрөөд өндөр саарал байшингийн булан тойрохыг Шура өглөө бүр харж зогсдог цонхны дэргэдэх яг тэр газарт Егор өөрөө зогсож байлаа. Түүний өмнө зээлийн талбай, нимгэн банзаар хийсэн мухлаг, танхим, махны тасгийн байдал, гудамжны нөгөө талд яг зээлийн хаалганы өөдөөс харсан саарал байшин, тэр байшингийн хоёрдугаар давхрын цонхон доор өлгөөстэй «ЭМЭГТЭЙЧҮҮДИЙН ТАНХИМ» гэсэн бүдэгхэн хүйт даасан, борооны усыг сарниулж байгаа юм шиг санагддаг зарлал энэ бүх зүйл ил харагдана. Ганц ялгаа нь юу вэ гэвэл зээлийн талбай энэ шөнийн цагт эл хуль бөгөөд сүүмгэр хөх гэрлээр гэрэлтүүлсэн явган хүний замаар хэн ч явж өнгөрөхгүйгээс гадна тэр байшин нь саарал биш, харин хар харагдаж вааран дээвэр дээгүүр шаргал өнгөтэй аварга том сар бөмбөрцөг шиг дээш хөөрч байлаа. Энэ бүхэн нь Егорт ямар ч бодол төрүүлсэнгүй. Егор тэнгэрийн бүүдийсэн булингарт хаяа тийш үргэлжилсэн байшингийн жигдхэн дээвэр, тэнгэрийн хаяаны тэнд хоорондоо нийлж үзэгдэх одод болоод гудамжны дэнлүүг хараагүй харин ард нь Шура юу хийж байгааг, түүний хөлийн чимээ, хүүхэн яг энэ мөчид боодолтой кофе задалж байсан болохоор гараараа цаас шаржигнуулж байгааг нь чагнаж зогсов. Егорт тэр кофены үнэр үнэртэхийн хамт гэр бүлтэй хүн л ийм тохилог байдаг болов уу гэсэн сэтгэгдэл түүнд шинэ тутам төрөөд ийм сэтгэгдэлтэй байхад аятайхан бөгөөд амьдралд нь яг тийм тохь тав л дутагдаж байсан байх, одоо ч мөн дутагдаад байна уу гэж боджээ. Энэ тухай бодоход эвгүй, гайхалтай байгаатай адил өөрөө одоо энд, Шурагийнд ирчхээд байгаа нь бас гайхалтай санагдана. Егор ямар учраас энд ирсэн бэ гэж өөрөөсөө асуусангүй, зүгээр л яаж яваад энд ирчихсэнээ бодоод ажил тараад ангиас гарсан тэр цагаас эхлээд өнөө оройны бүх явдлыг эргэцүүлэн бодсон бил ээ. Тэгэхэд Егор Шурагийн тухай бодоогүй хамаг анхаарлаа «үнэртний хэрэгт» чиглүүлсэн байна. Егор хангамжийн ерөнхий баазын хоёр ажилтан эмэгтэйг байцаагаад тэдний мэдүүлгийг энэ хэрэгтэй холбогдсон бусад хүмүүсийн мэдүүлэгтэй харьцуулж үзэхэд «үнэртнүүдийг» дэлгүүрийн дарга толгойлж байсан биш, харин үнэтэй үнэртэй усыг хямд устай холих жор боловсруулсан ба гэрт нь бүхэл бүтэн лаборатори илэрсэн өнөө «доктор тэжэ» гэгч Сивирин юм байна гэсэн гэнэтийн дүгнэлтэд хүрчээ. Егор үүнийгээ тодорхой баримтаар нотолж одоохондоо чадахгүй боловч гэмт хэргийг илрүүлэх гогцоо чухамхүү үүнд байна, бүх юмыг Сивирин удирдаж байсан байлгүй яах вэ, «доктор тэжэ» гэгч бусад үнэртний дэлгүүр, тасагтай лав холбоотой байсан байх, тэгэхээр одоо тэр холбоог нь олж тогтоох хэрэгтэй юм гэж бодож байлаа. Ер нь дуусгасан гэж үзэж байсан энэ хэрэг үнэндээ дуусаагүйгээр барахгүй, харин дөнгөж эхлээд байна гэж Егор ангиас гарахдаа бодоод гутарч бачимдсан бил ээ. Сивириныг, өвгөн цагчных шиг элэгдсэн хантаазыг нь, өрвөгөр буурал үсийг нь төсөөлөөд «Хамаг юмыг шинээр, эхнээс нь хийх хэрэгтэй боллоо» гэж дотроо ярьж явжээ. Егор ер нь зээлийн талбайг дайрч харьдаг боловч одоо зээлийн хаалга хаалттайг холоос ажсанаа ойртон очиж гэрэлтэй зарлалын яг доор нь зогсоод хаалга өөд харжээ. Хаалганы цаана, зээлийн талбайн цаад талд орон сууцны таван давхар том байшин байдаг. Тэнд Шура суудгийг Егор мэдэх бөгөөд нэг удаа жижүүрээс буухдаа хүүхнийг гэрт нь хүргэж өгсөн болохоор аль орцонд, хэдэн давхарт суудгийг нь бас мэдэх ажээ. Аль нэг цонх нь Шурагийн цонх байх ёстой гэж бодоод олж харахыг оролджээ. Ингэж байх зуураа өглөө Шуратай ярьж байхад хүүхний царай ер бусын сэргэлэн, сэтгэл татам байсныг, түүний самнасан үс, хүзүү, мөр, хүзүүндээ зүүж энгэр лүүгээ унжуулсан зүүлт, өмссөн бошинз гээд л махалж эхэлсэн боловч гоолиг биетэй, эелдэг зөөлөн байдалтай энэ хүүхний төрх төлөвийг бүхэлд нь нэхэн санаад тэднийд орох хүсэл төржээ. Хүслээ бүрэн ухамсарлаагүй боловч Шуратай дахин уулзмаар гэнэт санагдахад нь зээлийн талбайг тойроод хүүхний байшин руу алхжээ. Энэ мөчид түүний санаанд Шурагаас ондоо хэн ч байсангүй, Сивириныг ч ирсэн явдал нь Егорын сэтгэлд хачин эвгүйрхэх сэтгэл төрүүлсэн Ипатин өвгөнийг ч бодохгүй, ганцхан Шурагийн тухай бодож сэтгэл нь хөдөлсөн бөгөөд шатаар өгсөж дөрөвдүгээр давхарт гаран байрны нь үүдэн дээр очоод орох уу болих уу гэж хэсэг зуур эргэлзэн зогсжээ. Тэгж тэгж хонхны товчийг дараад нээгдсэн хаалганы цаана бүдэг гэрэлтэй хонгилд Шураг олж харсан бил ээ.

	«Та юу?» 

	«Тийм ээ, би. Таныг авах гэж ирлээ. Кинонд очих уу?» «Одоо юу?»

	«Одоо».

	«Та ор л доо, би ядахдаа хувцсаа солиодохъё».

	Хүүхэн гал тогооны өрөө рүү ороод хувцсаа солих гэж уджээ. Тэр завсар Егор тасалгаанд нь ширээн дээр тавиастай «Сибирийн гэрэл» сэтгүүлийн хуучин дугаарыг эргүүлж суулаа. Хүүхэн орж ирээд «Та юунд харанхуй сууж байгаа юм бэ!» гэж хэлэнгүүтээ гэрлээ асаахад чийдэнгийн хурц гэрэлд түүнийг сайн харж авчээ. Хананы дэргэд унтраалгаас гараараа бариад зогсож байгаа нь Егор наашаа ирж явах зуураа дотроо төсөөлснөөс улам ч сэтгэл татам сайхан байлаа. Хүүхэн өнөө хүрэн бошинзоо өмсөж шоо дөрвөлжин модоор хэлхсэн ба бошинзыг нь цулгуй биш, өнгө оруулсан зүүлтээ зүүгээд үсээ өө сэвгүй аятай самнасан боловч түүний царайг хараад Егор өглөөнийхтэйгөө адил ихэд гайхаж мөн өглөөнийхтэй адил түүнийг ажиглаж харцтай нь тулгарахгүйг хичээн «Үүнийг би яагаад олж хараагүй явсан юм бэ!» гэж боджээ. Дараа нь хүүхнийг сугадан гудамжаар хамт явж дэнлүү, үзмэрийн эрээн мяраан цонхны гэрэл тэдний замыг гийгүүлж байх үед энэ тухай бодсоноос гадна кино театрын танхимд суугаад дээр өргөст торны цаана хоригдлын судалтай хувцастай хоёр хүн бие биеэ алах ёстой боловч тэгэхийг хүсэхгүй байгаа ба тэгүүлэх гээд цамхаг дээр гарч тэднийг ажиглаж буй герман цэрэг үзэгдэхэд дэлгэц өөд харж киног анхаарахын хамт хүүхэн ойрхон байгаа, түүний бүлээн гар алган дээр нь тавиастай байгаа, мөрөнд мөр нь тулаад байгаа нь түүнд мөч тутам мэдэгдэж байсан бил ээ. Одоо ч гэсэн түүнд хүүхний мөр хүрч, алган дээр гар нь байгаа юм шиг санагдана. Гэтэл нэг л юм түүнийг өнөө оройжин зовоосон бил ээ. Юу вэ гэвэл, хүүхэнтэй үүнээс өмнө ярьсан юм одоо нийцгүй, уйтгартай бодогдож ондоо юмны тухай ярих ёстой боловч тэр ондоо юмыг одоохондоо олж чадахгүй байв. Кино театраас буцахдаа Шуратай цуг түүний байшинд ойртож очих зуураа «Би тэнэг юм шиг юунд дуугүй явна вэ!» гэж дотроо боджээ. Одоо цонхны дэргэд зогсоод сарны гэрэл туссан, хүнгүй эл хуль зээлийн талбай руу харж байхдаа «Би юунд зөвшөөрөв өө, энэ кофегоор яах юм бил ээ!» гэж бодож байв.

	— Та сүүтэйд дуртай юу, хард дуртай юу? гэж Шура асуулаа.

	— Надад аль нь ч хамаагүй.

	— Тэгвэл сүүтэй ууя.

	Хүүхэн хийн пийшингээ унтрааж ширээн дээр аяга өрж тавиад талхны саванд боов юүлснийг Егор сонсож байв. Тэгсний дараа Шура түүний дэргэд ирж зогсоход хүүхний амьсгаа хүзүү, хацрыг нь халуу оргиулах шиг болоход Егор эргэж хараад чанх өмнөө хүүхний нүүр, хөмсөг, нүд, уруулыг олж харжээ. Өглөө Егорт гайхалтай санагдаж нааш ирж яваад учрыг нь тайлахыг оролдсон нүдний нь тэр харц одоо улам хүчтэн, илэрхий болсон юм шиг санагдсан боловч Егор эргэцүүлж бодсон ч үгүй тайлж танья ч гэсэнгүй Шураг тэврэн авч биедээ татаж ойртуулаад «Таны нүд яасан сайхан юм бэ, Шура!» гэж хэлэх гэсэн боловч хүүхэн эсэргүүцээгүй бөгөөд түүний бошинзын ноосон даавуу, бошинзын дотор өмссөн гөлчгөнүүр цамц, цамцны доторх дулаахан туялзуур бие алга, хурууны үзүүрт дайралдахад хүүхний нүдний байрыг хараад энэ мөчид юуны ч тухай бодолгүй амьсгаагаа хурааж Шураг улам ойртуулж аваад үнсэж орхив.

	— Яах нь вэ та?

	Егор хариу дуугарсангүй.

	Хүүхэн түүний гараас бүр мултран гарч агшин зуур холдож бошинзоо засаад:

	— Яах нь вэ гэж давтан хэлэв.

	Гэвч Егор түүнийг дахин биедээ татаж ойртууллаа.

	— Битгий, цонхоор... гудамжнаас хамаг юм харагдана.

	— Тэгвэл хөшгөө татчихъя.

	— Битгий, яах юм бэ?

	— Би чамд хайртай, Шура минь, хайртай, хайртай!.. гээд Егор түүнийг дахин тэвэрч ойртуулаад эсэргүүцэхгүйд нь баярлахад хүүхний бошинзын ноосон даавуу, бошинзын дотор өмссөн гөлчгөнүүр цамц, дулаахан туялзуур бие алганд нь хурууны нь үзүүрт бүр ч тодхон мэдрэгдсэн болохоор нэг мөчийн өмнө боломгүй санагдсаныг хийж дахин түүнд юу ч хэлэлгүй,

	— Яах нь вэ?

	— Яах нь вэ гэсэн үгийг нь анхааралгүй хүүхнийг дув дуугүй тэвэрч, үнссээр байлаа.

	Одоо Егор хүүхний мөрөнд хацраа нааж нойрсоход амьсгаа, нүүр, бүх юм нь тайвшран, чийрэг гарын нь хүч суларч байлаа. Шура үүнийг нь, мөн өөрийн нь бие хүслээ хангаад ядарчихсан одоо амарч буйг ухааран нойрноос сэрэх шиг болсон бөгөөд тэгж сэрэх нь тааламжтай санагдана. «Би чамд хайртай, Шура минь, хайртай, хайртай!» гэж Егорын хэлсэн үгийг дотроо давтаж өөрийнхөө энэ дотоод санааг гоцлон анхаарахад түүнд Егорын дууны чухал хэрэгтэй, эрхэм сайхан бүх ая өнгө сонсогдоно. Саяны болсон бүх явдал хүүхний санаанд дахин давтагдах шиг боллоо. Энэ мөчөөс хамаг байдгийг нь шавхаж авахыг эрмэлзэхийн хамт энэ мөч дахин давтагдахгүй байж магадгүй гэж айсан эмэгтэй хүн «Минийх, минийх!» гэж дотор нь өгүүлэх шиг болно. «Минийх, минийх!» гэсэн өнөө л үгийг ирээдүйгээ сэтгэсэн өөр эмэгтэй хүн хэлнэ. Харин өглөө бүр босож Егорт унд бэлтгэж өгч байна гэдгийг тэр бодоогүй бил ээ. Тэр бол хийх л ёстой зүйл, хамаг юмыг дуртайяа хийх болно гэдгээ мэдсэн учир тэгэх ёстой гэж бүүр түүр ухаарсан бөгөөд одоо тэр цаг мөчийг үзээгүй ч гэсэн Егорыг энхрийлэн хайрлаж сэтгэл нь уярч байжээ. Бас цамцыг нь угааж индүүдээд хувцсыг нь цэвэрлэж хэзээд цэвэр нямбай хувцаслаж байна гэж бодоогүй, төсөөлөөгүй юм. Тэр бол мөн л хийх ёстой зүйл, Егорыг энхрийлэн хайрлах сэтгэлийн нь илрэл бил ээ. Шура үр хүүхдийн тухай бас бодоогүй юм. Ирээдүйд эх болно гэсэн санаа түүний сэтгэлд гэр бүлийн аз жаргалын тухай бүх төсөөлөлтэй нэгэн адил байсаар байжээ. Хажууд нь хэвтэж буй Егор бол түүний хайртай, энхрийлж байдаг, элдэв гай зовлонгоос эх хүн хамгаалахад бэлэн байдаг бүлээн биетэй бяцхан амьтан, үүний хамт бас хүүхний сэтгэл хайр дурлалаар дүүрсэндээ болоод бараг тахин шүтэхээ дөхөөд байгаа хүчтэй, том хүн, эр нөхөр нь бил ээ. Шура унтаж буй Егорыг чих тавин чагнаж түүнийг сэрээхгүйг хичээн хөдлөхгүй хэвтэнэ. Хүүхэн түүний үсний үнэрийг үнэртэн зүрхний нь нам тайван цохилтыг сонсон бодолдоо инээмсэглэнэ. Одоо аз жаргалыг амсаж танил улсуудтай уулзахдаа эр нөхөртэй болсондоо бахархана. Эрэгтэйчүүд хараад байвал ганцхан өөртөө л ойлгогдох инээмсэглэлээр инээмсэглэнэ гэж бодож байсан бөгөөд энэ бүхэн өөрийн нь хувьд орчлон ертөнц шиг асар их зүйл мөн байлаа. Үүний хамт эмэгтэй хүний энэ аз жаргалаас илүү их юм ирээдүйд бий болно гэж Шура горьдсон бил ээ. Егорын ертөнц түүний өөрийнхөөс хавьгүй өргөн дэлгэр юм. Хүүхэн үүнийг хэзээд ухаарч байдаг бол одоо бүр ч сайн ухаарах болжээ. Егорыг бахархан харах сэтгэл түүний зоримог ухаалаг яриаг сонсож байсан тэр үеийнхийг бодоход одоо бүр ч их болсон байв. «Минийх, минийх!» гэсэн бодол хүүхний бүх юм, сэтгэл санаа, бие цогцсыг эзэмдэв.

	Шура тэр үеийн сэтгэгдлээс улам бүр ангижирч, болсон явдлыг ухамсарлаж эхлэхэд элдэв бодол төрж санаандаа дүрсэлсэн ертөнц руу орох тусам зовхи нь хүндрэн нойронд дийлдээд түүнтэй тэмцэлдэх тэнхээгүй болж алгуур, дурамжхан унтаж орхив. Хүүхэн хэзээ ч амсаагүй баяр баясгалантай сэтгэгдэлтэй хэвээрээ унтсан бөгөөд тэр баяр баясгалан нь бүх юманд өдөржин, оройжин сэтгэл догдолсны дараа одоо амсан эдэлж буй амралтад, түүний хувьд зөвхөн холын таатай дурсамж төдий болсон тэр догдлолд, одоо тасалгаа доторх анир чимээгүйд, булангуудад өтгөрөн харагдах харанхуйд, саатай хөшигний цаана цонхны тавиур дээр туссан сарны цайвар гэрэлд, түүнээс орны хөлд туссан туяанд буюу хүүхнийг хүрээлж тасалгаа дахь шөнийн харанхуйд, бүдгэрэн замхарч нүдээ анихад нь хүртэл үргэлжлэн харагдаад байгаа бүх юманд шингэсэн байлаа.

	
XI

	Тэр шөнө хотын нөгөө захад Кордонная гэдэг гэрэлгүй нам гүм гудамжинд өөрийнхөө байшинд Ипатин нас эцэслэж байлаа. Өвгөн бүрэн ухаантайгаа байсан болохоор нас эцэслэхэд хүнд байжээ. Түүний нүд нээлттэй, хув хуурай, эцэнхий гар нь шарлаж хөрчхөөд хөнжил дээр тайван тавиастай байв. Түүний хамаг бие нь хөдөлгөөнгүй хэвтэх бөгөөд тамир тэнхээ нь яах ч аргагүй алгуур барагдаж эхэлснийг ухаарч байжээ. Ойртож буй мөчийн утга учир, хоосон ахуйн утга учрыг ойлговч үхэх нь гэсэн энэ бодол түүнийг шаналгасан биш, харин Петрушинод байх үед түүний орон гэр, эд хөрөнгийг нь булааж авсан Ипатин өөрийн мөн чанар, сайн мууг ойлгох өөрийнхөө ойлголтын үүднээс ингэж боддог байжээ. Мянга мянган бусад хүмүүс урьд яаж амьдарч байсан бэ, одоо яаж амьдарч байна вэ гэдэг түүнд хамаагүй, харин өөрөө яаж амьдарч байсан бэ, баяжиж эрх мэдлээ нэмж яаж амьдарч болох байсан бэ гэдэг л чухал байжээ. Одоо хүн бүхний хэрэгсэхгүй болсон боловч түүний нандигнан хадгалж явсан «Энэ бол миний юм!» гэсэн санаа улам ч хүчтэй илрэх шиг болсон тул амьдралыг өөрийнхөө энэ хэмжүүрээр л хэмждэг байлаа. Тэр л улсууд өмнөх явдлаа эргэж харахгүй, үйлдсэн хэрэг явдлаа ухаарахгүй хэвээр амьдарч хоцрох нь ээ гэдэг л шаналгаж байсан бил ээ. Энэ насандаа хуримтлуулсан хорсол, гомдол түүний дотор бөөгнөрч ирэх шиг болсон ба дэлхий ертөнцийн тохьгүй шударга биш байдлыг өөрийнхөөр, Ипатиныхаар шүүн үзээд ахуй амьдралын тухай ойлголт, сайн, муугийн тухай ойлголт, түүний үздэгээр тариачны нь ойлголт өнөөдөр түүнтэй хамт үхэж, хэнд ч мэдэгдэлгүй энэ амьдралаас зайлж одох нь ээ гэж юунаас ч илүү харамсжээ.

	Ипатин сэргийлэхийн ангиас буцаж ирээд хашаан дотуур явж ногооны газарт газар ухаж, саравчинд түлээгээ зөөж хураах сөгөөтэй байсан бөгөөд дээврийн хөндий өөд гардаг шатыг засахаар завдаж байлаа. Энэ бүхнийг Ипатин тэр өдөр тун хичээнгүйлэн дуртайяа хийж байхдаа би эзэн хүн гэсэн хамгийн эрхэм дотно, хамгийн ойлгомжтой сэтгэгдэлтэй байжээ. Энэ сэтгэгдэл рүү тэр бүх насаараа тэмүүлсэн боловч тийм сэтгэгдэлтэй байхыг түүнд хориглож түүнийг хүний хамгийн аймшигтай өвчин шиг арилгаж устгах гээд байсан бил ээ. Гэвч тэр сэтгэгдэл дотроос нь арилаагүй хэвээрээ байгааг ухамсарлаж түүндээ баярлахдаа бүх юмаа Настасьягийнх ч гэсэн одоо өөрийнх нь болсон энэ байшинд үүрд амьдрахаар завдав уу гэмээр хийж байсан бил ээ. Түүнийг одоо дахиад шударга бишээр цээрлүүлэх нь гэж бодоход сэтгэл нь шаналсны учир чухам үүнд байсан юм. Өчигдөр ирээд энэ байшингаа ямар мөнгөөр яаж барьсан тухай тайлбар бич гэж тушаагаад хариу үгийг нь огт сонсох янзгүй байсан районы зөвлөлийн депутат, сэргийлэхийн ажилтан хоёр залуу, орон сууцны нь дэвтрийг ч харахыг хүсээгүй тэр хүмүүс нүдэнд нь үнэн бодитойгоор байн байн үзэгдэнэ. Бас мөрдөн байцаагч Егор, түүний ширүүн дүртэй тайван царай, байцаалтын тогтоолын цэвэрхэн маягт дээр тавьсан гар хуруу (бөглөж бичсэн тогтоолын хүчийг Ипатин хэнээс ч илүү мэдэх бил ээ!), орон сууцны дэвтрийг нь бас л дэлгэж үзэлгүй эргүүлж өгөхдөө харсан хүйтэн харц нүдэнд нь мөн л үзэгдсээр байв. «Хамаг юмыг эртнээс шийдчихэж, хэн ч бичиг баримт үзэхийг хүсэхгүй байна гээч!» Найдвар тасарлаа гэсэн энэ бодол Ипатины сэтгэлд эзэн хүний сэтгэгдлээс хүчтэй болжээ. Өвгөн дотор талын бяцхан хашааг ногооны газраас тусгаарласан хайсыг засаж бороо салхинд өгөршиж хөхөрчихсөн банзыг тэгшлэн хадаж хайсыг, хашаа, байшин, ногооны газрыг нийтэд нь тойруулж хараад энэ бүхэнтэй салах ёс гүйцэтгэх шиг санагджээ. Түүний гар нь хүндрээд хадаастай хайрцгаа хавтангаар таглаж тэр хавтан дээрээ сандайлаад тамхи татаж, юм бодож суулаа. Тэгснээ дахин ажилдаа орж сүхний мөрөн дээр зэвэрсэн хадаас тавьж яаралгүй тэгшиллээ.

	Мах комбинат руу явсан Настасья эргэж ирээд хаалгаа хахинуулан хааж цүнхээ довжооны гишгүүр дээр тавьчхаад ядарсандаа болон махандаа боогдон амьсгаадсаар түүнд ойртон ирж яваа сонсогдов.

	— Яваад ирэв үү?

	— Тэглээ. Чиний ажил яав? Сэргийлэхийн ангид очив уу? 

	— Очсон. Харин хэрэгтэй хүнтэйгээ дайралдсангүй.

	— Яагаад?!

	— Очсон чинь байдаггүй, тэгээд л тэр.

	Ипатин Настасья руу харсан ч үгүй, юуны ч тухай ярих хүсэл түүнд байсангүй. Дотор нь сэтгэл шаналгасан хэцүү бодол дараа дараагаар орж ирээд тэр бодлоо таслах дургүй байсан тул хайрцгаа татаж ойртуулаад дээрээс нь тонгойж зэвтэй хуучин хадаас хуруугаараа ялгаж эхлэв.

	— Одоо хэзээ очих вэ?

	— Маргааш.

	— Маргааш чи жижүүртэй шүү дээ.

	— Шөнө жижүүр хийнэ ээ.

	— Бурхан минь гэж Настасья дуугарч санаа алдаад явах гэснээ холдохоо түр азнаж Ипатин руу, хүрмийн нь цаанаас дал нь товойсон нуруу, үрчийгээд бараг хатаж орхисон хүзүү, нүүрийг нь тагласан аварга том савхин малгай руу нь дээрээс доош харж зогссоноо, — Бурхан минь, яаж байгаа юм бол тэд нар, ямар бичиг баримт хэрэгтэй юм бол? Хүн бүхэнтэй адилхан л байшин барьсан юм сан, мөнгө цуглуулсаар байж барьсан юм. Дээврийг нь бол Андрон үхэхээсээ нэг жилийн өмнө засаж тавьсан юм даг. Тэр өөрөө дээр нь гарч нимгэн банзыг нь хуулж авсан шүү дээ. Үйлдвэрийн хэргээр тэгж байгаа юм болов уу? Чамайг ямар нэгэн юманд сэрдээд байна уу? гэв.

	— Мэдэхгүй.

	— Гэсэн ч байшин ямар хамаатай юм бэ?

	— Мэдэхгүй.

	Ипатины сүхний мөрөн дээр хадаас тэгшилж байгааг Настасья хэсэг зуур харж зогссоноо дахин санаа алдаж «Бурхан минь» гэж хэлээд байшин руугаа оров.

	Ипатин орой болтол үг дуугарсангүй. Өглөө Егорын албан тасалгаанд сууж байх үеийнхтэй адил бүх амьдрал дахин дахин бодогдсон бөгөөд бодох, дурсан санах тутам сэтгэл нь улам хөдлөн, бодол нь улам түргэсэж, алх банз барьсан гар нь, бөхийж хадаас авахад өвдөг, бүслэх нь, амрахаар сууж цаасан тамхи асаахад бүх бие нь улам суларсаар байлаа. Өвгөн энэ доройтолтой тэмцсээр байсан боловч өндийн босоход улам бүр хэцүү, гар нь хөдлөхдөө улам удаан, дуулгаваргүй болчхоод банз нэг бүрийг хадаж бөхлөхөөсөө өмнө удтал харж тааруулж, нар бороонд матийж хөхөрсөн банзанд гарсан гүнзгий бараан цавыг ажиглаж, өмхөрч эхэлсэн өргөстэй нь хуруугаараа тэмтрэн өвгөн хүний зангаар толгой сэгсэрнэ. Юм ч идмээргүй боловч Настасья хоолоо ид гэж дуудахад дуугүй очиж ширээний ард суув. Егорын албан тасалгаанд сууж байхдаа юм асуух вий гэж айсантайгаа адил одоо бас тэгж айсан болохоор Настасья өөд харахгүйг хичээжээ. Зөвхөн өмнө нь таваг тавихад Настасьягийн үрчлээс болсон махлаг ягаан гар, түүний тарган ташааг, эв хавгүй ороосон цагаан одон хээтэй хөх хормогчийг л харж юм асуухад нь яриа үүсгэхгүйн тулд маргахгүй, зөвшөөрөнгүй ганц нэг үгээр хариулж суув. Идэж буй хоолныхоо амтыг анх удаа мэдэхгүй, ширээн дээр өмнө нь тавиастай цагаан талхыг анх удаа хайхрамжгүй харж байжээ. Бие нь яаж байгаагийн учрыг Ипатин одоохондоо олоогүй учраас хэвтэж орхихгүй юм сан, энэ сүрдмээр доройтолд автчихгүй юм сан л гэж бодож байсан бил ээ.

	Ипатин үдийн хоолноос хойш ажил хийсэнгүй. Байшингийн наран талд, хаалганы өмхөрсөн босгоны оронд сольж тавих гээд хананы дэргэд тавьчихсан өнөө дүнзэн дээрээ сандайлан гараа өвдөг дээрээ тавиад хөдлөлгүй наранд ээж удтал бөгтийн суув. Гэвч нарны элч цамц, хүрмийг нь нэвт халахыг мэдсэнгүй, зөвхөн өвдөг дээрээ зөрүүлж тавьсан гар нь л нарны халуун туяаг хүлээн авч тэр элч нь гараар нь дамжин эцэнхий сульдаж эхэлсэн биед нь тарах шиг болно. Наранд суухад түүнд аятай санагдана. Өглөөхөн түлээгээ янзалж хураасан шавар пин түүнд харагдана. Пингийн хаалга онгорхой тул түлээний хажууд тахианы хонуур байна. Энэ пинд дээр үед тахиа тэжээж байжээ. Арван хоёр эм тахиа байсан юм. Улаан зүстэй эр тахиа хэзээд хашаан дотуур ихэмсгээр алхаж Ипатиныг баярлуулан өнөөдөр сэтгэлийг нь онцгой их шимшрүүлсэн эзэн хүний сэтгэгдлийг төрүүлдэг байж бил ээ. Тийм учраас Ипатин хонуурыг одоо болтол буулгадаггүй, сүрэл дэвссэн үүрийг нураадаггүй юм санж. Тэнд тавьж өгдөг хуурамч шавар өндөг одоо болтол тавиастай бөгөөд түүнийг Ипатин өнөөдөрхөн харснаар барахгүй, түлээ янзалж байхдаа барьж үзсэн бил ээ. Пин дотор тахианы баас үнэртсээр байдаг бас буланд нь зарим газарт өд ч харагддаг юм. Пингийн үүдэнд газар малтаж байдаг тахиануудаа харах сан гэж бодоод өнгөрсөн үеэ санахыг оролдсон боловч тахиа барьж аваад сүхээр толгойг нь тас цавчиж, дараа нь Настасья зуламлаад зах руу аваачдаг нь санаанд нь оржээ. «Үзүүлээд өгөх боломж өгөхгүй юм!» гэж хорсож гутарсан байртай бодов. Тэгээд пин рүү дахин харав .Хананы дэргэд хөмрөг шиг сүндэрлэсэн банзнууд онгорхой хаалгаар харагдана. Одоо тэр хөмрөгт нүүрс хийчихсэн юм. Дээр үед нэг жилийн өмнө бол тэр банзан хашлаганы цаана бордчихсон гахай хөгжилтэйеэ хурхирч банзанд биеэ үрж байсан бил ээ.

	«Байшин яаж барьсны бүх бичиг баримт энэ дээ, бүх таавар нь энэ, ядаад байх юмгүй!»

	Тэгтэл нар пингийн дээвэрт хүрч бараг халаахаа больжээ. Халаах нь халааж байсан боловч өвгөн халууныг мэдэхгүй, «Суусан ч больсон ч хийх хэрэгтэй дээ» гэж өөрөө өөртөө хэлээд заавал өнөөдөр засах гэсэн дээврийн хөндий өөд гардаг шатны тухай боджээ. Тэр шат ард нь ойрхон байгаа тул сая нэг зориглож шийдээд босож тийшээ очив. Нэг гишгүүрээс нөгөөд арайхийж хүчлэн гишгэсээр дээврийн хөндийд гараад ажилдаа орохын оронд эхлээд хөндий дотуур явж байгаад олон новш дотор аалзны шүлсэнд ороолдож тоосонд дарагдсан модон авдрыг (тэр нь Ипатины хамгийн сүүлд тавьсан өнөө л газарт хэвдээ байж байлаа) олж харангуутаа дэргэд нь зогсож тоосыг нь гөвөөд тэвэрч гэрэлд ойртож ирээд дээврийн хөндийд яах гэж гарч ирснээ, юу хийх ёстойгоо мартаж орхижээ. Авдраа гэртээ оруулж тавиад, тэр нэгэн үед ээжээсээ тайлж авсан алт, мөнгөн зоос дотор нь хийж оёсон бүсээ гэрэл муутай вагон дотор дээд тавиур дээр сэгсрүүлж явахдаа тэмтэрч байдагтай адил үргэлж харж хуруугаараа тэмтэрч байх сан гэдэг ганц л хүсэл байжээ. «Хамаг юм үлдэх нь, хамаг юм балрах нь... өгсөнгүй... өгөхгүй нь...» Тэгээд Ипатин доошоо бууж авдраа газарт тавиад дүнзэн дээр дахин сандайлсан боловч гар нь тун их сулдсан болохоор авдрынхаа тагийг нь л дөнгөж онгойлгоод дэргэд нь сууж, шарлачихсан сонин дэвссэн ёроол, ёроолд нь хэвтэж байгаа ээдэрсэн нарийхан олсыг харсаар байлаа. Энэ бүхнийг харахад нь өөрөө дүнзэн дээр сууж байгаа биш, хөл дор нь хатуу газар байгаа биш, харин ачааны завины ханхайрсан тавцан байна, урд нь олс татан сэнсээрээ Енисей мөрний хүйтэн усыг хөөсрүүлж яваа бяцхан хөлөг онгоц, мөнгө олох гэж яваа олон хүн, «Энэ цөллөгийн хязгаар, зовлонтын хязгаар» гэж тайтгаруулах янзтай тайван үг хэлж явсан лам, түүний урдаас «Хүн бүхэн өөрөө өөртөө бурхан!» гэж хэн нэг хүний эрс шийдэмгий хэлсэн үг дуулдах шиг санагдсан бөгөөд энэ үгийг Ипатин өөрийнхөө хэлсэн үг шиг дахин давтан хэлж инээмсэглэхийн хамт хүн бүхэн санаандаа л өөрөө өөртөө бурхан байдгаас биш амьдралд байдаггүй юм гэдгийг гунигтайяа ухамсарлаж байсан бил ээ. Одоо Ипатины нүдэнд энэ бүхэн замын нь эх, найдварын нь булаг үзэгдэхийн хамт дайнд явж хорих лагерьд байж байгаад Ярцевод буцаж ирэхэд нь өөрийнхөө барьж босгосон бөгөөд фронтод явахдаа Гранягаа үлдээж явсан байшингийн нь цонх үүд банзаар хадаастайг хараад зогсож байсан нь, мөн Ярцевогийн хуучин оршуулгын газарт Граняг оршуулсан булшийг заалгаж авсан нь харагдаад байжээ. Энэ бүхнийг тун тодхон төсөөлж, тэр үеийн бодол санаа түүнийг тун хүчтэй эзэмдсэн учир Гранягийн булшин дээрх загалмайн хүйтэн төмөр алгыг нь хайрах шиг санагдаж Ипатин тэр загалмайг гараараа илж халзарч эхэлсэн нүцгэн толгойгоо гудайлган булшны дэргэд зогсож байгаа юм шиг бодогджээ.

	— Чи яагаа вэ, дуулахгүй байна уу? гэж Настасья дэргэд нь ирж мөрөнд нь гараа хүргэж хэлэв.

	— Аа!.. юу гэнэ ээ?..

	— Царай чинь муу байна шүү дээ!

	«Юу гэнэ вэ?..» гэж Ипатин бодоод Настасья руу харж хэлсэн үгийг нь ойлгохыг хичээн сая сэтгэлийг нь зовоож байсан хуучин бодлоосоо арайхийж ангижрав. Гэвч Ипатин үнэндээ Настасьягийн ярьсныг ойлгох гэсэн биш, харин түүний өмссөн хувцсыг гайхаж харсан юм санж, урьд цагт тосгоны авгайчуул ням гарагт сүмд очихдоо өмсдөг өргөн хар банзал, бараан өнгийн өргөн цамц, толгой дээрээ тавьсан бараан алчуур нь хонхны аялгуут чимээ, цамхаг дээгүүр үргэж нисэлдсэн алагтууны гуаглах дуун дунд сүмийн үүд тийш алхаж явсан Петрушины эмэгтэйчүүдийг санагдуулсан нь жигтэй... Настасья ингэж хувцаслах нь ховор бөгөөд одоо түүнээс нафталин ханхална. Чухам энэ л Ипатинд хачин санагдсан тул Настасья өнөөдөр хаашаа явахаар завд аа юм бол гэж учрыг нь олж ядаж байв. Өвгөн одоо нэг бодлын хүрээнээс гарч өөр бодлын хүрээнд шилжин орж байгаа юм шиг байсан бөгөөд ингэж шилжих нь түүнд тун төвөгтэй байлаа. Түүний сэтгэл санаанаас ямар нэг юм сугарч унах шиг болсон тул тийм цөмөрхий бий болсныг цочиж, мэдэнгүүтээ анхаарлаа төвлөрүүлж чадахаа бүр ч больсон бил ээ. Гэвч Настасьягийн асуусан асуултыг сонсохгүй, түүнд хариу өгөлгүй байж байгаад зохих үнэнийг олж мэджээ. «Баптистууд руу очих гэж байгаа юм байна» гэж өөрөө өөртөө хэлээд энэ ололтдоо сэтгэл нь тайвшрахын хамт «Бурхнаа мартжээ», «Хүн бүхэн өөрөө өөртөө бурхан» гэж саяхан хэлсэн хоёр үг дахин санаанд нь ороод жимийсэн хувхай уруулд нь гунигтай инээмсэглэл дахин үл мэдэг тодорлоо.

	— Тийшээ явах нь уу?

	Настасья зөвшөөрсөн янзтай толгой дохив.

	— За, яв.

	— Чи хэвтэх юм биш үү, царай чинь муу байна.

	— Хэвтэнэ ээ. Яв.

	Намхан нуруутай, эв хавгүй биетэй Настасья хэвийн биш, хэтэрхий таргалсандаа уухилан амьсгаадсаар хашаан дотуур явж хаалга хүрээд, дараа нь явган хүний замаар орж хашаа даган алхахыг ажиглан харсаар байсан хэр нь Настасьяг ч тэр, хашаа хаалга, өөрийг нь тойрон хүрээлсэн ижил дасал болсон юм бүхнийг ч тэр олж харахгүй, бодлоо чагнаж суусан болохоор өнгөрсөн үе үзэж харсан бүх юм нүдэнд нь үзэгдэж сэтгэл санаанд нь оршихын хамт энэ насаа яагаад ингэж утгагүй өнгөрүүлсний учрыг олж ойлгож авахыг хичээж өөрөө тэр сэтгэсэн ертөнц дотроо амьдарч байлаа.

	Гар, хөл нь даарч хүрэм цамц нь нэвт чийг даагаад дал мөр нурууг нь хүйт оргиулахад бушуухан орондоо орж дулаацан амрах хүсэл өөрийн эрхгүй төрсөн тул арайхийн босож байшин руугаа явахад харанхуй болж байв. Үүдний пин дотуур явж өнгөрөөд хаалга хаасангүй. Өрөөний нь үүд ч онгорхой үлджээ. Шаахайныхаа үдээсийг тайлаад хөлөөсөө сугалж чадахгүй уджээ. Хуруу нь эвлэрэхгүй хүний юм шиг байснаас гадна тонгойход толгой нь хүндрэн доош чангааж бас бүх бие нь ч хүнд оргин доошоо суучих гээд байсан тул унахгүйн тулд гэдийж түргэн түргэн амьсгалан амарч байлаа. Ипатины царай цонхигор боловч түүнийг хэн ч хараагүй, харж ч чадахгүй байсан ба өөрөө ч тэр тухай бодоогүй бил ээ. «Ямар чөтгөр вэ?» гэж өөрөө өөртэйгөө ярьж шаахайныхаа оосрыг тайлах гэж дахин дахин тонгойход шаахайны оосор, эргүүлэг савхи аль аль нь хуруунд нь мэдэгдсэнгүй. «Ямар чөтгөр вэ?» гэж давтан хэлэхэд дотор нь өөр, огт танихгүй дуун: «Чи зүгээр нэг сульдаж өвдөөд байгаа биш ээ. Чиний өнөөдрийн энэ доройтол урьд урьдынхтай адилгүйг чи өөрөө харахгүй биш гэж үү. Одоо амьд явахаасаа өнгөрсөн гүйцээ, үеэ өнгөрүүлсэн...» гэж хэлэх шиг санагдана. Дотор нь ийм хоёрдох дуу сонсогдох шиг болсонд Ипатин эвгүйрхэн гайхсан тул агшин зуур зогсож чих тавин чагнаснаа «Үгүй» гэж дотроо дуугараад энэ үгийг амьсгаа нь бараг тагларах шахаж улам цаашлан давтаж эхлэв. «Үгүй, үгүй».Тэгэвч түүнтэй тохиолдсон энэ явдал ч аргагүй зайлшгүй юм, амь нас эцэслэж байна гэдгээ мэдсэн учраас бодол санаа нь үймэрч үүнээс гарах аргыг яаран сандран эрж байлаа. Өөрт нь тохиолдсон явдал зайлшгүйг ухамсарлах тутам эд нар амьд үлдлээ, түүнийг ойлгодоггүй, өөрт нь ойлгогддоггүй энэ хүмүүс амьд үлдэх нь гэж сэтгэлийг нь шаналган тарчлаасан өөр нэг бодол улам хүчтэй төрсөөр байлаа. «Одоо яах вэ дээ. Тэгэхэд л хийх хэрэгтэй байсан юм, одоо эд нар дийллээ». Эд нар гэдэг бол түүний хувьд яаж ч болохгүй асар том шинэ ертөнц юм. Ипатин энэ ертөнц яаж байгааг харсан боловч түүнийг хүлээж авахгүй, үзэн ядаж зовж шаналж байсан бөгөөд одоо өөрөө хөрж хөшсөн хөлөө жийж гараа хөнжил дээгүүрээ гаргаад орон дээр хэвтэж байгаа энэ үед тэр зовлон нь өтөлсөн хатанги нүүрэнд нь онцгой их тусаж харагдана. Өвгөн зовлонгоо хөнгөлөхийг эрмэлзээд туулж өнгөрүүлсэн амьдралынхаа утгыг одоо үхэхийнхээ өмнө олж мэдэхийг зорино.

	 

	 

	Сымд мод огтлох ажилд орж мод цагаалагч болоод явж байснаа Ипатин санажээ.

	«Мөнгө олохын төлөө би биеэ хайрлаж байсан гэж үү?» «Үгүй».

	«Үгүй ээ!»

	Тэгэхэд Ипатин орон сууцны навтгар байшинд бараг тулгаж барьсан морины пин рүү өглөө болгон очдог байлаа. Тэнд хөлсний цагаалагчид (мөнгөний хойноос Сибирь лүү хүрч ирсэн улсууд) морь хүлээн авч хөллөөд хангинасан хүйтэн гинжээр ороосон дэлбээн дээр гарч суугаад хуваарьт газар луу явдаг байлаа. Морьд нь Сибирийн тосгодоос гологдол болгож аваад цааш нь мод огтлох газарт хөөж авчирсан муухан морьд бил ээ. Унагасан том том модыг тэр морьдоор өглөөнөөс орой болтол зам руу чирч цагаалдаг бөгөөд нормоо гүйцээн ихээхэн мөнгө олох гэж тэдний хонхойсон эцэнхий нурууг нь ташуураар, модоор ороолгодог байжээ. «Мөнгөний хойноос хөөцөлдөж байна даа» гэж Ипатин бодоод тэр үед бүр бүдүүн хадуун болоогүй сэтгэлдээ тэр эцэж зүдэрсэн адгуусыг хайрлаж байсан юм. Хариуцуулж өгсөн морийг нь пингээс гаргаж шөрмөслөг саглагар хүзүүг нь алгадан, дэлэнд нь гараа оруулан дулаахан биед нь хүрээд (ялангуяа хүйтэн өдөр ингэхэд аятайхан байдаг), хүзүүгээ дуулгавартай сунгахад нь толгойд нь хом угалж дараа нь «Хөлөө, алив хөлөө!» гэж ажилсаг янзтай алгуур дуугарч арал дунд оруулж байх тэр мөчид, мөн дэлбээ дээр хөлөө унжуулж суучхаад урд нь цогьж яваа морины эцэнхий хондлой, хүн явж боломгүй хөвчид олон зуун жил дарагдсан өнгө муутай нарийхан ногоо, онгилж гаргаад шатаах гэж овоолсон хожуулууд, өчигдөр асаж байсан түүдэг галын ор аварга том хар толбо, хуш мод (энэ модыг огтолдоггүй болохоор хээр талд байгаа юм шиг ганц нэгээрээ сүртэй харагдана), мод унагах ажил хийж буй улсын дуу, сүх тас хийх, хөрөө хангинах, унаж байгаа мод пин хийх чимээ дотор нь сонсогдсон хөвч тайгын улам бүр ойртсоор буй хөх хөвөөг харж явахад хөлсний цагаалагч биш, харин эзэн хүн шиг байдаг байжээ.

	Ипатин туслахуудтай цуг модыг ёзоороор нь дэлбээн дээр тавьж гинжээр ороох хооронд морь ногоо зулгааж байхаар модонд ойртож очихыг хичээдэг бөгөөд тэгүүлэхийн тулд сойлтоо сулруулж амждаг байв. Морь гар луу нь толгойгоо ойртуулахыг хараад юу хүссэнийг нь ойлгож гараа тосонгуут морины дулаахан зөөлөн уруул хоосон алгыг нь тэмтрэхэд: «Мал ч гэсэн бас өөрийн хувь заяатай юм шүү» гэж хэлдэг байв. Тийм үед сэтгэлд дотно хөдөө тосгоны сэтгэгдэл сэргэж ирдэг билээ. Энэ нь зөвхөн өглөөгүүр хуваарьт газартаа дөнгөж ирээд нар хөвч тайга дээр мандаж гараагүй, сэрүүхэн чийгтэй байхад шилмүүсний үнэр амьсгалан биед нь хүч илэрхий байх тэр цагт (хижиг өвчтөний байшинд байж зовлон эдлээд гарснаас хойш сэтгэл санаа нь бүр амрах шиг болсон юм санж) цанын анхны гүндэнг зайлуулж, морьд хөлрөөгүй, харин зогсохгүй явж, хоршооллын дарга «Нормоо, хөлсний хонгорууд минь, нормоо, эсвэл мөнгө олох дургүй байна уу?» гэж хашхирах болоогүй бөгөөд ташуур оройных шиг тийм хорсонгуй исгэрээгүй хойно цуварсан цагаалагчид «Юунд зогсож орхив, алив, цохь наадхыгаа... сүнсийг нь зайлтал балба» гэж хашхиран урд яваа нэгийгээ яаруулж гүйж очоод муу морийг нүдэж эхлээгүй, Ипатин өөрөө ч гэсэн одоохондоо уур нь хүрч бусдыг загналгүй, ширүүн олсон жолоог зөвхөн татасхийж зориг оруулах янзтай эргүүлж байх тэр үед л бий болдог бил ээ. Гэвч мөнгөний хойноос ирсэн улсуудын санаанд үргэлж оршсон их юм олох гэсэн шунал Ипатиныг алгуур эзэмдэж ирэхэд тэр нэгэнт тогтсон хэв журмыг дагаад өвс ногоо, шилмүүсний үнэр, алга руу нь тэмүүлсэн морины толгойг бодохоо больж, «Иххэн, иххэн» гэсэн л бодол, хүнээс хоцрохгүй юм сан гэсэн хүсэл зонхилоод царилаа ахин ахин шүүрч авч дэлбээн дээр модны хүнд хүнд ёзоор тэгнэн түүнийг гинж хангинуулан ороож муу морио зандран хашхирч, уур нь хүрэн түрүүнд нь орж улангасан цохиж, шавхуурдахын хамт зогсчихсон морьдыг ташуурдахад нь бусдадаа тусалж, унаад, үхэж байгаа эцэнхий морьдыг сүүлнээс нь татаж, хүзүүг нь эргүүлэн босголцож байсан бөгөөд хуваарьт газарт нь замын төмөр цохих дуу тасхийхэд хамаг юмаа хаяж, заримдаа морио буулгахыг хүртэл мартаж талх, ногоотой шөл, агшаасан будаагаа авах гэж хоршооллын түгээгч өөд гүйдэг болжээ. Хоолны дараа дахиад л төмөр царил авч модны хүнд ёзоорыг гинж хангинуулан баглаж дугуй хахинуулан, хашхирч орилон, морины эцэнхий бөөр лүү ташуур буулгадаг бил ээ. Олсон мөнгөнийхөө тухай орой нь давчуу муу модон байшин дотор тосон дэнлүүний гэрэлд ярилцаж, мөнгөө тоолж, дахин шалгаж гэмшиж байснаа амьдралдаа шаналсан хүмүүс түгшүүртэй, хүнд нойронд дарагдан унтдаг байлаа.

	Тэр жил Ипатин их мөнгө олжээ. Зургаан морь сольсон бөгөөд өглөө эрт босох болдог, орой нь хэчнээн их ядардаг, олсон мөнгөө хурааж дутуу хагас хооллодог, нийтийн сууцны байшинд эвгүй, тохьгүй байснаа боддоггүй «Өөртөө л шүү дээ!» гэсэн бодолд л зоригжин баярлаж байлаа. Хугацаагаа дуустал ажиллачхаад алсын бөглүү нэг тосгонд очиж байшин барьж үнээ худалдаж авна гэж тэр үед сайн мэдэж байсан бил ээ. Сурснаараа амьдарч болох цаг ирнэ. Петрушинод байхад түүнээс хурааж авсан юм бүхэн, түүнээс ч илүү юм эргэж ирнэ, цаг хугацаа л байвал үзүүлээд өгч болно, тэгэхэд ганц Ярцевогийн оршин суугчид өмнө нь малгайгаа авдаг болоод зогсохгүй гэж итгэж байжээ.

	«Тэр цаг хугацаа хаа байна? Тэр цаг хугацаа байхгүй болсон» гэж Ипатин одоо бодлоо.

	Үүнийг ухамсарлахад түүнд хүнд байлаа. Гэвч тэр цаг хугацаа гэдэг байхгүй, хэзээ ч      ирэхгүй, бүх чармайлт, бодол санаа, догшин зан нь дэмий хоосон гэдгийг аль эрт мэдсэн юм шиг сэтгэлийн нь гүнд бодогджээ. «Өнөө сахалтай адилхан л тэгдэг байж. Тэр чинь мэдэж байсан болохоор шийдэж орхисон байна... Мэдэж байсан юм, мэдэж байсан юм...» гэж үглэнэ. Олон жилийн өмнөхтэй адил тор хадсан цонхтой ачааны вагон дотор одоо дахин явж байгаа юм шиг санагджээ. Фермийн эзнийд өөртэй нь адилхан ажиллаж байсан янз бүрийн хүмүүс, цагдаа нар, тосгоны ахлагчид, власовчуудтай хамт түүнийг Сибирь лүү аваачихад Штаргард хотоос авхуулаад бүх Орос орныг нэвт дамжсан зам тэр үед ч гэсэн, ялангуяа одоо дурсан санаж байх үед ч гэсэн төгсгөлгүй хол санагдаж бил ээ. Түүнийг Эх орноосоо урвагч гэж шийтгээд хорих газарт ажил хийлгэнэ гэдгийг мэдээгүй явсан тул эсвэл тавиур дээр дув дуугүй хэвтэн дугуйны жигдхэн дууг чагнаж, эсвэл нударган баян гэж шийтгүүлээд дайны эхэнд бууж өгч дараа нь Штеттин хотын усан буудлын нэгэнд дөрвөн жилийн турш германчуудад алба хаасан сахалтай эртэй ярьдаг байжээ.

	«Биднийг яалаа гэж энэ вэ?» гэж Ипатин асуудаг байв.

	«Ингэх учир бий. Тэгэхэд ч учир байсан юм».

	«Яалаа гэж тэр вэ?»

	«Ай, нөхөр минь, энэ чинь хэн нь хэнийгээ вэ гэсэн хэрэг шүү дээ! Хэний засаг төр байна, тэрнийх л зөв шүү дээ. Миний засаг төр байсан сан бол, би эд нарыг...» Гэтэл өглөө:

	«Сахалт маань дүүжлээд үхчхэж» гэж хашхирах дуу бүгдийг сэрээжээ.

	Энэ явдал цуваа тэрэг хилийн шугам огтолж гараад вагоны нимгэн банзан хананы цаана оросын түймэрдүүлсэн тосгонууд, шатчихсан буудлын яс мод, окоп, хонхор, овоолгоотой шохой, туйпуу үргэлжилж эхлэхэд үү, эсвэл хожим галт тэрэг Ижил мөрний гүүрээр пижигнэж гараад Уралд ойртож явахад уу, үгүй бол тэрнээс өмнө Польшийн нутагт уу, чухам хэзээ болсныг Ипатин одоо тодорхой хэлж чадахгүй бил ээ. Зөвхөн нэг өглөө сэрээд вагон доторх үүрийн бүдэг бадаг гэгээг ширтэн харахад сахалт эр дүүжлээд үхчихсэнийг олж үзжээ. Сахалт эр яаж ингэж зүрхэлснийг Ипатин мэдээгүй юм. Хариу авахаас айгаад тэр үү, өөрийн нь ярьдгаар сэтгэл санаагаараа амьдралаа балласныг мэдээд тэр үү, эсвэл Ипатины санаанд ч орохгүй өөр ямар нэг шалтгаанаас тэр үү гэдэг нь Ипатинд хамаагүй бил ээ. Өөрийнхөө амссан зовлон, шударга биш явдлын тухай дотор нь цаг үргэлж байдаг бодлоо сахалт эрийн оюун ухаанд шилжүүллээ гээд бодоход хамаг юм тодорхой, ойлгомжтой болжээ. «Тэр цаг хугацаа хаа байна? Тэр цаг хугацаа байхгүй болсон» Ипатин өвгөний эмзэг бодолд одоо юм бүхэн сэтгэл санааны ганцхан жигд урсгал болон хувирах шиг санагдаж хүмүүс, бүх улс амьтныг үзэн ядах улам дэгжиж буй сэтгэл, мөн сахалт эрийн үхэл нь түүний ойлголтоор бол ганц түүний хувьд төдийгүй түүнтэй ижил бүх хүмүүс, Ипатины Орос орон, нударган баячуудыг байршсан нутгаас нь хөөж зайлуулсан гэж түүний үздэг Орос орны хувьд шударга биш явдалд эсэргүүцэл хариу боллоо гэж бодогдоно. Одоо өвчин тусч тэнхээ тамираа бараад бүүдгэр гэрэлтэй Настасьягийн байшинд хэвтэж байгаа энэ мөчид Ипатины энэ Орос орон бүүр ч их зовж байгаа юм шиг түүнд санагдана. Ипатин дахиад л вагон дотор яваа юм шиг, бүх юм дахин болж байгаа буюу тор татсан цонхоор зурвас гэрэл тусан сахалт эрийн хөхөрчихсөн нүцгэн хөл багана даган унжиж, хуруу нь хумсныхаа хавьд харлачхаад вагоны будаггүй хүйтэн шаланд тулсаар байгаа юм шиг харагдаж, зовсон маягтай ярвайгаад тогтчихсон нүүр нь, өрөөсөн мөр лүүгээ үл мэдэг хазайсан толгой нь, хүзүүнд нь шигдээд орчихсон нарийхан түүхий сур нүдэнд үзэгдээд бараг чихэн дээр «Наад хүнээ тайлж аваач!» гэж хэлсэн хэн нэг хүний гоц чанга дуу дуулдах шиг болов.

	 

	[image: Image]

	 

	Настасья арай эргэж ирээгүй бөгөөд Ипатин өвгөн урьдын адил харанхуйд өнөө л байдлаараа хөлөө жийж гараа хөнжил дээрээ гаргаж тавиад хэвтэж байлаа. Дэлгээстэй үүдээр нь үдшийн чийг орох боловч өвгөн халуун, хүйтнийг мэдэхгүй орж дэвсгэр хөнжлийнхөө хүнд, толгой доорх дэр болоод ер нь хөрж буй хөл, бүх бие нь мэдэгдэхээ больж эргэн тойрон харанхуйг ч анзаарах сөгөөгүй болоод ухаан нь зөвхөн «Эд нар амьд үлдэж байна» гэсэн бодол дээр төвлөрөөд эднийг үзэн ядах сэтгэл, уучилшгүй гомдол түүнд дарамт болж байх шиг байлаа. Түүнд «би» гэсэн санаа өөрийн нь ахуй амьдрал энэ дэлхийн юунаас ч эрхэм тул түүнээс өөр сэтгэл яаж төрөх бил ээ. Түүнд чадлаа бүрэн гаргах, хүссэн ёсоор нь хүмүүсээс (тосгоныхоо ертөнцийг төсөөлжээ) дээр гарч тэднийг захирч амьдрах бололцоо олгоогүйд ялангуяа одоо үхэх гэж байхдаа хэнийг ч уучилж чадахгүй байв. Өмнө нь малгайгаа авч бөхөлзөж болох эд нар амьд үлдэж, хөгжилтэй аз жаргалтай амьдран, түүнийг мартаж, зовлон зүдүүрийг нь мэдэхгүй өнгөрөх нь гэдэгт, өнгөрсөн бүх жилүүдэд нүдэнд нь харагдаж байсан боловч харахад тэсэхүйеэ бэрх тэдний аз жаргалд Ипатин хорсон шаналжээ, амьд үлдэж байгаа эд нарт одоо юу хийж өгч болох вэ? (Хүмүүст тэр сайныг хэзээ ч хүсдэггүй, өшөө хонзонгоо авахыг л мөрөөддөг байсан юм), эд нарыг яаж эргэж харуулах вэ гэж бодож байв. Ипатин сахалт эрийг санаад «Тэр хүн тэссэнгүй, гэвч түүний зөв байсан юм» гэж өөртэйгөө ярьснаа урьд буруушааж, хийхийг зориглоогүй байсныгаа хийхээр сая нэг зориглон «Тийм ээ, энэ... зөвхөн л энэ» гэж хэлсэн бил ээ. Өвгөн орон дээрээ хөдлөхгүй хэвтээд хуруугаа хөдөлгөж зовхио сөхөх тэнхээгүй болчхоод байхдаа өөрийгөө пин дотуур түүхий сур эрж явна гэвч тэнд ямар ч сур байхгүй учраас юу ч олдохгүй харин өнөөдөр дээврийн хөндийгөөс буулгаж ирсэн модон авдарт харсан нөгөө орооцолдсон олсны тасархай гарт нь баригдаж байна, тэр олсон олсоо баганад ороож байна гэж бодоод тавиурын багана тасалгааны дунд байх юм, тасалгаа вагон хоёр аль аль нь адилхан болсонд гайхаж олсоо уяж гогцоо гаргаад хүзүүндээ углаж дээд талын тавиураас хөлөө алгуур унжуулав гэж дэмийрэн сэтгэнэ. Нөгөө сахалт эртэй адил шалны банз тулаад авах гэж хурууныхаа үзүүрээр вагоны будаггүй хүйтэн шал тэмтрэвч шал дайралдсангүй, харин гогцоонд амьсгаа нь давхацна. Тэгсэн ч гэсэн өлмийгөө шал руу сунгасаар байтал хуруу нь банзанд сая нэг хүрэв. Энэ бол амьд байгаагийн сүүлчийн тэмдэг болсон бил ээ. Тэр амьсгаа авч чадахаа больсон боловч баларсан ухаанд нь: «Тэрүүн шиг, тэрүүн шиг...» гэсэн бодол гялсхийгээд бүх юм унтарч Ипатин өөрөө, түүний бодол санааны дотор саяхан оршиж тарчлан зовж байсан Ипатины бүх ертөнц хамт үхжээ. Ингээд мэдээгүй, хөрж эхэлж байгаа бие цогцос орон дээр хэвтэж хоцорлоо.

	Настасья мөргөлийн байшингаас дөнгөж сая гарч явсан бөгөөд түүний чавганц маягийн үрчгэр тарган царайнд нам тайван бодол санаа тусч харагдана.

	 

	ЗААГ - 2 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

